
82ኛ ዓመት ቁጥር  026  መስከረም  26  ቀን  2015   ዓ.ም   ዋጋ 10:00 ሐሙስ ብዕራችን ለኢትዮጵያ ህዳሴ ይተጋል!

የበረን
ዳ ታይልስ ኤጋ መደበኛ ኮልሞ

ሚስማር 
ከ3 ቁጥር 
-15 ቁጥር

የሳይንስና ቴክኖሎጂው ... ወደ ገጽ 4 ዞሯል

ገጽ 4

የኢትዮጵያን ህልውና በማስጠበቅ 
የተጀመረውን ልማት ለማስቀጠል 
ጠንክሮ እየሰራ መሆኑን ብልጽግና 

ፓርቲ አስታወቀ

ጌትነት ምህረቴ

በአዲሱና በዘመናዊ የኢትዮጵያ ሳይንስ ሙዚየም 
በቀለበት ቅርጽ በተገነባው ህንጻ ውስጥ  አዳዲስ 
የሳይንስና የቴክኖሎጂ ፈጠራ ስራዎች ለዕይታ ቀርበዋል።  
ድሮኖች፣የሮቦት ካፌ፣አነስተኛ አውሮፕላንና ወታደራዊ  
ሮቦቶችና መሰል የሳይንስና ቴክኖሎጂ ውጤቶች እዚህም 
እዚያም ይታያሉ። 

የሳይንስና ቴክኖሎጂው ማርሽ ቀያሪ ፈጠራዎች
 ከአንዱ ወደ ሌላው የፈጠራና የቴክኖሎጂ ውጤቶች 

ሲጎበኙ አጃኢብ የሚያስብል ግርምትን ይፈጥራል።  ለካስ 
እንዲህም ያለ ቴክኖሎጂና የፈጠራ ስራ በኢትዮጵያ 
ይሰራል ብለው ይደነቃሉ።  የሳይንስ ፈጠራዎቹ እጅን 
በአፍ የሚያስጭኑና የነገዋ ኢትዮጵያን ተስፋ የሚፈነጥቁ 
ናቸው። 

ከእነዚህ የፈጠራ ስራ አቅራቢዎች ውስጥ የግሉ 
የፈጠራ ስራ ይዞ ያቀረበው ወጣት ብሩክ በቀለ ይበላል።  

ወጣቱ በወላይታ ዩኒቨርሲቲ በመካኒካል ኢንጅነሪንግ 
የመጀመሪያ ዲግሪውን አግኝቷል። የአልሙኒየም ብረቶችን 
እና ሌሎች ቁሶችን በመጠቀም የሰራውን አውሮፕላን 
ለማብረር ዝግጅቱን በማጠናቀቅ ላይ መሆኑን ይናገራል።  
ለዚህም የፈጠራ ስራ የሚመለከታቸው አካላት ዕውቅና 
ሰጥተውታል።  ይህን የፈጠራ ስራውን  ይዞ ነው በአውደ 
ርዕዩ የቀረበው። 

መአርግ ገ/እግዚአብሔር

አዲስ አበባ፡- አሸባሪው ሕወሓት ሦስተኛውን 
ዙር ጦርነት የከፈተው የትግራይን ህዝብ ችግር ውስጥ 
በማስገባት ሥልጣኑን ለማራዘም ነው ሲሉ በአቃቂ ቃሊቲ 
ክፍለ ከተማ  የትግራይ ዴሞክራሲያዊ ፓርቲ (ትዴፓ) 
የሰላምና ደህንነት ተወካይ ኢንስፔክተር አወት አብርሃ 
ገለጹ። 

ኢንስፔክተር አወት ከኢፕድ ጋር በነበራቸው ቆይታ 
እንደገለጹት፤ አሸባሪው የሕወሓት ቡድን የፌደራል 
መንግስት ያቀረበውን የሰላም ጥሪ ውድቅ በማድረግ 
የትግራይን ህዝብ ችግር ውስጥ በማስገባት የስልጣን 
ዘመኑን ለማራዘም በተደጋጋሚ ወደ ጦርነት ገብቷል።

   እንደ ኢንስፔክተር አወት ገለጻ፣ የሕወሓት ቡድን 
ከስልጣኑ በስተቀር ስለትግራይ ህዝብ አስቦና ተጨንቆ 
አያውቅም፤ የትግራይ ህዝብ ስቃይ አያሳስበውም፤ በዚህ 
የተነሳ በድህነትና በችግር ውስጥ እንዲኖር አድርጎታል። 

  ቡድኑ  በማጭበርበር የስልጣን ዕድሜውን 
ለማራዘም ብቻ ነው የሚያስበው ያሉት ኢንስፔክተር 
አወት፤ በሺዎች የሚቆጠሩ ህጻናትና አረጋውያን 
ህይወታቸውን እያጡ ያሉት ለቡድኑ የስልጣን እድሜ 

‹‹አሸባሪው ሕወሓት ሦስተኛ ዙር ጦርነት የከፈተው 
የትግራይን ሕዝብ ችግር ውስጥ በማስገባት 

ስልጣኑን ለማራዘም ነው››
- ኢንስፔክተር አወት አብርሃ 

ውብሸት ሰንደቁ

አርባ ምንጭ:-  በ2015 በጀት ዓመት የመጀመሪያ 
ሩብ ዓመት ከውጭ ይገቡ የነበሩ ምርቶችን በሀገር 
ውስጥ ምርት ለመተካት በተሰራው ስራ 67 ነጥብ 2 
ሚሊየን ዶላር ማትረፍ መቻሉን የኢንዱስትሪ ሚኒስቴር 
አስታወቀ። በዚሁ በጀት ዓመት በሁለት ወራት  ጊዜ 61 
ነጥብ 5 ሚሊየን ዶላር የሚያወጡ ምርቶች ወደ ውጪ 
መላክ እንደተቻለም ተነግሯል።

ባለፉት ሦስት ወራት ከ67 
ሚሊየን ዶላር በላይ ተኪ 

ምርቶች በሀገር ውስጥ 
ተመርተዋል

በጋዜጣው ሪፖርተር

አዲስ አበባ፡-  መንግስት ግጭቱን ለመፍታት 
ሲወስዳቸው የቆያቸውን ሁሉንም ዓይነት የመፍትሔ 
እርምጃዎች አጠናክሮ እንደሚቀጥል የመንግስት 
ኮሙኒኬሽን አገልግሎት አስታወቀ።

አገልግሎቱ ባወጣው የወቅታዊ ሁኔታ መረጃ 
የአፍሪካ ኅብረት የሰላም ንግግሩን የሚመሩ አካላትን፣ 
ቀንና ስፍራን አሳውቆ የሰላም ውይይቱ እንዲጀመር ይፋዊ 
ጥሪ ማቅረቡን አስታውቋል።

የአፍሪካ ኅብረት ግብዣ መንግሥት ከዚህ በፊት

ባለፉት ሦስት ወራት ... ወደ ገጽ 4 ዞሯል

መንግሥት ግጭቱን 
ለመፍታት ሁሉንም  

የመፍትሔ እርምጃዎች 
መውሰዱን አጠናክሮ 

ይቀጥላል
 - የመንግስት ኮሙኒኬሽን አገልግሎት

‹‹አሸባሪው ሕወሓት ... ወደ ገጽ 4 ዞሯል መንግሥት ግጭቱን ... ወደ ገጽ 4 ዞሯል

አቶ መላኩ አለበል



ገጽ 2 አዲስ ዘመን    ሐሙስ መስከረም 26 ቀን 2015 ዓ.ም

ዜና

በጋዜጣው ሪፖርተር

አዲስ አበባ፡- ሰሞኑን በካናዳ ሞንትሪያል በተካሄደው 
41ኛው ዓለም አቀፍ የሲቪል አቪዬሽን ድርጅት ጉባኤ 
ላይ ኢትዮጵያ የድርጅቱ ምክር ቤት አባል በመሆን 
ተመረጠች። የኢትዮጵያ መመረጥ በዘርፉ እያስመዘገበች 
ያለውን የላቀ ውጤት የሚያመላክት እንደሆነም 
የትራንስፖርትና ሎጂስቲክስ ሚኒስትሯ ዳግማዊት ሞገስ 
ገልጸዋል።

በጉዳዩ ዙሪያ ከኢዜአ ጋር በበይነ መረብ ቆይታ 
ያደረጉት የትራንስፖርትና ሎጂስቲክስ ሚኒስትር 
ዳግማዊት ሞገስ፤ ኢትዮጵያ የዓለም አቀፍ ሲቪል 
አቪዬሽን ድርጅት የካውንስል አባል ሆና መመረጧ በዘርፉ 
እያስመዘገበች ያለውን የላቀ ውጤት የሚያመላክት 
መሆኑን ገልጸዋል።

ኢትዮጵያ የምክር ቤቱ አባል ሆና የተመረጠችው 
በከፍተኛ ድምጽ መሆኑን የገለጹት ሚኒስትሯ፤ ይህም 
ቀጣይ በዘርፉ ትልቅ ተስፋና እድል ይዞ የሚመጣ 
መሆኑን አመላክተዋል።

ኢትዮጵያ የባህር በር ከሌላቸው አገሮች 
አንዷ በመሆኗ ከውጪው ዓለም ጋር ለመገናኘት 
የምትጠቀመው በዋናነት የአየር ትራንስፖርት መሆኑን 
የጠቀሱት ሚኒስትሯ፤  የምክር ቤት አባል ሆና በከፍተኛ 
ድምጽ መመረጧ በድርጅቱ የሚተላለፉ ውሳኔዎችን 
በቅርበት በመከታተል ብሄራዊ ጥቅሟን ለማስከበር 
የሚጠቅም መሆኑን ተናግረዋል።

የኢትዮጵያ መመረጥ በአለም አቀፉ የሲቪል 
አቪዬሽን ዘርፍ ከራስም አልፎ ለሌሎች አገራት ድምጽ 

ኢትዮጵያ የዓለም አቀፉ ሲቪል አቪዬሽን ድርጅት 
ምክር ቤት አባል ሆና ተመረጠች

በጋዜጣው ሪፖርተር

አዲስ አበባ፡- በኢትዮጵያ በተደጋጋሚ በድርቅ 
ተጎጂ በሆኑ አካባቢዎች የሚተገበረው “ግድቤን 
በደጄ” የዝናብ ውሃን በማጠራቀም ስራ ላይ የማዋል 
ፕሮጀክት ሥራ መጀመሩን የውሃና ኢነርጂ ሚኒስቴር 
አስታወቀ፡፡

የውሃና ኢነርጂ ሚኒስቴር ከፍተኛ የሥራ 
ኃላፊዎች በቦረና ዞን ተግባራዊ መደረግ የጀመረውን 
ከጣሪያ ላይ ውሃ የማሰባሰብና ጥቅም ላይ የማዋል 
ፕሮጀክት በጎበኙበት ወቅት የውሃና ኢነርጂ 
ሚኒስትሩ ዶክተር ኢንጂነር ሐብታሙ ኢተፋ 
እንደተናገሩት፤ “ግድቤን በደጄ” (ዳም አት ማይ 
ያርድ) በሚል መርህ በኢትዮጵያ ውሃ ቴክኖሎጂ 
ኢንስቲትዩት በሙከራ  ፕሮጀክት ተሞክሮ 
ውጤታማ ሆኗል።

ከዚህ ተሞክሮ በመነሳትም በተደጋጋሚ በድርቅ 
ተጎጂ ለሆኑ አካባቢዎች ይኸው ፕሮጀክት በይፋ 
መተግበር መጀመሩንም አስታውቀዋል፡፡

በፕሮጀክቱ ከጣሪያ ላይ የዝናብ ውሃን 
በማሰባሰብ በዘመናዊ መንገድ ወደ ተገነባ ገንዳ 
በማጠራቀም ንጽህናው በተጠበቀ መልኩ በአነስተኛ 
ማሽን በማውጣት ሕብረተሰቡ እንዲጠቀም 
ይደረጋል ብለዋል።

በአሁኑ ጊዜ በቦረና ዞን ስምንት ትምህርት 
ቤቶችና ለአንድ አካባቢ ተግባራዊ መደረግ 
መጀመሩን ገልጸው፤ ፕሮጀክቱ በተለይ በድርቅ 
ተጎጂ ለሆኑ አካባቢዎች ሁነኛ መፍትሔ መሆኑን 
ገልጸዋል።

በተለይም በዝናብ አጠር አካባቢዎች በሚገኙ 
ትምህርት ቤቶች ተግባራዊ መደረጉ ተማሪዎች በውሃ 
እጦት ትምህርት እንዳያቋርጡ ያግዛል ብለዋል።

በቀጣይ የውሃ እጥረት ባለባቸውና በተደጋጋሚ 
በድርቅ ተጎጂ ለሆኑ ሁሉም የኢትዮጵያ አካባቢዎች 
የፕሮጀክቱ ትግበራ በተጠናከረ መልኩ ይቀጥላል 
ሲሉም ተናግረዋል።

በቦረና ዞን የተገነቡት የውሃ ገንዳዎች ከ120 ሺህ 
እስከ 200 ሺህ ሊትር ውሃ የመያዝ አቅም እንዳላቸው 
ገልጸው፤ አንድ ጊዜ በሚይዙት ውሃ ከስድስት ወር 
በላይ ተጠቃሚ ያደርጋሉ ብለዋል።

ለመጀመሪያ ጊዜ በቦረና ዞን ተግባራዊ 
የተደረገው ፕሮጀክት ከ4 ነጥብ 6 ሚሊዮን ብር 
በላይ ወጪ የተደረገበት መሆኑንም ተናግረዋል።

ለወደፊት ሕብረተሰቡ ጉድጓዶቹን በራሱ 
ጉልበት እንዲቆፍርና ሌሎች አነስተኛ ቁሳቁሶችን 
እንዲያሟላ ከተደረገ ወጪው ከዚህ በታች ሊሆን 
ይችላል ብለዋል።

በውሃና ኢነርጂ ሚኒስቴር የመጠጥ ውሃና 
ሳኒቴሽን ዘርፍ ሚኒስትር ዴኤታ አምባሳደር 
አስፋው ዲንጋሞ በበኩላቸው፤ ዝናብ አጠር በሆኑ 
ሁሉም አካባቢዎች ፕሮጀክቱን ተግባራዊ በማድረግ 
የራሱንና እንስሳቱን ሕይወት መታደግ ይቻላል 
ብለዋል።

ከዚህም ባለፈ ለጓሮ አትክልትና ለሌሎች 
አገልግሎቶችም የሚበቃ መሆኑን ገልጸዋል፡፡

በቦረና ዞን በፕሮጀክቱ ተጠቃሚ የሆኑ ነዋሪዎች 
በሰጡት አስተያየት፤ በድርቁ ምክንያት ከዚህ ቀደም 
ሲጠቀሙበት የነበረው የውሃ አማራጭ ሁሉ ደርቆ 
ሲቸገሩ እንደነበር አስታውሰው፤ ፕሮጀክቱ መፍትሔ 
ሆኖ መምጣቱን ተናግረዋል።

በቀጣይ የሚያዘውን ውሃ ለማጣራት ያሉ 
አማራጮች ላይ የማስተማርና የማስተዋወቅ ሥራ 
እንደሚሰራ የተገለጸ ሲሆን፤ የዝናብ ውሃ የማሰባሰብ 
ሂደቱ የውሃ ማቆሪያ (ጂኦ-ሜምብሬን)፣ ቆርቆሮ፣ 
ምስማር፣ የጸሀይ ሀይል ማመንጫ (ሶላር)፣ ውሃ 
መሳቢያ (ትሪድል ፓምፕና) የመሳሰሉት ግብዓቶች 
ጥቅም ላይ ይውላሉ ተብሏል፡፡

“ግድቤን በደጄ” 
የተሰኘ የዝናብ ውሃን 

በማጠራቀም ጥቅም ላይ 
የማዋል ፕሮጀክት ሥራ 

ጀመረ

በኃይሉ አበራ
 
አዲስ አበባ፦ ቢሮው ብልሹ አሰራሮችን 

ለመቅረፍ ከ300 በላይ ለሚሆኑ አቃቢያነ ህግ የአቅም 
ግንባታሥልጠና መስጠት ጀመረ። 

የአዲስ አበባ ከተማ አስተዳደር ፍትህ ቢሮ ኃላፊ 
ወ/ሮ ፅዋዬ ሙሉነህ በሰጡት ጋዜጣዊ መግለጫ፤ 
ሥልጠናው የሚሠጠው በአራት ዙር  ለተከታታይ 
ስድስት ቀናት ሲሆን  ከፌደራል ፍትህና ህግ ኢንስቲትዩት 
ጋር በመተባበር እንደሚሰጥ ነው። 

አቃቢያነ-ህጎቹ ሥልጠናው እራሳቸውን የሚያዩበት፣ 
በክርክር እና በሌሎች ጉዳዮች የሚገጥሟቸውን ችግሮች 
በውይይት እንዲፈቱበት እንደሚረዳቸው የተናገሩት 
የቢሮ ኃላፊዋ፤ አቅማቸውን በማጎልበ በአዲሱ ዓመት 
ሥራቸውን በትጋት ለመስራት እንደሚረዳቸው ያላቸውን 
እምነት ገልጸዋል፡፡ 

እንደ ወ/ሮ ፅዋዬ ማብራሪያ፣ ስልጠናው 
የሚሠጠው በስነምግባር፣ በካሳ እና ምትክ አወሳሰድ፣ 
በልጆች አስተዳደግ ህግ አርዕስተ ጉዳዮች  ዙሪያ ነው። 
የሥልጠና ወቅቱ የፌደራል ፍርድ ቤቶች በአመዛኙ ዝግ 
የሚሆንበትና አቃቢያነ ህግ በሥራ የማይያዙበት ወቅት 
ነው፡፡ በመሆኑም አቃቢያነ ህግ በርዕሰ ጉዳዮች ዙሪያ 

በጥያቄና  በውይይት ክህሎታቸውን ለማዳበር ምቹ ሁኔታ 
ይፈጥርላቸዋል።

የአዲስ አበባ ከተማ አስተዳደር ፍትህ ቢሮ ምክትል 
ኃላፊ አቶ ተስፋዬ ደጀኔ በበኩላቸው እንደገለጹት፤ ቢሮው 
ከሚሰጣቸው አገልግሎቶች ከተቀመጠው ዓላማ አንጻር 
አቃቢያነ ህግ በሙያዊ ብቃት እንዲያገለግሉ ተከታታይ 
ስልጠና ይሰጣል። በ2014 ዓ.ም ለ280 አቃቢያነ ህጎች 
ስልጠና መሰጠቱንና  ለረጅም ጊዜ ዝውውር ሳይሰራ 
በመቆየቱም የመላመድ እና ተያያዥ ችግሮችን ለመቅረፍ 
በሁሉም ክፍለ ከተሞች 238 አቃቤ-ሕጎችን በማዘዋወር 
በውሳኔዎች ላይ የማሸነፍ ብቃት ማሳደግ ተችሏል። 

ከአምናው ውጤት በመነሳትም የመንግሥትን ጥቅም 
በማስከበር እና የዜጎችን መብትና ግዴታ ከማስጠበቅ 
አንጻር የተሻለ ውጤት ለማስመዝገብ እየተሰራ መሆኑን 
ጠቁመዋል። 

በተጠናቀቀው በጀት የአቃቢያነ ህግ መተዳደሪያና 
የስነምግባር ደንቦችን  ለማስተካከል የሚያስችል ደንብ 
መውጣቱን የተናገሩት ምክትል ቢሮ ኃላፊው፤ በከተማ 
አስተዳደሩ የህብረተሰቡ የቅሬታ ምንጭነት የተለዩት 
የመሬት እና መሬት ነክ አገልግሎት ዙሪያ የሚስተዋሉ 
ብልሹ አሰራሮች እና  በተለይ ከፍርድ ቤት እግድ እና 
እግዱ ከመሬት ወረራ ጋር ያለውን ቁርኝት እና ችግሮች 

በጥናት ተለይተዋል ብለዋል።
ሥልጠናው አቃቤ ህጎች መሬት ላይ የሚነሱ የሕግ 

ክርክሮችን በብቃት መምራት ላይ የጋራ መግባባት 
እንዲኖርና ተመሳሳይ የክርክር አቅም ላይ ለመድረስ 
የተሻለ አቅም እንደሚሆናቸው ያነሱት አቶ ተስፋዬ፤ 
በተለይ ክርክርና ማጭበርበር የሚበዛባቸው የቀበሌ 
ቤቶች አካባቢ አቃቢያነ ህግ በጥብቅ ክትትል 
በማድረግ ፍትሐዊነት እንዲሰፍን ተጨማሪ ግንዛቤ 
እንደሚፈጥርላቸው አመልክተዋል፡፡

ከፕሮጀክቶች ግንባታ ጋር ተያይዞ በልማት 
ተነሺዎች በኩል የሚመጣ በርካታ የፍርድ ቤት 
ክርክሮች መኖራቸውን የጠቆሙት ምክትል ቢሮ 
ኃላፊው፤  አለአግባብ የፍርድ ቤት ክርክሮች ፕሮጀክቶች 
እንዳይስተጓጎሉ እንዲሁም ፍትሕ እንዳይጓደል በጉዳዩ 
ዙሪያ ግንዛቤ የሚሰጥ  መሆኑንም ገልጸዋል።

 በተመሳሳይ መልኩ የኢንስቲትዩቱ ምክትል ዋና 
ዳይሬክተር አቶ ዘካሪያስ ይማም፤ ኢንስቲትዩቱ ችግር ፈቺ 
ጥናትና ምርምሮችን ከመስራት ጎን ለጎን በፍትህ ዘርፉም 
የተሻለ አገልግሎት እንዲኖርና የተለያዩ የፍትህ ተቋማት 
የክህሎትና የአቅም ውስንነት ችግሮችን በሥልጠና 
አስደግፎ ለመቅረፍ ይሰራል ብለዋል። 

ከ300 በላይ ለሚሆኑ አቃቢያነ ህግ የአቅም ግንባታ 
ሥልጠና እየተሰጠ ነው

ጉባኤ በአቪየሽን ዘርፍ ከፍተኛ ስምና ዝና ያላቸው 36 
ሀገራት አባል ሆነው የሚመረጡ መሆኑ ይታወቃል።

ኢትዮጵያ ከዚህ ቀደም የድርጅቱ የምክር ቤት አባል 
ሆና እ.ኤ.አ ከ2001 እስከ 2006 ለተከታታይ ሁለት 
የሥራ ዘመናት አገልግላለች።

በአቪዬሽን ደህንነት ለዘረጋችው ውጤታማ 
የቁጥጥር ስርዓትና የድርጅቱን የመመዘኛ መስፈርቶችና 
የቀረቡላትን የተግባር ምክረ ሃሳቦች በመተግበር እያሳየች 
ላለው ቁርጠኝነትም ከድርጅቱ እውቅናና ሽልማት 
ማግኘቷ ይታወሳል።

193 አገራትን በአባልነት የያዘው የዓለም አቀፉ 
የሲቪል አቪዬሽን ተቋም 41ኛው ጠቅላላ ጉባኤ “ዓለምን 
እንደገና ማስተሳሰር” በሚል መሪ ቃል በካናዳ ሞንትሪያል 
እየተካሄደ ይገኛል፡፡

ለመሆን የሚያስችላት መልካም አጋጣሚ የሚፈጥር 
መሆኑንም ሚኒስትሯ አስረድተዋል።

ኢትዮጵያ የዓለም አቀፍ ሲቪል አቪዬሽን ድርጅት 
የካውንስል አባል ሆና በከፍተኛ ድምጽ መመረጧ 
ዓለም በዘርፉ ለኢትዮጵያ የሰጠውን ክብርና በጎ እይታ 
የሚያመላክት መሆኑንም ጠቅሰዋል።

የሲቪል አቪየሽን ሁለንተናዊ እንቅስቃሴዎች ላይ 
ወሳኝ በሆነው ምክር ቤት ላይ ኢትዮጵያ በአባልነት 
መሳተፏ ሌሎች ዘርፈ ብዙ ጠቀሜታዎች ያለው ነው 
ብለዋል።

ኢትዮጵያ የአለም አቀፉ ሲቪል አቪዬሽን ድርጅት 
መስራችና የአለም አቀፍ ሲቪል አቪዬሽን ኮንቬንሽንን 
ከፈረሙ አገሮች መካከል አንዷ ናት።

በየሦስት ዓመቱ በሚደረገው የድርጅቱ ጠቅላላ 

አቶ ዘካሪያስ ኤርኮላ                                                     ወ/ሮ ፅዋዬ ሙሉነህ                                                                                         አቶ ተስፋዬ ደጀኔ 

ወይዘሮ ዳግማዊት ሞገስ 

ዜና

ጽጌረዳ ጫንያለው

አዲስ አበባ፡- የዘንድሮ የ12ኛ ክፍል ብሄራዊ 
ፈተናን ለማስፈተን የተመረጡ ዩኒቨርሲቲዎች ፈተናውን 
ለመስጠት የሚያስችላቸው ቅድመ ዝግጅት አጠናቀው 
ተማሪዎችን ለመቀበል ዝግጁ መሆናቸውን አስታወቁ። 

የደብረታቦር ዩኒቨርሲቲ የአካዳሚክ ጉዳዮች 
ምክትል ፕሬዚዳንት ዶክተር ክንዴ ገበየሁ  እንደሚሉት፤  
ዩኒቨርሲቲው በአማራ ክልል ባለው ጦርነት ከባድ 
ችግሮችን አሳልፏል።  ሆኖም የ12ኛ ክፍል ፈተና አገርን 
የማዳን ጉዳይ ነውና ችግርን ተጋፍጦ መልካም ነገሮችን 
ለማምጣት የተቻለውን እያደረገ ነው።  በቂ ዝግጅት 
አድርጎም ተማሪዎችን እየጠበቀ ይገኛል።   

ዩኒቨርሲቲው አንዱ የመፈተኛ ተቋም ተደርጎ 
በመመረጡ ያለንን መጠቀም እንዴት እንደምንችል 
አስተምሮናል የሚሉት ዶክተር ክንዴ፤ በእስከዛሬ 
ቆይታቸው 190 የሚሆኑ ክፍሎችን ብቻ ይጠቀሙ 
ነበር።  የጸጥታ ችግሩ ደግሞ ብዙ ንብረቶችን 
አውድሞባቸዋል።  ሆኖም በእድሉ ምክንያት ተማሪዎቹን 
ተቀብሎ ለማስተናገድ የሚያስችል ወደ 500 የሚደርስ 
የመፈተኛ ክፍል አዘጋጅተዋል።  ወንበሮችን ከመሙላት 
አንጻርም ከኮሌጆች ጭምር በማምጣት ዝግጅታቸውን 
አጠናቀዋል።  

በፈተናው ከ17 ሺህ በላይ ተማሪዎችን ተቀብለው 
እንደሚያስተናግዱ የሚያነሱት ዶክተር ክንዴ፤ በቀጣዩ 
ዙር ደግሞ ከ16 ሺህ በላይ ተማሪዎችን የሚቀበሉ መሆኑን 
ጠቁመዋል።  በጥቅሉ የሚያስፈትኗቸው ተማሪዎች ከ33 
ሺህ 100 በላይ መሆናቸውንም ይገልጻሉ።  ይህ ደግሞ 
ተቀብለው ከሚያስተምሯቸው የዩኒቨርሲቲ ተማሪዎች 
በላይ ነው።  ይህንን ያህል ተማሪ ተቀብለው ማስተናገድ 
መቻላቸው ደግሞ  ለቀጣይ ሥራቸው የተሻለ መደላድልን 
እንደሚፈጥርላቸው ተናግረዋል። 

የጸጥታ ስጋቱን በተመለከተ ከከተማ አስተዳደሩ ከዞን 
ጋር እየሰራ መሆኑን የሚናገሩት ምክትል ፕሬዚዳንቱ፤ 
እስከ አሁን ከ60 በላይ የፌደራል ፖሊሶች ገብተው 
ሥራ ጀምረዋል ብለዋል።  ተጨማሪ የጸጥታ አካላትም 
ስለሚኖሩ ችግር ይገጥማል ተብሎ አይታሰብም።  

ዩኒቨርሲቲዎቹ የ12ኛ ክፍል ብሔራዊ ፈተናን ለማስፈተን ተዘጋጅተዋል

ክልሉም ቢሆን የጸጥታውን ጉዳይ በስፋት ትኩረት 
አድርጎ እየተንቀሳቀሰበት ነው።  ከፍተሻ እስከ ፈተና 
ቆይታቸው ድረስ ተማሪዎች ተረጋግተው እንዲፈተኑ 
ይደረጋል ብለዋል።  ማህበረሰቡም  ለዚህ የፈተና ዝግጅት 
የበኩሉን እንዲያደርግ ስምምነት በመደረጉ የፈተና ስርዓቱ  
ስኬታማ በሆነ ሁኔታ እንደሚጠናቀቅ ተናግረዋል። 

የደንቢዶሎ ዩኒቨርሲቲ ፕሬዚዳንት ዶክተር ለታ 
ተስፋዬ በበኩላቸው፤ አካባቢው የስጋት ቀጣና ተደርጎ 
ቢወሰድም ከተለያዩ አካባቢዎች ወደ ዩኒቨርሲቲው 
ተመድበው የመጡትን አራት ሺህ ተማሪዎች እስካሁን 
በነበረው ጊዜ ተቀብለን አስተናግደናል ብለዋል።  ይህ 
ሁኔታ ደግሞ ዩኒቨርሲቲያችን ጸጥታና መረጋጋት ያለበት 
እንደሆነ አረጋግጦልናል።  የቀጣዩን ስራ እንዲሰጠንም 
አድርጎናል።  ይህም የ12ኛ ክፍል ፈተና ሲሆን፤  በቂ 
ዝግጅት ያደረግንበት ነው ሲሉም ተናግረዋል።  

መደበኛ ተማሪዎቹ አሁን የትምህርት ዘመኑን ፈተና 
ስላጠናቀቁ መውጣት ጀምረዋል ያሉት  ዶክተር ለታ፤ 
ምንም ችግር ሳይደርስባቸው ወደየቤተሰባቸው እንዲሄዱ 
ከማድረግ አኳያ ከኮማንድ ፖስቱ ጋር በመቀናጀት 
የዩኒቨርሲቲውን 10 የሚሆኑ ሰርቪሶች በማዘጋጀት ጉዞ 
እንዲጀምሩ አድርገናል።  በምትኩ የ12ኛ ክፍል ተፈታኞች 
የሚገቡበት ይሆናል።  

እስከዛሬ ተቀብለን የምናስተምራቸው ተማሪዎች 
ሰባት ሺህ ብቻ በመሆናቸው ለፈተና የተሰጡን 6500 
ተማሪዎች አይከብዱንም ሲሉም ጠቁመዋል።   

 በመጀመሪያው ዙር 3200 ተማሪዎችን 

ጸጥታ ችግር ያለባቸው አካባቢዎች ላይ ለፈታና 
የሚዘጋጁ ተማሪዎች የስነልቦና ጫና ጭምር 
ያጋጥማቸዋል።  ስለሆነም ችግር እንዳይገጥማቸው 
ከማድረግ አንጻር  እንደ ዩኒቨርሲቲ የሥነልቦና መምህራን 
በማዘጋጀት የሚያግዙበትን መንገድ  አመቻችቷል 
የሚሉት ዶክተር መሀመድ፤ በሁለቱም ዙሮች ከስምንት 
ሺህ በላይ ተማሪዎችን ተቀብለው እንደሚያስፈትኑ 
ይናገራሉ።  ለዚህም በቂ ዝግጅት መደረጉን በመጥቀስ 
በተለይ አካባቢው በሙቀት የሚታወቅ በመሆኑ ከውሃ፣ 
ከኤሌክትሪክ ጋር የሚያጋጥሙ ችግሮች እንዳይኖሩ 
ከወዲሁ መዘጋጀታቸውንም ገልጸዋል።  መተፋፈግ 
እንዳኖርም በአንድ ክፍል ውስጥ ከ25 ያልበለጡ 
ተማሪዎችን ለመፈተን መወሰኑን አስረድተዋል።    

የጸጥታ ጉዳይን በተመለከተ ከክልል እስከ ፌደራል 
ድረስ በጥብቅ ክትትልና ቅንጅት እየተሰራ መሆኑን 
የሚጠቁሙት ፕሬዚዳንቱ፤ አካባቢው በሦስተኛ ዙር 
ጭምር ጦርነት ውስጥ ያለ በመሆኑ ይህንን ትልቅ መዋዕለ 
ንዋይ የፈሰሰበትን የፈተና ጉዳይ በቀላሉ የሚያየው 
አይሆንም።  ስለዚህም  ማህበረሰቡን ጭምር በማሳተፍ 
የሚሰራ ይሆናል።  ከወዲሁ ትልቅ ሥራ እየተከናወነም 
ነው።  ከዚያም ባሻገር የክልሉ የጸጥታ ኃይልና የፌደራል 
ፖሊስም በሙሉ አቅማቸው በመስራት ላይ ናቸው።  
ከጸጥታ አኳያም ሆነ በሌሎች ጉዳዮች ዙሪያ ወልድያና 
ሌሎች አጎራባች ከተሞች ጭምር በመጓዝ በማገዝ ላይ 
እንደሆኑ አንስተዋል።   

ይህ ፈተና ብዙ ተስፋ የተጣለበት ነው።  
ለተማሪውም ሆነ ለሀገር አበርክቶ ያላቸውን ተማሪዎች 
በብቃት ለማውጣት ያለመም ነው።  ስለሆነም 
ከእስከዛሬው በተለየ መንገድ እንዲሰራበት እንደመንግስት 
አቅጣጫ ወርዷል።  ይህንን ደግሞ የማስፈጸም ኃላፊነቱ 
የሁሉም ማህበረሰብ መሆን አለበት።  ጉዳዩ ለትምህርት 
ማህበረሰቡ ብቻ የሚተው አይደለም።  በተለይም የጸጥታ 
ችግር ያለባቸው አካባቢዎች ላይ ሁሉም ካልተረባረበ 
ፈተናው የሚጠበቅበትን ውጤት ሊያመጣ አይችልም።  
ጠላት ደግሞ ይህንን ይፈልገዋል።  እናም ለአገር ሲባል 
ይህንን ፈተና ተደጋግፎ በሰላም ማጠናቀቅ ያስፈልጋል 
ብለዋል። 

ሞገስ ጸጋዬ

አዲስ አበባ፡- በኢትዮጵያ ወደ ንግድና አገልግሎት 
የሚገቡ 150 ሺህ ኢንተርፕራይዞችን ለመመስረት፣ 
ድጋፍ በሚደረግበትና ምርትና አገልግሎቶቻቸውን 
ለሕብረተሰቡ እንዲያቀርቡ ለማመቻቸት በሚቻልበት 
ዙሪያ ስምምነት ተደረገ። 

ስምምነቱን የፈፀሙት ኢንኮ ሞኮ የተሰኘ ድርጅትና 
የስራና ክሂሎት ሚኒስቴር ናቸው። 

በስራና ክሂሎት ሚኒስቴር የሥልጠና  ስራና ስምሪት 
ዴኤታ አቶ ንጉሱ ጥላሁን እንደገለጹት፤ ኢንኮ ሞኮ 
ድርጅት ከዚህ ቀደም በጂግጂጋና በአሶሳ ወደ ንግድና 
አገልግሎት የገቡ ስድስት መቶ ኢንተርፕራይዞችን 
አስመርቋል።  

ለሰልጣኞች ምቹ ሁኔታን ለመፍጠር በሚቻልበት 
ሁኔታ ከድርጅቱ ጋር ስምምነት ላይ ደርሰናል።  በቀጣይ 
150 ሺህ የሚሆኑ ኢንተርፕራይዞች የሚመሰረቱበት፣ 
ድጋፍ በሚደረግበት ምርትና አገልግሎቶቻቸውን  
ለሕብረተሰቡ እንዲያቀርቡ በሚመቻቹበት መንገድ 
ላይ በጋራ ለመስራት ውይይት አድርገን ስምምነት ላይ 
ደርሰናል ብለዋል። 

 ኢንተርፕራይዞች በቅርበት ክትትል ካልተደረገላቸው 
የሚከስሙ በመሆኑ የሌሎች ሀገርን ተሞክሮ በመውሰደ 
ውጤታማ እንዲሆኑ ይደረጋል ሲሉም ተናግረዋል። 

ኢንኮ ሞኮ ድርጅት በትኩረት የሚሰራው ስደተኞችና 
ስደተኞች በሚኖሩበት አካባቢ ያሉ የሕብረተሰብ ክፍሎች 
ላይ ነው ያሉት አቶ ንጉሱ፤ ስደተኞችን ከማቋቋም፣ የስራ 
እድል ከመፍጠር፣  ኢንተርፕራይዞችን ከማስፋፋት ጋር 
በተያያዘ በርካታ ስራዎችን እየሰራ መሆኑን ተናግረዋል። 

በኢትዮጵያ ያሉ ስደተኞችንና ስደተኞች 
በሚኖሩባቸው አካባቢዎች የሚኖሩ ዜጎችን ስልጠና 
በመስጠት ወደ ስራ እንዲሰማሩ  ለማድረግ በሚደረጉ 
ጥረቶች ዙሪያ  ከድርጅቱ ጋር በቅርበት እየሰራን ነው 
ያሉት አቶ ንጉሱ፤ የድርጅቱ ስራዎች ከስራና ክህሎት 
ሚኒስቴር ከስልጠና  ስራና ስምሪት ጋር  ቀጥተኛ ትስስር 
ያለው በመሆኑ በጋራ እንደሚሰሩ ገልጸዋል። 

እንደሚያስተናግዱ የጠቆሙት ፕሬዚዳንቱ፤ በሁለተኛው 
ዙር 3300 ተማሪዎችን እንደሚያስፈትኑም ገልጸዋል።  
ለዚህም በተለይ ተማሪዎች ምንም አይነት የኤሌክትሮኒክስ 
መሳሪያ ይዘው ስለማይገቡ ችግር እንዳይገጥማቸው 
ከማድረግ አንጻር ዩኒቨርሲቲው ሁሉንም ነገር 
አሟልቶ ይጠብቃቸዋል።  ለምሳሌ ለንባብ የሚሆኑ 
ኮምፒውተሮችን ብለዋል።  በተመሳሳይ መመገቢያና 
መሰል የተማሪዎች አገልግሎቶችን በበቂ ሁኔታ እንዲያገኙ 
መዘጋጀቱንም ተናግረዋል።  

ለፈተና በአንድ ክፍል ቢበዛ 30 ተማሪ እንዲፈተን 
ይደረጋል በሚል  250 ክፍሎችን በማዘጋጀት እየጠበቁ 
እንደሆነ የገለጹት ፕሬዚዳንቱ፤ በጸጥታ ጉዳይም ተማሪው 
ብቻ ሳይሆን ቤተሰብ ጭምር ስጋት እንዳይገጥመው 
ጥብቅ ክትትልና ቅንጅት እየተደረገ ነው።  ለዚህ ደግሞ 
ከፌደራል ጭምር የመጡ ፖሊሶችና የጸጥታ አካላት 
አሉ።  እንደ ክልልም ቦታው የስጋት ቀጣና በመሆኑ ልዩ 
ትኩረት ተደርጎ እየተሰራበት ነው ብለዋል።  

የሰመራ ዩኒቨርሲቲ ፕሬዚዳንት ዶክተር መሃመድ 
ኦስማን  በበኩላቸው እንዳሉት፤ ዩኒቨርሲቲው ይህ 
እድል የተሰጠው ለመጀመሪያ ጊዜ በመሆኑ ደስተኛ ነው።  
ተማሪዎቹን በተረጋጋና በተሻለ መንገድ እንዲፈተኑ 
ለማድረግም የተቻለውን ሁሉ ያደርጋል።  የዝግጅት 
ሥራውን የጀመረው ከሁለት ወር በፊት ሲሆን፤ በተለይም 
በአፋር ቴሌቪዥንና ሌሎች ሚዲያዎችን በመጠቀም 
ተማሪዎች ተረጋግተው እንዲፈተኑ ለማድረግ የግንዛቤ 
ማስጨበጥ ሥራ ሲሰራ ቆይቷል።  

አፋር የስጋት ቀጣና በመሆኑ ተማሪዎች ብቻ 
ሳይሆኑ ቤተሰብ ጭምር ይጨነቃል።  መጓጓዝ ላይ ችግር 
ይገጥማቸዋልም የሚል ስጋት ያደረባቸውም አሉ።  እናም 
ዳሎልና መሰል አካባቢዎች ላይ ያሉ ተፈታኝ ተማሪዎችን 
የክልሉ ትምህርት ቢሮ፤ የክልሉ መስተዳድርና 
ዩኒቨርሲቲው በመደጋገፍ ተማሪዎቹ ቀድመው ወደ 
ከተማው በመምጣት ለፈተናው ልዩ ዝግጅት እንዲያደርጉ 
እየታገዙ ነው።  ዩኒቨርሲቲው ከተፈቀደለት አካልና ጊዜ 
ውጪ ማንም መግባት ስለማይችል በተለያዩ ኮሌጆች 
ውስጥ ተረጋግተው የሚፈልጉት ነገር ተሟልቶላቸው 
እንዲቀመጡ ተደርገዋልም ብለዋል።  

150 ሺህ የሚሆኑ ኢንተርፕራይዞች ወደ ንግድና 
አገልግሎት ዘርፍ ሊገቡ ነው

ሞገስ ተስፋ 

አዲስ አበባ፡-  የኢትዮጵያ ግብርና ምርምር ኢንስቲትዩት 
የቲማቲምና ሽንኩርት  ምርታማነትን  ለማሳደግ  በዘርፉ  
ውጤታማ ከሆነች ከደቡብ ኮሪያ ልምድ በመውሰድ እየሰራ 
መሆኑን የኢንስቲትዩቱ ዋና ዳይሬክተር ፈቶ ኢሰሞ (ዶ/ር)  
ገለጹ፡፡ 

ዶክተር ፈቶ ኢሰሞ ለኢትዮጵያ ፕሬስ ድርጅት 
እንደገለጹት፤ ኢንስቲትዩቱ “በኮሪያ አፍሪካ 
የምግብና ግብርና ትብብር ፕሮጀክት”  አማካኝነት  
በቲማቲም፣ቃሪያ፣ሽንኩርትና በቆሎ ምርቶች ኮሪያ 
ካስመዘገበችው ለውጥ ተሞክሮ በመውሰድ በኢትዮጵያ 
ውጤታማ ለማድረግ በትኩረት እየተሰራ ነው፡፡ 

የደቡብ ኮሪያ አፍሪካ የምግብና ግብርና ትብብር በ16 
የአፍሪካ አገራት የሚተገበር ፕሮጀክት ነው ሲሆን፤ ዋና 
ዓላማው  በአፍሪካ የምግብ ዋስትና ማረጋገጥ እና የደቡብ 
ኮሪያ አፍሪካ ወዳጅነት ማጠናከር ነው፡፡

ደቡብ ኮሪያውያን  በቲማቲምና በሽንኩርት ላይ ላቅ 
ያለ ምርምር በማድረግና በምርታማነት የዳበረ ልምድ 
እንዳላቸው የተናገሩት ዶክተር ፈቶ፣ በዘርፉ ያላቸውን 
ልምድ ለኢትዮጵያ በማካፈል የሽንኩርትና የቲማቲም 
ምርት ውጤታማ ለማድረግ  አብረው ለመስራት ስምምነት 
ማድረጋቸውን አስታውቀዋል፡፡

 በስምምነቱ መሰረት በየአራት አመቱ የሚራዘም  
ፕሮጀክት በመቅረጽ እየሰራበት መሆኑንም አክለው 
ገልጸዋል፡፡  

ቃሪያ፣ሽንኩርትና ቲማቲም በኢትዮጵያ ኢኮኖሚ  
እድገት ትልቅ ጠቀሜታ ያላቸው ናቸው ያሉት ዋና 
ዳይሬክተሩ፤ የገቢ ምንጭ በመሆን  በስራ  እድል ፈጠራ 
ረገድም  የጎላ አስተዋጽኦ እንዳላቸው ተናግረዋል፡፡ 

የምርምር ኢንስቲትዩት በፕሮጀክቱ በኩል  የተለያዩ 
ቃሪያ፣ሽንኩርትና ቲማቲም  ዝርዎችን ከኮሪያ አምጥቶ 
በማላመድ ለአርሶ አደሩ ለማከፋፈል በምርምር የተደገፈ ስራ 
እየተሰራ መሆኑን የጠቀሱት ዋና ዳይሬክተሩ፣ ከዚያም አልፎ 
ደቡብ ኮሪያ በዘርፉ ውጤታማ የሆነችው ምን  የአመራረት 

ኢንስቲትዩቱ የቲማቲምና ሽንኩርት  ምርታማነት 
ለማሳደግ እየሰራ ነው

ዘዴዎችን  ተጠቅማ እንደሆነ  አስፈላጊው ልምድ ተወስዷል 
ብለዋል፡፡

 እንደ ዋና ዳይሬክተሩ ማብራሪያ፤ የምርምር ስራው 
አዳዲስ ዝርዎችን በማምጣት ከአፈሩ ጋር ለማላመድ ከሶስት 
እስከ 10 አመት ጊዜ ይፈጃል፡፡ መላመድ ከሚችሉት ብዙ 
አዳዲስ የቲማቲምና ሽንኩርት ዝርያዎች እስካሁን 200 
ለሚሆኑ አርሶ አደሮች የተከፋፈለ ሲሆን  በ2015 ዓ.ም   400 
ለሚሆኑ አርሶ አደሮች ተደራሽ ለማድረግ እየተሰራ ነው፡፡ 

የደቡብ ኮሪያ አየር ንብረትና የአፈር ሁኔታ ለማምረት 
አስቸጋሪ ቢሆንም አገሪቱ ቴክኖሎጂ በመጠቀም  ያለውን 
ችግር  ወደ መልካም እድል መቀየር መቻሏን ያመላከቱት 
ዶክተር ፈቶ ፣ ይህንን ምርጥ  የአመራረት ዘዴ ወደ ኢትዮጵያ 
በማምጣት    በሆለታ ግብርና ምርምር ማዕከል በሰሜን 
ሸዋ፣ ምዕራብ ሸዋና አካባቢዎች ለብዙ አርሶ አደሮች ማሳየት 
መቻሉን አብራርተዋል፡፡

በዘርፉ ውጤታማ የሚያደረጉ ተጨማሪ የምርምር 
ውጤቶች በሂደት ላይ መሆናቸውን  የጠቆሙት ዶክተር 
ፈቶ፤ ፕሮጀክቱን በሚፈለገው ልክ  ወደ ተግባር ለመቀየር 
የበጀት እጥረትና አለም አቀፉ የዋጋ ንረት ትልቅ ፈተና 
መሆናቸውን ጠቁመዋል፡፡ የታሰቡ ምርምሮችን በቀላሉ 
መስራት ባለመቻሉ ዝርያዎችን በተፈለገው መጠን ለማላመድ 
ፈታኝ  መሆኑን አክለው  ገልጸዋል፡፡

እንደ አቶ ንጉሱ ገለጻ፤ ድርጅቱ ለጥቃቅንና አነስተኛ 
መካከለኛ ኢንተርፕራይዞች ምስረታ የሚሆን አስፈላጊ 
ገንዘብ  ያቀርባል።  በመቀጠል  ወደ ምርት  አገልግሎት 
እንዲሸጋገሩ  የማብቃት ስራና የንግድ ስራ ድጋፍ 
እንዲደረግላቸው  ያደርጋል።   የገንዘብና የስልጠና ድጋፍ 
የተደረገላቸው ዜጎች ምርቶቻቸውንና አገልግሎታቸውን 
የሚያቀርቡባቸው ገበያዎች  እንዲመቻቹላቸው ይሰራል 
ብለዋል።  

የኢንኮ ሞኮ ዋና ስራ አስፈፃሚ የሆኑት ጁሊያን 
ኦይለር በበኩላቸው፤ ድርጅቱ ዋና ስራው ስደተኞችና 
ስደተኞችን ያቀፉ የማሕብረተሰብ ክፍሎችን በመደገፍ 
ወደ ስራ እንዲገቡ ማድረግ ነው ብለዋል።  

በአሁኑ ጊዜ በአዲስ አበባ፣ በአሶሳና በጂግጂጋ 
ስራ እየሰራን እንገኛለን፤ በኢትዮጵያ ለመጀመሪያ ጊዜ 
በጂግጂጋና በአሶሳ የመጀመሪያ ዙር ስድስት መቶ 
ሰልጣኞችን አስመርቀናል።  ኢንኮ ሞኮ በኢትዮጵያ 
እ.ኤ.አ በ2030 አምስት መቶ የጥቃቅንና አነስተኛ 
ኢንተርፕራይዞችን ለመደገፍ አዲስ ስትራቴጂ ይፋ 
አድርጎ እየተንቀሳቀሰ ነው ብለዋል።  

 ለስደተኞችና ስደተኞች በሚኖሩበት አካባቢ ያሉ 
ዜጎችን ስልጠና የመስጠትና የገንዘብ ድጋፍ እያደረግን ነው 
ያሉት ስራ አስፈጻሚዋ፤ በቀጣይ ወደ ምርትና አገልግሎት 
እንዲሸጋገሩ አስፈላጊው ድጋፍ ይደረጋል።  ባለፉት 10 
አመታት ኢንኮ ሞኮ በኢትዮጵያና ሩዋንዳ ከአርባ አንድ 
ሺህ በላይ የሚሆኑ ኢንተርፕራይዞችን አገልግሏል።  
እ.ኤ.አ በ2030 በአፍሪካ ለስምንት ሀገር የአነስተኛና 
ጥቃቅን የንግድ ስራዎችን ለመደገፍ አራት መቶ ሚሊየን 
ዶላር ወይም ሃያ አንድ ቢሊየን ብር ኢንቨስት ለማድረግ 
እየሰራ ነው ብለዋል። 

ዜና

ከ1ኛው ገፅ  የዞረ

የሳይንስና የቴክኖሎጂ አውደ ርዕዩ እንደ እኔ 
አይነት ወጣቶች ዓላማቸውን እንዲያሳኩ ያግዛል 
የሚለው ወጣት ብሩክ፤ አዳዲስ የቴክኖሎጂ የፈጠራ 
ውጤቶች የቀረቡበት በመሆኑ ከሌሎች ትምህርት 
እንዲቀስም ሌሎች ደግሞ ከእኛ ልምድና እውቀት 
እንዲቀስሙ ምቹ ሁኔታ ይፈጠራል ብሏል። 

በተለይ አውደ ርዕዩን የሚጎበኙ ወጣቶችና 
ህጻናት ሳይንሳዊ የፈጠራ ስራዎች ላይ እንዲያተኩሩ 
ያበረታታል፤ ያነቃቃል፣ ያነሳሳል።  ይህም ነገ 
ኢትዮጵያ በቴክኖሎጂ የተሻለ ደረጃ ላይ እንድትደርስ 
ያስችላል ሲል ገልጾልናል።  

ወጣት አዋድ ሳልህ በማይክሮኒክ ኮሌጅ 
የኮምፒተር ሳይንስ ትምህርት የሶስተኛ ዓመት ተማሪ 
ነው።  በአውደ ርዕዩ ለማየት ጓጉቶ ወደ አዲሱ 
የኢትዮጵያ ሳይንስ ሙዚየም እንደመጣ ይናገራል።  
በአውደ ርዕዩ ተስፋ የሚሰጡ አዳዲስ የቴክኖሎጂ 
ውጤቶችን አይቻለሁ።  እነዚህ ስራዎች በቀጣይ ብዙ 
ከተሰራባቸው በኢትዮጵያ በሁሉም ዘርፍ ለውጥ 
የሚያመጡ ናቸው።  ይህም ብቻ ሳይሆን በተለይ 
አዲሱን ትውልድ የሚያነቃቃ ነው ብሏል። 

እኔ በግሌ ተስፋን አጭሮብኛል። ብዙ 
ያሰብኳቸውን ስራ እንዳሳካ ሞራል ሰጥቶኛል።  
በተማርኩበት ሙያ የተሻለ ሀገርና ህዝብ የሚጠቅም 
ስራ ለመስራት ዝግጁ እንድሆን አድርጎኛል ብሏል 
ወጣቱ። 

ዛሬ በዓለም ላይ የሰለጠኑ ሀገራት  የቴክኖሎጂና 
የሳይንስ ውጤቶቻቸው ከዲጂታል ቴክኖሎጂ 
ጋር የተያያዙ ናቸው  የሚለው በኢትዮ-ቴሌኮም 
ኔትዎርክ ኢፍራስትራክቸር ስትራቴጂ ዳይሬክተር 
ዮሀንስ ጌታሁን፤ ምርታማነታቸውንና የአሰራር 
ውጤታማነታቸውን እያረጋገጡ የሚገኙት በዲጂታል 
ቴክኖሎጂ በመታገዝ መሆኑን ይናገራል። 

ኢንዱስትሪ ሚኒስቴር የ2015 በጀት ዓመት 
የመጀመሪያ ሩብ ዓመት የመደበኛ ሥራዎች ዕቅድ 
አፈፃፀም ግምገማ በአርባምንጭ ከተማ እያካሄደ ነው፡፡

የኢንዱስትሪ ሚኒስትሩ አቶ መላኩ አለበል 
ለኢትዮጵያ ፕሬስ ድርጅት እንደገለፁት፤ በሀገር ውስጥ 
የማይመረቱ የተለያዩ የኢንዱስትሪ  ምርቶችን በሀገር 
ውስጥ ምርት በመተካት በ2015 በጀት ዓመት የመጀመሪያ 
ሩብ ዓመት 67 ነጥብ 2 ሚሊየን ዶላር ማትረፍ ተችሏል።

በበጀት ዓመቱ የመጀመሪያ ሩብ ዓመት የተገኘው 
ውጤት የኢትዮጵያ ታምርት ንቅናቄ ጉልህ አስተዋፅኦ 
እንደነበረው ሚኒስትሩ ጠቁመዋል።

በኢትዮጵያ ታምርት ንቅናቄ በ2014 በርካታ 
ተዘግተው የነበሩ ኢንዱስትሪዎች የመከፈት ዕድልን፤ ከ2 
ቢሊየን ዶላር ተኪ ምርቶች በላይ መመረታቸውን፤ ከ500 
ሚሊየን ዶላር ወጪ ምርቶች ወደ ውጭ መላካቸውን እና 
ከ225 ሺህ በላይ የሥራ ዕድል የተፈጠረበት በጀት ዓመት 
መሆኑን ጠቅሰዋል።

በሌላ በኩል በ2014 በጀት ዓመትና ከዚያ በፊት 

ማራዘሚያ ነው ብለዋል፡፡
አሸባሪው የሕወሓት ቡድን ራሱ በትግራይ ህዝብ ላይ 

የዘር ማጥፋት ወንጀል እየፈፀመ ባለበት ወቅት  ለፖለቲካ 
ፍጆታ ሲል መንግስት በትግራይ ህዝብ ላይ የዘር ማጥፋት 
ወንጀል ፈጽሟል እያለ ይገኛል ያሉት አቶ አወት፤ ይህ 
ደደሞ ለትግራይ ህዝብ ተቆርቋሪ ለመምሰልና መንግስትን 
ለመወንጀል ነው ብለዋል።

ሕጻናትን ሳይቀር ወደማይመለከታቸው ጦርነት 
በማስገባት እያስፈጃቸው ያለው ራሱ አሸባሪው ቡድን 
ሆኖ እያለ መንግስትን ለመወንጀል መሞከሩ ቡድኑ 
የለመደው የማጭበርበር ስልቱ እንደሆነም አቶ አወት 
ጠቁመዋል፡፡  ይህ ዓይነቱ ማጭበርበር ከተመሠረተበት 
ጊዜ ጀምሮ አብሮት የነበረ  ባህሪው ነው ብለዋል፡፡  

በሌላ በኩል የመንግስታቱ ድርጅት የሰብአዊ መብት 
ኮሚሽን ‹‹ሪፖርት›› መንግስት ረሃብን እንደ የጦር መሳሪያ 
አድርጎ ተጠቅሞበታል ማለቱ ሕወሓትን በመደገፍ 
የፖለቲካ አጀንዳቸውን ለማሳካት ካልሆነ በስተቀር መሬት 
ላይ ያለውን እውነታ አያንፀባርቅም ብሏል።

“አንዳንድ ምዕራባውያን አሸባሪውን ቡድን ሲረዱ 

ያቀረባቸውን አቋሞች የጠበቀ ሆኖ መገኘቱንም 
አገልግሎቱ ባወጣው መረጃ ጠቅሷል።

ንግግሩ በአፍሪካ ኅብረት አደራዳሪነት ብቻ 
እንዲሆንና ያለ ቅድመ ሁኔታ እንዲደረግ መንግሥት 
አቋሙን ሲገልጽ መቆየቱንም አስታውሷል።

ግጭቱን ለመፍታትም መንግሥት ሁሉንም ዓይነት 
የመፍትሔ እርምጃዎች ለመውሰድ ሲንቀሳቀስ መቆየቱን 
ጠቅሶ፤ ወደፊትም ይህንኑ አጠናከሮ እንደሚቀጥል 
አረጋግጧል።

መንግስት በሰሜኑ የሀገሪቱ ክፍል የተፈጠረውን 
ችግር በሰላማዊ መንገድ ለመፍታት ውሳኔ ማሳለፉ 

በጋዜጣው ሪፖርተር

አዲስ አበባ፡- የኢትዮጵያን ህልውና በማስጠበቅ 
የተጀመረውን ልማት በማስቀጠል ሂደት የብልጽግና 
ፓርቲ የላቀ ሚና ተጠናክሮ የሚቀጥል መሆኑን የብልጽግና 
ፓርቲ ምክትል ፕሬዚዳንትና የጽሕፈት ቤት ኃላፊ አደም 
ፋራህ ተናገሩ።

 የብልጽግና ፓርቲ ዋና ጽሕፈት ቤት አመራርና 
ሠራተኞች ለጀግናው የሀገር መከላከያ ሠራዊት ደም 
ለግሰዋል።

 የፓርቲው ምክትል ፕሬዚዳንትና የጽሕፈት ቤት 
ኃላፊ አደም ፋራህ፤ ለኢትዮጵያ ህልውና ሲል በጀግንነት 
መስዋዕትነት እየከፈለ ለሚገኘው ሠራዊት ደም መለገስ 
ታላቅ ክብርና ኩራት መሆኑን ገልጸዋል።

 ለኢትዮጵያ ክብር በጀግንነት እየተዋደቀ ለሚገኘው 
የሀገር መከላከያ ሠራዊት ደጋፊና ደጀን መሆን የሁሉም 
ኃላፊነት መሆን አለበት ብለዋል።

 «ለሀገር ባለውለታና የሕዝብ አለኝታ ደማችንን 
መለገሳችን ትንሹ ስጦታ ነው” ያሉት ኃላፊው፤ በቀጣይ 
በሁሉም መልኩ ድጋፍና እገዛችን ሊቀጥል ይገባል ነው 
ያሉት።

 በመሆኑም ለሀገር ክብርና ሕልውና በጀግንነት 
እየተዋደቀ ለሚገኘው የሀገር መከላከያ ሠራዊት ሁላችንም 
ደጋፊና ደጀንነታችንን አጠናክረን መቀጠል አለብን 
ብለዋል።

ብልጽግና ፓርቲ እንደ ገዥ ፓርቲነቱ ሁለንተናዊ 
ሚናውን እየተወጣ መሆኑን ጠቅሰው፤ የኢትዮጵያን 
ህልውና በማስጠበቅ የተጀመረውን ልማት በማስቀጠል 

ሂደት የብልጽግና ፓርቲ የላቀ ሚና ተጠናክሮ ይቀጥላል 
ሲሉ አረጋግጠዋል።

ብልጽግና ፓርቲ በአንድ በኩል ለሀገር ደህንነት በሌላ 
በኩል የማልማት ሥራዎች በተጠናከረ መልኩ እንዲቀጥሉ 
እየሰራ መሆኑን አቶ አደም ፋራህ ተናግረዋል።

 በብልጽግና ፓርቲ ጽሕፈት ቤት የፖለቲካ 
ፓርቲዎችና ሲቪክ ማህበራት ጉዳዮች ዘርፍ ኃላፊ ዶክተር 
ዓለሙ ስሜ በበኩላቸው፤ ለኢትዮጵያ ክብርና ሉዓላዊነት 
መከበር ሲባል የምናደርገው ድጋፍና እገዛ ሁላችንንም 
የሚያኮራ ነው ብለዋል።

ከ12 ሚሊየን በላይ አባላት ያሉት ብልጽግና 
እስከታችኛው መዋቅር ባለው የፓርቲው አባላቱና 
አመራሮችም ሀገራዊ ብልጽግናን ለማረጋገጥ በቀዳሚነት 
እየተረባረበ መሆኑን ገልጿል።

የኢትዮጵያን ህልውና በማስጠበቅ የተጀመረውን ልማት ለማስቀጠል 
ጠንክሮ እየሰራ መሆኑን ብልጽግና ፓርቲ አስታወቀ

በተለያዩ ምክንያቶች ሥራዎች መንጠባጠባቸውን 
የጠቆሙት ሚኒስትሩ፤ በተለይ በ2013 ዓ.ም በኮቪድ 19 
ምክንያት በ2014 ዓ.ም ደግሞ በዓለም አቀፋዊና ሀገራዊ 
ሁኔታ ምክንያት የኢንዱስትሪው ዘርፍ ቀሪ የቤት ሥራዎች 
እንዳሉበት ተናግረዋል።

በመሆኑም በ2015 በጀት ዓመት አቅምን አሟጦ 
በመጠቀም ቀሪ ሥራዎችን በማከናወን የዘርፉ አፈፃፀም ከአሥር 
ዓመቱ ዕቅድ ጋር የተጣጣመ እንዲሆን ይደረጋል ብለዋል።

በበጀት ዓመቱ ቀሪ ሥራዎችን ለመሥራት ሲባልም 
የ2015 በጀት ዓመት የመጀመሪያ ሩብ ዓመት አፈፃፀም 
ቀደም ብሎ እንዲገመገም መደረጉን አንስተዋል።

በተደረጉ ግምገማዎችና በታዩ ለውጦች የኢትዮጵያ 
ታምርት ንቅናቄ በአጭር ጊዜ ውስጥ አመርቂ ውጤት 
እንዳስገኘ አያይዘው ገልፀዋል።

ንቅናቄው ኢንዱስትሪዎች ከማሽቆልቆል ጉዟቸው 
እንዲገቱ ማድረግ የተቻለበት ነው ያሉት ሚኒስትሩ፤ 
በንቅናቄው የተዘጉ ኢንዱስትሪዎችን በማስከፈትና 
የኢንዱስትሪዎችን ምርታማነት በማሳደግ ረገድ አመርቂ 
ውጤቶች ተመዝግበዋል ብለዋል። 

የኢትዮጵያ ታምርት ንቅናቄ ተጠናክሮ እንደሚቀጥል  
የጠቆሙት ሚኒስትሩ፤ በተለያዩ አካባቢዎች የሚታዩ 
ችግሮችን ተከታትሎ መፍታት እንደሚያስፈልግ 
ጠቅሰዋል።

አቶ መላኩ ከሁለት ዓመት በፊት ሚኒስቴር መሥሪያ 
ቤታቸው በአርባ ምንጭ በነበረው ስብሰባ ጉብኝቶችን 
አድርጎ የአዞ ቆዳ ለኢንዱስትሪዎች ግብዓት ሊሆን እየቻለ 
በገበያ እጦት ችግር ውስጥ ገብቶ መመልከታቸውን 
ገልፀዋል።

ሆኖም በተደረገ ድጋፍ የአዞ ቆዳ ክምችቶችን የገበያ 
ትስስር መፍጠር መቻሉንና ዘላቂ የመፍትሄ አቅጣጫ 
ተቀምጦ ችግሩ መፈታቱን ተናግረዋል።

የእንኳን ደህና መጣችሁ ንግግር ያደረጉት የጋሞ ዞን 
ዋና አስተዳዳሪ አቶ ብርሐኑ ዘውዴ በበኩላቸው፤ በደቡብ 
ብሔሮች፣ ብሄረሰቦችና ህዝቦች ክልል በተለይ በግብዓት 
ረገድ ምቹ ሁኔታዎች መኖራቸውን ገልፀዋል።

ሆኖም በበቂ ሁኔታ ኢንዱስትሪዎች አለመኖራቸው 
ለኢንዱስትሪ ግብዓት ሊሆኑ የሚችሉ ምርቶች ገዢ 
በማጣታቸው መቀዛቀዝ ታይቶባቸዋል ብለዋል።

በክልሉ ትልቅ የማምረት አቅም ቢኖርም 
በኢንዱስትሪዎች አለመኖር ምክንያት መቀዛቀዝ 
ታይቶባቸዋል በማለት እንደማሳያ በክልሉ የታየውን 
የጥጥ ምርት አንስተዋል።

ሌሎች ምርቶችም ለኢንዱስትሪዎች ግብዓት ሊሆኑ 
የሚችሉ መሆኑንና ኢንዱስትሪዎችን ለመቀበል ዝግጅቶች 
መደረጋቸውን ተናግረዋል።

በደቡብ ክልል፣ በጋሞ ዞን አርባ ምንጭ ከተማ 
ውስጥ ብቻ ከ300 ሄክታር በላይ መሬት መዘጋጀቱንና 
በከተማው ዙሪያም ከ1 ሺህ በላይ ሄክታር መሬት 
መዘጋጀቱን አቶ ብርሐኑ አብራርተዋል።

በአካባቢው ለኢንዱስትሪዎች ሥጋት የሆነው 
የኃይል አቅርቦት ችግርንም ለመፍታት እየተሠራ መሆኑን 
ገልፀዋል።

ከዚህ በፊት በአካባቢው አንድ ብቻ የመብራት 
ስቴሽን መኖሩ ለኃይል እጥረትና መቆራረጥ መዳረጉን 
ገልፀው፤ የፌዴራል መንግሥት ችግሩን በመረዳት 
ሁለተኛውን የኃይል መሠራጫ ጣቢያ ለመገንባት መሬት 
ርክክብ መፈፀሙን አብራርተዋል።

ከ1ኛው ገፅ  የዞረ
ኢትዮጵያም ይህን ቴክኖሎጂ በስራ ላይ በማዋል 

ብዙ ጅምር ስራዎችን እየሰራች መሆኑን ገልጾ፤ 
የሳይንስና የቴክኖሎጂ ፈጠራ ስራዎች አውደ ርዕዩ 
ይህንኑ የሚያረጋግጥ መሆኑን ገልጾልናል።  ኢትዮ- 
ቴሌኮም ኢትዮጵያን ወደ ዲጂታል ኢኮኖሚ ማሸጋገር 
የሚያስችሉ ፈርጀ ብዙ ስራዎችን እየሰራ እንደሚገኘና 
ይህንኑ የቴክኖሎጂ አዳዲስ አገልግሎቶቹን በአውደ 
ርዕዩ ይዞ መቅረቡንና እያስተዋወቀ መሆኑን 
አመልክቷል። 

ብዙ ዓለም አቀፍ  የሳይንስና የቴክኖሎጂ አውደ 
ርዕዮች ተጋብዤ በአካል ተገኝቼ ተመልክቻለሁ 
የሚለው ዳይሬክተሩ፤በኢትዮጵያ ሳይንስ ሙዚየም 
በተዘጋጀው አውድ ርዕይ እየታዩ ያሉ አዳዲስ የተለያዩ 
የቴክኖሎጂ ትዕይንቶች  ለኢትዮጵያ ብቻ ሳይሆን 
ለአፍሪካም ተስፋ የሚሰጡ ናቸው ሲል ነግሮናል። 

የማዕድን፣የግብርናን፣የጤናን፣ የትምህርትንና 
የኢንዱስትሪ ዘርፎች ሊያዘምኑና ሊያቀላጥፉ የሚችሉ 
120 የሚደርሱ የቴክኖሎጂ ውጤቶች የቀረቡበት 
አውደ ርዕይ ነው ብሏል።  

አውደ ርዕዩ ለተመራማሪዎችና ለታዳጊዎች 
ጥቅሙ ከፍተኛ መሆኑን ገልጾ፤ ከአፍሪካም ሆነ 
ከአሜሪካ የመጡ የዘርፉ ባለሙያዎች አውደ ርዕዩን 
አይተው የሰጡት አስተያየት እንደ ሀገር የሚያነቃቃና 
የሚያበረታታ ነው።  በቴክኖሎጂና በፈጠራ ስራም 
ተስፋ እንዳለን ነግረውናል።  ይህን አውደ ርዕይ 
በተለይ ለቴክኖሎጂ ፍላጎት ያላቸው ሰዎች መጥተው 
ቢያዩት ትልቅ ተስፋና ብርታት የሚያገኙበት ነው  
ሲል መልዕክት አስተላልፏል። 

አውደ ርዕዩ ለሁለት ሳምንት የሚቆይ ሲሆን፤ 
ኢትዮ ቴሌኮም፤የኢትዮጵያ አርቲፊሻል ኢንተለጀንስ 
ኢንስቲትዩትና የኢንፎርሜሽን መረብ ደህንነት 
አስተዳደር በጋራ ያዘጋጁት መሆኑ ታውቋል። 

ከ1ኛው ገፅ  የዞረ ቆይተዋል፤ አሁንም ይህ ዘገባ የዚህ ቅጥያ ነው፤ እህል 
ወይም ሌላ መሰረታዊ የሰብአዊ እርዳታ እየገባ ነበር፤ 
ይህንን ተግባራዊ ለማድረግ መንግስት የተናጠል የተኩስ 
አቁም አውጆ ነበር፤ ይህንን የኢትዮጵያ ህዝብና የአለም 
ህዝብ ያውቀዋል። ውንጀላው መንግስትን ለማዳከም 
እና ወያኔን ወደ ስልጣን ለመመለስ ሆን ተብሎ የተደረገ 
የፖለቲካ ሸፍጥ ነው” ብለዋል።

በሌላ ወገን የትግራይ ህዝብ በአሸባሪው ሕወሓት 
ምክንያት ከገባበት ሰቆቃና ችግር ለመውጣት ከመንግስት 
ጎን ሊቆም ይገባል። ይህ ከሆነ የፌደራል መንግስት 
እያደረገው ያለው ተደጋጋሚ የሰላም ጥረት ሊሳካ ይችላል 
ብለዋል።

ሰላም በመንግስት ተሳትፎ ብቻ ሊገኝ ስለማይችል 
ህዝቡ መተባበር አለበት፤ የትግራይ ወጣቶች 
ህይወታቸውን በከንቱ መክፈል የለባቸውም፤ አንዋጋም 
በማለት ለመንግስት እጅ መስጠት ወይም ቡድኑን 
መታገል አለባቸው፤ ወጣቱ ከመንግስት ጋር ሆኖ ለሰላም 
መታገል አለበት፤ የትግራይ ህዝብም ልጆቹን ወደ ጦርነት 
መላክ የለበትም ሲሉም አቶ አወት መልእክታቸውን 
አስተላልፈዋል።

ከ1ኛው ገፅ  የዞረ ይታወሳል፡፡ በዚህ ውሳኔ መሰረትም የተናጠል ተኩስ 
አቁም አድርጓል፡፡ ለዕርዳታ የሚገቡ መኪኖችና ቁሳቁሶች 
ላልተገባ ተግባር መዋላቸውን እንኳን እያወቀ ለህዝቡ 
ሲባል ወደ ትግራይ ክልል ሰብዓዊ ዕርዳታ እንዲገባ 
ሁሉንም ነገር አመቻችቷል፡፡ የድርድር ዕቅዱንና 
ተደራዳሪዎችን ይፋ አድርጓል፡፡ በማንኛውም ጊዜ፣ ቦታና 
ጉዳዮች ለመነጋገር ዝግጁ መሆኑን ቢያሳውቅም አሸባሪው 
ሕወሓት ይህን የሰላም መንገድ ወደ ጎን ብሎ ሶስተኛ ዙር 
ጦርነት መክፈቱ ይታወሳል፡፡

ይህም ሆኖ  የአፍሪካ ህብረት ጥሪ የመንግስት 
አቋም ጋር ተመሳሳይ ነው ማለቱ መንግስት  እስካሁን  
ድረስ ለሰላም በሩን ክፍት አድርጎ እየጠበቀ መሆኑን 
ያረጋግጣል፡፡

አቶ አደም ፋራህ 

የሳይንስና ቴክኖሎጂው ማርሽ...
መንግሥት ግጭቱን ለመፍታት ሁሉንም...

‹‹አሸባሪው ሕወሓት ሦስተኛ ዙር...

ባለፉት ሦስት ወራት ከ67 ሚሊየን ዶላር...

አዲስ ዘመን
የኢትዮጵያ ፕሬስ ድርጅት ዋና ስራ 

አስኪያጅ
ስልክ ቁጥር - 011-126-42-22

ዋና አዘጋጅ
አንተነህ ኃ/ብርሃን ወ/መድህን

አድራሻ 
ንፋስ ስልክ ላፍቶ ክ/ከ
ወረዳ 06
የቤት ቁጥር 319
ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240
Email:-  wendweson.shimelis@press.et
          wendwesonshimelis@gmail.com 

የአዲስ ዘመን ምክትል ዋና አዘጋጆች 

 • ወርቁ ማሩ

 • ኃይሉ ሣህለድንግል

 • አልማዝ አያሌው

 • እስማኤል አረቦ

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።    በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።    

ነፃ
 ሃ
ሳብ

አሸባሪው ትህነግ ከውልደቱ ጀምሮ የትግራይን ሕዝብ ትርጉም የለሽ በሆኑ  ፕሮፓጋንዳዎች  ለእኩይና  ጥፋት 
አላማው በማሰለፍ  የማይገባ ዋጋ እንዲከፍል አድርጎታል። ይህ ፍጥረታዊ ባህሪው ዛሬም በተመሳሳይ  መልኩ  
ከቀደሙት  ዘመናት  በከፋ ሁኔታ  ሕዝቡን   ተነግሮ ለማያልቅ መከራና እልቂት እየዳረገው  ይገኛል።

ቡድኑ  ዛሬ  ላይ  ተከበሃል፤  ልትጠፋ ነው ወዘተ የሚል  ትርክቶችን  በመፍጠር  የትግራይ ሕዝብ  ለዘመናት 
አብሮት  በፍቅር  እና  በወንድማማችነት  አብሯቸው የኖረ   አጎራባች  ሕዝቦች  ጋር ሳይቀር  ደም እያቃባ  በተለመደው  
እኩይ ተግባሩ  ዕድሜውን ለማርዘም  አጥብቆ  እየሰራ ነው። 

በቀደመው ዘመን አሸባሪው  ትህነግ  በነጻነት ስም   በአስር ሺ  የሚቆጠሩ የትግራይ ወጣቶችን  ሕይወትና  በመቶ 
ሺዎች የሚቆጠሩትን አካል ገብሮ በትግራይ ሕዝብ ላይ አስከፊ አምባገነናዊ ስርአት  በመጫን ሕዝቡ የራሱን ዕድል 
በራሱ የሚወስንበትን  ተፈጥሯዊ መብቱን አሳጥቶት  ቆይቷል።

ጠንካራና ውስብስብ በሆኑ የደህንነት መዋቅሮች እና አደረጃጀቶች  በመፍጠር  መላው የትግራይ ሕዝብ  ያለ 
አማራጭ ሃሳብ እንዲኖር አስገድዶታል።  የተሻለ አማራጭ  ሃሳቦች ያላቸውን   አመራሮችን    ሆኑ  ግለሰቦችን  
ከማሳደድ እስከ መግደል የዘለቁ  የከፉ ተግባራትን በሕዝቡ ላይ   ሲፈጽም ቆይቷል። 

“የትግራይ ሕዝብ  እና ትህነግ አንድ  ናቸው”  የሚል ትርክት በመፍጠርም፤ ጊዜ ያለፈበት  እና  ፍጥረታዊ ሞቱን 
እየሞተ  ያለን እንደ ሕዝብ ቀጣይ የተሻሉ ዘመናትን የሚጠብቀውን ሕዝብ በማመሳሰል ሕዝቡን ይዞ ለመጥፋት ብዙ 
ሰርቷል፤ አሁንም እየሰራ ነው።

በኢትዮጵያ ታሪክ ውስጥ ከፍ ያለ ስፍራ ያለውን ፤ ኢትዮጵያዊነቱን  መቼም ቢሆን  ለጥያቄ አቅርቦ  የማያውቀውን  
የትግራይን ሕዝብ  ሀገር ጠል ከሆነው  ቡድኑ  ባህሪ ጋር ለማስተሳሰር በመሞከር  ዕድሜውን  ለማርዘምም  ረጅም 
መንገድ ተጉዟል።

በስልጣን ዘመኑ ራሱን አዲስ የገዥመደብ አድርጎ በመቁጠር  ከቀደሙት ዘመናት በከፋ መልኩ  አምባገነናዊ 
ከመሆን ባለፈ  የሀገርና ሕዝብን ሀብት  በተደራጀና በተጠና መንገድ በመዝረፍ  በሀገሪቱ ሌብነትና ሙስና ህጋዊ የሆኑ 
ያህል እንዲታሰቡ  አድርጓል።  ለህዝብ ጉዳይ /ለትግራይ  ህዝብ /ጭምር ደንታ ቢስ የሆኑ  የአንድ ቤተሰብ ስብስቦችን 
ፈጥሯል።

የሀገርን ሀብት ዘርፎ  ከማሸሸ ባለፈ ብሄራዊ ጥቅሞችን ለተለያዩ ሀገራትና ኃይላት   አሳልፎ በመስጠት ሀገሪቱ 
ብዙም ተጠቃሚ ለማትሆንባቸው ጉዳዮች ብዙ ዋጋ እንድትከፍል አድርጓል።  የሀገርን ስም በሚያጎድፉ ተግባራት 
ያለ አንዳች ሀፍረት    በዓለም አቀፍ አደባባዮች ድምጹን ሲያሰማም ተደምጧል።

ከተለያዩ  የውጭ ኃይላት   ከሚቀበለው ተልዕኮም የተነሳ ሀገሪቱ  ከጎረቤት ሀገራት ጋር  በቀደመ  ወንድማማችነትና 
ወዳጅነት ከመኖር ይልቅ  በጥርጣሬና ባለመተማመን መንፈስ  እንዲኖሩ  በማድረግ  ስለሌሎች ተጠቃሚነት  
የአካባቢውን ሀገራት ሕዝቦች  ችግር  ውስጥ በመክተት ተግባራት  ተጠምዶም  ኖሯል።

ቡድኑ  ከተፈጥሯዊ ባህሪው ከመነጨውና በተጨባጭም በተግባር ከታየው  ጸረ- ሕዝብና ሀገር ባህሪው 
ምክንያት ከስልጣን በሕዝባዊ እንቢተኝነት ከተወገደ ማግስት ጀምሮም      የለውጡ መንፈስ  ደስ ያላሰኛቸውን  
ኃይሎች  እና የታሪካዊ ጠላቶቻችንን  አጀንዳ አንግቦ ወደስልጣን ለመመለስ እያደረገ ላለው የቁም ቅዥት የትግራይን 
ሕዝብ   እንደለመደው  የእርድ በግ አድርጎ ካቀረበ ዓመታት እየተቆጠሩ ነው።

የቡድኑ  አመራሮች በተለያዩ ወቅቶች  በአደባባይ በድፍረት እንደሚናገሩት፤  ጦርነት እያካሄዱ ያሉት  በዓለም 
አቀፍ  ደረጃ  በአካባቢው /በአፍሪካ ቀንድ/ ልዩ ፍላጎት ያላቸውን ኃይሎች ፍላጎት  እውን ለማድረግ እንደሆነ  
ይናገራሉ።

በቅርቡ እንኳን   የቡድኑ ወታደራዊ አዛዥ  ነኝ የሚል አንድ አመራር በአንድ ውይይት ላይ ቡድኑ የትግራይን 
ሕዝብ አስከፊ በሆነ ጦርነት ውስጥ እየማገደ ያለው  በአፍሪካ ቀንድ  የተለየ ፍላጎት   ላላቸው ኃይላት  የፍላጎት ስኬት  
እንደሆነ በግልጽ ተናግሯል። 

ሰውየው ይህንን  ሲናገር  በጦርነት  ከእናታቸው  ጉያ ያለ እድሜያቸውና ፍላጎታቸው ተገደው ሆነ  በተራ  
ፕሮፖጋንዳ  እና በዘፈን ጀግነው በጦርነቱ እያለቁ ያሉ የትግራይ ህጻናት፣ ተዳጊዎች ፣ ወጣቶችና አዛውንቶች ጉዳይ 
ጉዳዩ እንዳልሆነ፤ ለዚህ የሚሆን ህሊናም ሆነ ጊዜ  እንደሌለው በተጨባጭ አስመስክሯል። በግለሰቡ በአደባባይ 
የተንጸባረቀውን  የሽብር ቡድኑን ሃሳብ  የትግራይ ሕዝብ  በሰከነ ሕሊና ሊመለከተው ይገባል። 

ይህ  የቡድኑ የአደባባይ  እውነት የትግራይ ሕዝብ  ሕይወቱን እየገበረ ያለው  ለማን እንደሆነ  በግልጽ  ያሳየ  
ከመሆኑም ባለፈ፤ ከዚህ ጦርነት እና  ጦርነቱ  ከፈጠረው እልቂት ቡድኑ ተጠቃሚ እንዲሆኑ የሚፈልጋቸው የውጭ 
ኃይሎች መሆናቸውንና የጦርነቱንም ዋነኛ ዓላማ በተጨባጭ ያሳየ ነው!

«ሲስሟት ቀርቶ ሲስቧት»

የትግራይ ሕዝብ የአሸባሪውን ትህነግ የጥፋት 
አጀንዳ  ደጋግሞ ሊያወግዝና ሊያጋልጥ 

ይገባል!

ይቤ ከደጃች.ውቤ

አሸባሪው ትሕነግ የትግራይን ሕዝብ ከጭቆና ነፃ 
ለማውጣት በሚል ሽፋን ደደቢት በረሃ ከገባ በኋላ 
በወቅቱ ኢትዮጵያን ይመራ ከነበረው የደርግ መንግሥት 
ጋር ለአስራ ሰባት ዓመታት ተዋግቷል።የደርግ መንግሥትን 
የማስወገድ ዓላማ ያላቸው የውጭ ኃይሎች እጅ 
ተጨምሮበት በነጻ አውጪነት ሽፋን ማካሄድ የፈለገው 
ድብቁና እውነተኛው ሥልጣን ላይ የመውጣት ህልሙ 
ተሳክቶለትም የደርግ መንግሥት ወድቆ ኢትዮጵያን ለሃያ 
ሰባት ዓመታት በፈላጭ ቆራጭነት መግዛት ችሎም ነበር።

ነጻ እናወጣሃለን ላሉት የትግራይ ሕዝብ ግን 
በስሙ ከመነገድ በቀር አንዳችም የፈየዱለት ነገር 
አልነበረም።ይልቁንም ሕዝቡን ለከፋ መከራና ስቃይ 
ዳረጉት እንጂ።ትግራይና አካባቢዋ ዛሬም የጦር ሜዳ 
ሆና ቀጥላለችና።በአሸባሪው ትሕነግ እብሪት የተነሳ 
ዛሬም የጦር ቀጠና ሆና የቀጠለችው የትግራይ ምድር 
አንደበት ቢኖራትና ቃል አውጥታ የምትናገር ቢሆን ኖሮ 
ሕወሓት ይሰቀል ትል ነበር።ዛሬም ወጣቶችና ታዳጊዎችም 
ነፍጠኞች፣ ጠባቦችና ትምክህተኞች ሊወጉዋችሁ ነው 
እየተባሉ፤ ተገደው ለውጊያ እየተመለመሉ ዓላማ ለሌለው 
ለማያተርፍ ጦርነት እየተማገዱ ነውና።

አሸባሪው ሕወሓት ሥልጣኑን በሕዝባዊ ተቃውሞ 
ለቅቆ መከረኛው የትግራይ ሕዝብ ጉያ ከተደበቀ ወዲህ 
በሕዝብ ከተመረጠ መንግሥት ጋር ለሦስተኛ ዙር ጦርነት 
እያደረገ ይገኛል።ይህንን የሚያደርገውም ያለጦርነት 
መኖር ስለማይችል በጦርነት ዕድሜውን ለማራዘም 
ነው።አሸባሪው ሕወሓት ‹ጭር ሲል አልወድም› በሚል 
እሳቤ የታጠረ ነው።እናም ‹‹ጭር ካለ ዕድሜዬ አጠረ 
ማለት ነው›› ብሎ ስለሚደናገጥ ሁከት በመፍጠርና ጦር 
በመወርወር ዕድሜውን ለማራዘም ዛሬም በኢትዮጵያ 
ሕዝብና መንግሥት ላይ ወረራና ጦርነት እየፈጸመ 
ይገኛል።

ሦስተኛውን ዙር ወረራና ጦርነት ከመጀመሩ በፊት 
በኢፌዴሪ መንግሥት ፈቃድ፤ በትግራይ ሕዝብ ስም 
የምግብ እርዳታ ተቀብሎ ነበር።ሆኖም ለምግብ እርዳታ 
ማቅረቢያ ተሽከርካሪ የተዘጋጀውን ነዳጅ በአደባባይ ሰርቆ 
ለጦርነት ሲያውለው እጅ ከፍንጅ ተይዟል።ለትግራይ 
ሕዝብ የተቀበለውን የእርዳታ ምግብም ዘርፎና በየቦታው 
አከማችቶ ኢትዮጵያን ለማፍረስ የሚዋጉለትን የራሱን 
ተዋጊዎች ሲቀልብበት ተገኝቷል።

ይሄም ምስኪኑ የትግራ ይሕዝብ በስሙ 

እየተነገደበት ለመሆኑ ተጨባጭ ማሳያ ነው።በጦርነቱ 
ሕወሓት የትግራይን ወጣት እየመለመለ የጥይት እራት 
እያደረጋቸው ነው።ባሁኑ ውጊያ ደግሞ ወጣቱ አልቆ 
ታዳጊውን እያስገደደ ወደጦርነት እየማገደ እንደሆነ 
መረጃዎች ያሳያሉ።አንዳንዶቹ እንኳን ጦር ለመያዝ 
ብዕር ለመያዝ የበቁ አይመስሉም።ከቁመታቸው ይልቅ 
የያዙት ነፍጥ በቁመት ይልቃል።ዓለም አቀፉ ማኅበረሰብ 
ግን ታዳጊዎችን ለጦርነት መማገድ ዓለም አቀፍ 
ወንጀል ቢሆንም ሕወሓትን ለማውገዝ ድምፅ ያጠረው 
ይመስላል።ያው አንድ ፊቱን የወደቀ ቀን ግን በዓለም 
አቀፍ ወንጀል እንደሚከሱት አሳልፈውም እንደሚሰጡት 
አያጠራጥርም።

መንግሥት ጦርነቱ ከመጀመሩ በፊት ከአሸባሪው ጋር 
ያለምንም ቅድመ ሁኔታ እደራደራለሁ ሲል  አሸባሪው 
ግን አሻፈረኝ አለ ።‹‹…ሒሳብ እናወራርዳለን ፣ድርድር 
አያስፈልግም አሁን አዲስ አበባ በጥቂት  ጊዜ ውስጥ 
እንገባለን…›› እያለ ሲፎክር ነበረ።ፉከራውና ቀረርቶው 
ግን ህልም ሆኖ ቀረ።አሸባሪውም በለስ ሳይቀናው ቀረና 
መከላከያ ሠራዊቱ ማጥቃት ሲጀመር እና ሲጠቃቀኝ 
ወደኋላ ዞር ብሎ ‹‹እንደራደር›› የሚል ጥያቄ ማቅረብ 
ጀመረ።መንግሥት በተደጋጋሚ ለመደራደር ፍቃደኛ 
ነበር፣ ነገር ግን ማን ይችለናል በሚል ትምክህት አሻፈረኝ 
ያለው  አሸባሪው በጦርነቱ ሲቀጠቀጥ በአፍሪካ ሕብረት 
በኩል ለመደራደር ፈቃደኛ ነኝ ማለቱ ‹‹ሲስሟት ቀርቶ 
ሲስቧት›› እንደሚባለው ተረት ይመስላል።

አንዳንድ የፖለቲካ ሳይንቲስቶች እንደሚናገሩት 
አሸባሪው በከፈተው በጦርነት በለስ አልቀናውም።  
ያለው አማራጭ እንደራደር የሚል ጥያቄ ማንሳት ነበር። 
እንደራደር ያለው ጊዜ ለመግዛትና ለማዘናጋት እንጂ 
ሰላምን ፈልጎ አይደለም። ለምዕራባውያንም ይኸው 
ሰላምን ፈልጌ እንቢ አሉኝ   የሚል አሉባልታውን 
ለማሠራጨት እንዲመቸው ነው።

አሸባሪው ድርጅት በጦርነት ተወልዶ በጦርነት 
ያደገ ስለሆነ ጦርነትን እንደ ዕድሜ ማራዘሚያ 
ይፈልገዋል።ሰላም ከሆነ የትግራይ ሕዝብም ይጠይቀኛል 
ብሎ ይሰጋል።ከትግራይ እናቶች ጉያ ሥር ታዳጊዎችን 
እየቀማ ነፍጠኞች (አሁን ደግሞ ፋሽስቱ መንግሥት 
ማለት ጀምሯል) ሊወሩን ሊገድሉን ነው ብሎ፤ የጥይት 
ራት እያደረጋቸውነው።

አንዳንድ የፖለቲካ ድርጅቶችም በዚህ ሀሃሳብ 
ይስማማሉ።ኢዜማ ባወጣው መግለጫ ‹‹ሕወሓት 
ለሰላማዊ ድርድር ተስማምቼ ያለሁ ብሎ ጥያቄ ማቅረቡ 

መጥፎ ባይሆንም በተለመደ ባህሪው የሰላም ድርድሩን 
እንደ ጊዜ መግዣ ወስዶ ቀጣይ ጥቃት ለመክፈትና ለጥፋት 
ዝግጅት እንዳይጠቀምበት እንሰጋለን” ብሏል።

አሸባሪው ቀደም ባሉት ሁለት ጦርነቶች በአፋርና 
በአማራ ሕዝብ ባደረሰው ጥቃት፤  ንብረት በማውደም 
ሀብት ንብረት በመዝረፍ ፣ ኢሰብአዊ ጥቃት በማድረስ 
ሽማግሌዎችን እና ልጆችን በመግደል እናቶችንና 
ልጃገረዶችን እንዲሁም ሕፃናትን አስገድዶ በመድፈር 
ጭካኔውን አሳይቷል።

በኢትዮጵያ ጦርነት እንዲቆም ጦረኝነትና ጎጠኝነት 
የተጠናወተው ሕውሓት እትብቱ በተቀበረበት  ደደቢት 
በረሃ አስከሬኑ መቀበር አለበት።ያን ጊዜ ጥይት እንደበረዶ 
የሚወርድበት የትግራይና የአጎራባቹ ሕዝብ ነዋሪዎች  
የሰላምን ችቦ ይለኩሳሉ።ያሻውም በደደቢት መቃብር 
ላይ አበባ ያስቀምጣል።ይወድም የነበረው ሀብት ንብረት 
ይለማል።ልጆችዋ ከጉያዋ እየተቀሙ የጥይት ራት 
የሚሆኑባት የትግራይ እናት ሰላም አግኝታ እፎይ ትላለች።

እየተነገደበት ያለው የትግራይ ሕዝብ ዘላቂ ሰላም 
ለማግኘት ሕውሓት ገለል እንዲልለት ወጣቱ መታገል 
አለበት።

ባለፈው ግማሽ ምዕተ ዓመት በትግራይ ምድር በደርግ 
ዘመን የነበረው ጦርነት ፣ በትረ መንግሥቱን  ከጨበጠ 
በኋላ ከኤርትራ ጋር የነበረው ጦርነት ፣ሥልጣኑን ሲለቅ 
በየጊዜው ጦርነት እየከፈተ  እያለቀ ያለው የትግራይ ሕዝብ 
በቃህ ሊለው ይገባል።በትግራይ ሕዝብ ጉያ ውስጥ ተሸጎጦ፤ 
ትግራይን ጨምሮ መላው ኢትዮጵያን እደማት አንጂ 
አላለማትም። እና በትግራይ ሕዝብ ስም መቆመርና ማጭበር 
በር ይብቃ። የትግራይ ወጣቶችና ሴቶች ሕወሓትን በቃህ!  
ብለው ይነሱበት።

አሸባሪ ሕውሓት በዛቻና ጥላቻ የተሞላ ነፍጥ አንግቦ 
ይዋጣልን በሚል ግብዝ አስተሳሰብ የተዋጠ ነው።ቀደሞ 
በነፃ አውጪነት ስም ሲያጭበረብር ፣ በትረሥልጣኑን 
ሲጨብጥም፤ የሕዝብና የመንግሥት ሀብት በመመዝበር 
፣ዜጎች በማማረር፣ ዕድሜውን ለማራዘም ሲጥር ነበር።ሕዝቡ 
እርስ በርስ  በጥላቻ፣በሽኩቻ የጎሪጥ እንዲተያይ አድርጓል።

ሰላምን የሚጠላ የለም በአንድ በኩል ግጭት እየለኮሱ 
በሌላ በኩል ደግሞ ድርድር እየፈለጉ፤ ጦር ሳይፈቱ ለሰላም 
ዝግጁ ነኝ ማለታቸው መታየት አለበት።በርግጥም ለሰላም 
ዝግጁ ከሆኑ ጦራቸውን ፈተው ለዓለም አቀፉ ማኅበረሰብ 
አሳውቀው መደራደር የሚችሉ ይመስለኛል።የጦር እሳት 
ለኩሶ  ንፁሃንን ለእልቂት እየዳረጉ    ለሰላም ዝግጁ ነኝ ማለት 
ለሰሚ ምን ማለት እንደሚሆን  የሚሰወር አይደለም !። 

ነፃ ሃሳብ
ፖለቲካ እና ልዩ ልዩ 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ 

ባለሙያነት ያገለገሉ ሲሆን፤ የደቡብ ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና 

በአለ በጅምላ በኮሙዩኒኬሽን ዳይሬክተርነት አገልግለዋል። ከአአዩ በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ 

በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ ህመም ተስተጓጉሏል። ጥልቅ ሀሳብ ያዘሉ 

ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።

«ምንም ያልተደረገባቸው አስርት አመታት እንዳሉ ሁሉ፤ 
የአስርት አመታትን ያህል የሆነባቸው ሳምንታት አሉ፤»የቦልሸቪኩ 
መሪ ቭላድሚር ኤሊች ሌኒን የራሽያው ንጉሳዊ አገዛዝ ዛርን 
በፍጥነት መንኮታኮት ታዝቦ ከ100 አመታት በፊት የተናገረውና 
ዛሬ ድረስ እንደትንቢት በሚወሳለት አባባሉ። ሌኒን ዛሬ ቢኖር 
ደግሞ፣ «የክፍለ ዘመናት ያህል የተከናወነባቸው አስርት አመታት 
አሉ፤» ይለን ነበር ይለናል የአሜሪካው ፎሪን አፊርስ ፖሊሲ ምክር 
ቤት ፕሬዝዳንትና ደራሲ ሪቻርድ ሀስ።

አዎ ! ባለፉት አራት አመታት በአገራችን የሆነው በአራት 
አስርትም ሆነ ክፍለ ዘመናት ከሆነው ይበልጣል። በአሉታም 
በአውንታም። አገራችን በታሪክ እንደነዚህ አራት አመታት 
ተፈትናም፤ ተስፋ ሰንቃም አታውቅም። በአዎንታ የሆነውን 
በሌላ መጣጥፌ የምመለስበት ሆኖ፤ ታሪካዊ ጠላታችን ግብጽና 
እነ ሽብርተኛው ሕወሓትና ኦነግ ሸኔ በአንድ ወገን፤ ዓለም አቀፍ 
ዲፕሎማሲውና ሚዲያው በሌላ ወገን እንዲህ እንደ ጎን ውጋት 
ቀስፈው ይዘዋት አያውቁም። የራሽያና የዩክሬን ጉዳይ ሰቅዞ 
ይዟቸውም ዛሬም አልተኙልንም። ለ15 ጊዜ ወደ ጸጥታው ምክር 
ቤት እየጎተቱን ነው።

የራሽያና የዩክሬን ጦርነት ባጠላበት፤ አለማችን በአንጻራዊነት 
ለ75 አመታት እንደ 2ኛው የዓለም ጦርነት ካለ ፍጅት 
የተጠበቀችበት ዘመን መጨረሻ የተቃረበ በሚመስልበት ሰዓት 
እየተካሄደ በነበረው የ77ኛው የመንግስታቱ ድርጅት ጠቅላላ 
ጉባኤ ጎን ለጎን የውጭ ጉዳይ ሚኒስትሮች ስብሰባ ላይ የአሜሪካ 
የውጭ ጉዳይ ሚንስትር አንቶኒ ብሊንከን የአገራቸው የውጭ 
ጉዳይ ፖሊሲ ምን ያህል ገዳዳና ወጥ እንዳልሆነ የሚያሳብቅ 
አንድ አባባል ጣል አርገዋል። “ራሽያ ወረራዋን ብታቆም ሰላም 
ይሰፍናል። ዩክሬን መከላከል ብታቆም ግን ከዓለም ካርታ 
ትፋቃለች። ትጠፋለች። ዩክሬን የምትባል አገር አትኖርም። 
“ብለው መነጋገሪያ ሆነዋል። ይሄን ንግግራቸውን የኔቶ ዋና ጸሐፊ 
የንስ ስቶተንበርግ ሰሞኑን ቃል በቃል ደግመውታል።   

አባባሉ በራሱ ለሙግትና ለክርክር የሚጋብዝ ቢሆንም ለዛሬ 
አጀንዳዬ ስላልሆነ በዚሁ ገታ ላድርገውና ወደ ተነካሁበት ነጥብ 
ልመለስ። ብሊንከን ለራሽያና ለዩክሬን ሲሆን የተከተሉት ፖሊሲና 
ያራመዱት አቋም፤ ለሌላ አገር ሲሆን ግን ፍጹም ይገለበጣል። 
ይቃረናል። ሶሪያ ከአሸባሪዎች ጋር፣ ሊቢያ ከአማጽያኑና 
ከአሸባሪዎች ጋር፤ ባለፉት ሁለት አመታት ደግሞ ኢትዮጵያ 
ከሽብርተኛው ሕወሓትና ከቡችሎቹ ጋር ለሉዓላዊነቷና 
ለሕልውናው ስትል ለዛውም ከአንድም ሁለት ሶስት ጊዜ ተገዳ 
ወደ ጦርነት ገብታ ስትከላከልና ሽብርተኛው ሲቀጠቀጥ ግን 
መንግስታቸው ጦርነቱን ለማስቆም ከሚደረግ ጫና ጀምሮ እንደ 
ሒውማን ራይትስ ዋች ባሉ ተቋማትና በዓለም አቀፍ ሚዲያዎች 
የፈጠራ ክሶችን መደረት ይጀምራል። የሰሞኑን የመንግስታቱ 
ድርጅት የጸጥታው ምክር ቤት፤ የአውሮፓ ሕብረት፤ የአሜሪካ 
የአፍሪካ ቀንድ ልዩ መልዕክተኛ ማይክ ሐመር፤ ወዘተረፈ 
እንቅስቃሴ ሽብርተኛውን ሕወሓት ለመታደግ የሚደረግ 
ሌላ ዙር መጋጋጥ ነው። ለዩክሬን ህልውና ጥብቅና የቆመው 
መንግስታቸው፤ ተገልብጦ ኢትዮጵያን ለማፍረስና ለመበተን 
ገሀነም ቢሆንም እወርዳለሁ ካለው አሸባሪው ሕወሓትና 
ከጋላቢው ግብጽ ጎን ቆሟል።

ሽብርተኛው ሕወሓት በማምታት የድል በለስ የቀናው 
ሲመስላቸው ደግሞ እምጥ ይግቡ ስምጥ ይጠፋሉ። ባላየ 
ባልሰማ ያልፋሉ። ይባስ ብለው አገራችንን በወሬ ለመፍታት 
ተቀናጅተውና ተናበው ይሰራሉ። ሕወሓት በሰሜን ዕዝ ላይ 
መብረቃዊ ሲል በአደባባይ በዕብሪት የታየበትን ትውልድም ሆነ 
ታሪክ የማይረሳውን ክህደትና ጭፍጨፋ ሲፈጽም፤ ለ2ኛ ጊዜ 
በከፈተው ጦርነት በአማራና በአፋር ሕዝብ ላይ ያን ሁሉ ለማየት 
የሚዘገንን ለመስማት የሚሰቀጥጥ ኅልቆ መሳፍርት የሌለውን 
ግፍ፣ ዘረፋና ውድመት ፈጽሟል።

ቡድኑ ለ3ኛ ጊዜ በአማራና በአፋር ክልሎች ወረራ ሲፈጽም፤ 
የእርዳታ መጋዘን ሲገለብጥና ሲዘርፍ፤ እርዳታ ለማድረስ የተላኩ 

ተሽከርካሪዎችን አግቶ ለሰራዊት ማጓጓዣ ሲጠቀም፤ ወደ ግማሽ 
ሚሊየን ሊትር የሚጠጋ ነዳጅ ከዓለም የምግብ ፕሮግራም 
ሲዘርፍ፤ የኢትዮጵያ ሰብዓዊ መብት ኮሚሽንና የመንግስታቱ 
ድርጅት የሰብዓዊ መብት ምክር ቤት ትግራይን አስመልክተው 
በጋራ ስላወጡት ሪፖርት፤ ይሄን ተከትሎ ጠቅላይ ሚንስትሩ 
ያቋቋሙት የሚንስትሮች ግብረ ኃይል ሰሞኑን ይፋ ስላደረገው 
አስደንጋጭ ግኝት፤ የጎንደር ዩኒቨርሲቲ ሽብርተኛው ሕወሓት 
በወልቃይት ጠገዴና በሌሎች አጎራባች አካባቢዎች የፈጸመውን 
ዘር ማጥፋት ይፋ ሲያደርግ፤ የይምሰል መግለጫና አስተያየት 
ለመስጠት የተቸገሩት እነ አሜሪካና ጭፍራዎቿ፤ የሰሞነኛውን 
የስሚ ስሚና የፈጠራ የኤክስፐርቶችን ሪፖርት ግን ያለሀፍረት 
ተቀብለው የለመዱትን ጫና መፍጠር ተያይዘውታል።

 ሽብርተኛውን ለመታደግ ከኬኒያው ፕሬዝዳንት ሩቶ 
እስከ ደቡብ አፍሪካው ፕሬዝዳንት ራማፎዛ የድረሱለት ጥሪ 
እያስተላለፉ ይገኛል። ለቀድሞው ፕሬዝዳንት ኢምቤክም 
“የባለጠጋውን ልጄን/prodigal son/ሕወሓት” ነገር አደራ 
በሰማይ አደራ በምድር ብለዋል። በነገራችን ላይ ከዚህ ጀርባ 
የግብጽና የእስራኤል ፖለቲካዊ ጥልፍልፍ እጅ እንዳለበት 
በእርግጠኝነት መናገር ይቻላል። ያም አለ ይህ ሚስተር ብሊንከን 
እርስዎ ስለ ዩክሬን ከፍ ብሎ እንዳሉት እኛም፤ “ሽብርተኛው 
ሕወሓት ወረራውን ቢያቆም ፣ ትጥቅ ቢፈታ ሰላም ይወርዳል፤ 
እኛ መከላከል ብናቆም ግን አያት ቅድመ አያቶቻችን ደማቸውን 
አፍስሰው አጥንታቸውን ከስክሰው ያቆዩን አገር ትፈርሳለች። ነገ 
በትውልድም በታሪክም ፊት ተወቃሽ እንሆናለን። “መከላከል 
የሕልውናችን የማዕዘን ራስ ነው። ጠቅላይ ሚንስትር ዐቢይ 
በተባው ብዕራቸው ይሄን እውነታችንን እንዲህ ሸጋ አድርገው 
ገልጸውታል።

           “...ትዕግሥታችን ...” አሉ ጠቅላይ ሚንስትር ዐቢይ 
የመስቀል በዓልን አስመልክተው በዚያ ሰሞን ባስተላለፉት 
መልዕክት ፤ “...ትዕግሥታችን እንደ ፍርሃት፣ ሰላም ፈላጊነታችን 
እንደ ድክመት ተቆጥሮ ሦስተኛ ዙር ጥቃት ተፈጸመብን። 
የታገሥነው በዚህም ሆነ በዚያ ወገን የሚያልቀው የእኛው ሕዝብ 
ነው ብለን ነው። እነሱ ሲከፉ እኛ የለዘብነው፣ የአንድ አገር 
መንግሥትና የአንድ አገር ዐመጸኛ እኩል ለሕዝብ አያስቡም ብለን 
ነው። ከጸብ ይልቅ ፍቅር ይሻላል ስንል ምላሹ እብሪት እየሆነብን 
ጭምር በንግግር ፋንታ ኃይል የመጠቀም ፍላጎት አላደረብንም። 
ከጦርነት በላይ ከሰላም እናተርፋለን ብለን እየተወጋንም ቢሆን 
የሰላም እጆችን ከመዘርጋት አልተቆጠብንም። ሰላም ግን 
በአንድ ወገን ፍላጎት ብቻ አይመጣም። በዚህ የተነሣ አገራዊ 
ሕልውናችንን ለማስጠበቅ ስንል ወደ መከላከል እንድንገባ 
ተገድደናል። የዛሬው ብቻ ሳይሆን የመጭውም ትውልድ አደራ 
አለብን።

 ኢትዮጵያን ከመጥፋት ለመታደግ፣ ሕዝብን ከብተና ለማዳን 
እና አገር እንደ አገር ቀጥላ የልጅ ልጆቻችን ሉአላዊት ኢትዮጵያን 
እንዲወርሱ ስንል የመጨረሻውን የመከላከል አማራጭ ወስደናል። 
አሁንም እያደረግን ያለነው የመከላከል ውጊያ ይኼንን ታሪካዊ 
አደራ ለመወጣትና ብሔራዊ ጥቅሞቻችንን ከአደጋ ለመከላከል 
ያሰበ ነው። ለኢትዮጵያ መንግሥት ስለ ሰላም ማስተማር ማለት 
ለዓሣ ዋናን ለወፍ መብረርን ማስተማር ነው።

‘ሰላም’ ራሷ የኢትዮጵያ መንግሥት የከፈለላትን ዋጋ 
ያህል የከፈለላት የለም። የገጠመን ወረራ በሰላማዊ መንገድ 
እንዲጠናቀቅ ከሚፈለግብን በላይ አድርገናል። የእኛን ጥረት 
በተገቢ መንገድ የሚያወድስና የሌላኛው ወገን እምቢታ በተገቢው 
ልክ የሚያወግዝ ግን ጥቂት ነው። ለሰላም የተዘረጉ እጆች ሰላምን 
የሚመርጡት፣ ጦር ለመያዝ ስለማይችሉ አይደለም፤ ሰላምን 
ስለሚመርጡ ብቻ ነው። ለሰላም የዘረጋነው እጅ ምንም ዋጋ 
ስላላገኘ ጦር እንዲይዝ እየተገደደ ነው። ...”

አገራችንንም ሆነ ዓለማችንን እዚህ አጣብቂኝ ላይ የጣለው 
የአሜሪካ የውጭ ጉዳይ ፖሊሲ የቁልቁለት ጉዞ ነው። የአሜሪካ 
የውጭ ጉዳይ ፖሊሲ ዘመኑን የማይዋጅ ከመሆኑ ባሻገር መንታ 

አድርጓል።
የዴሞክራቶች የውጭ ጉዳይ ፖሊሲ ደግሞ በተቃራኒው 

በሊበራል ዓለም አቀፋዊነት ላይ መልሕቁን የጣለ ነው። 
ሉዓላዊነትን፣ ትብብርንና ዴሞክራሲያዊ እሴቶችን ለማስፋት 
የሚሰራ። ከቀራጮች በተቃራኒው የመንግሥታቱን ድርጅት 
ጨምሮ ከፍ ብሎ ለተዘረዘሩ ዓለም አቀፍ፣ አህጉራዊና ቀጣናዊ 
ተቋማትና ስምምነቶች ተገዥ ነው። ለዚህ ነው 46ኛው የአሜሪካ 
ፕሬዚዳንት ዴሞክራቱ ጆ ባይደን ወደ ነጩ ቤተ መንግሥት 
ከመግባታቸው የትራምፕን የውጭ ጉዳይና የአገረ ቤት ውሳኔዎች 
መሻርና መቀልበስ የጀመሩት። 

የፓርቲው ማህበራዊ መሠረትም በተለምዶ 99 በመቶ 
የሚባለው በመካከለኛና በታችኛው መደብ የሚገኘው 
አሜሪካዊ ነው። ከሞላ ጎደል በማህበራዊ ፍትሕና ዴሞክራሲ 
የሚያምን ሲሆን፤ የዩኒቨርሲቲ ደጅ የረገጡ ነጭ ሴቶች፣ 
ጥቁሮች፣ እስፓኒኮችና መካከለኛና ዝቅተኛ ገቢ ያላቸው ሌሎች 
አሜሪካውያን የፓርቲው ማህበራዊ መሠረቶች ናቸው። ዳሩ 
ግን በየራሳቸው አዕማድ የቆሙ የውጭ ግንኙነት ፖሊሲዎች 
የታለመላቸውን ግብ ማሳካት እየተሳናቸው እንደሆነ ሒሽ 
ይተቻል። እኛም ከቻይናና ራሽያ ጋር የገባችበትን ቅርቃር፤ 
በቬትናም፣ በኢራን፣ በኢራቅ፣ በአፍጋኒስታን፣ በሶሪያ፣ 
በሊቢያ፣ በሶማሊያ፣ በየመን፣ በፊሊፒንስ፣ በቬኒዞላ፣ ወዘተረፈ 
የቀራጮችም ሆነ የዴሞክራቶች የውጭ ጉዳይ ፖሊሲ ሲከሽፍ 
ታዝበናል።

አንዳንድ ጉምቱ የውጭ ጉዳይ ፖሊሲ ሊቃውንት 
ቢቸግራቸው የ99 ዓመት የዕድሜ ባለፀጋ ወደ ሆነው የአሜሪካ 
የውጭ ጉዳይ ፖሊሲ ደራሲ እስከ መባል ወደ ሚሞካሸው 
ሄነሪ ኪሲንጀር ዘመን ተጨባጭ ሁኔታ ላይ የታነፀ ዲፕሎማሲ 
ማማተር ጀምረዋል። የአሜሪካ የውጭ ጉዳይ ፖሊሲ ከመሠረቱ 
ተናግቷል በማለት ማሳያዎቻቸውን ያነሳሳሉ። በቀዝቃዛው 
ጦርነት ርዕዮት ዓለምን ተከትሎ ያራምደው የነበረው የእመቃ 
ዲፕሎማሲ በዊልሰናዊያን የተስፋፊነት የተሳሳተ አባዜ ከቬትናም 
ጋር የተካሄደው ጦርነት የ50 ሺህ አሜሪካዊ ወታደሮች ያስገደለ፤ 
ከ70 ቢሊዮን የአሜሪካ ዶላር በላይ አክስሯል። ከሁሉም በላይ 
የሽንፈት ከል አከናንቦታል። የአሜሪካን ገጽታ ክፉኛ ጎድቶታል።

እንዲሁም በድህረ ቀዝቃዛው ጦርነት በአዲሱ የሬጋን 
“ሰይጣን”አገዛዞችን በኃይል የማስወገድ እርምጃ ከፍ ብሎ 
እንደተመለከተው ተሞክሮ ከሽፏል። 45ኛው የአሜሪካ 
ፕሬዚዳንት ደግሞ የ1950ዎቹንና 60ዎቹን “አሜሪካ ትቅደም!” 
ፖሊሲ አቧራውን አራግፎ ወደፊት ቢያመጣውም አሜሪካን 
ነጥሎ ብቻዋን በማስቀረት ከስሯል። ባሪ ጌዌን” The In-
evitability of Tragedy” በተሰኘው የሄነሪ ኪሲንጀርና የዛን 
ዘመን የዲፕሎማሲ አካሄድ በሰነደበትና በተነተነበት ማለፊያ 
መጽሐፉ”በእርግጥ ሔነሪ ኪሲንጀርን ልትጠላውና ከይሲ ነው 
ብለህ ልታስብ ትችላለህ። ልትረሳው አልያም ልትተው ግን 
አትችልም። 

ለዛውም በዚህ ጊዜ። እውነት ለመናገር የኪሲንጀር እሳቤም 
ሆነ ተፈጥሮው ወይም ደመነፍሱ ክፉኛ ያስፈልገናል።” በማለት 
የአሜሪካን የውጭ ጉዳይ ፖሊሲ የሚታደገው ኪሲንጀርና 
መንፈሱ ብቻ እንደሆነ ይነግረናል። ቀራጮች የሚከተሉትም 
አዲሱ ወግ አጥባቂነት Neoconservative አልያም ዴሞክራቶች 
የሚያራምዱት ሊበራል ዓለም አቀፋዊነት Liberal internation-
alism የአሜሪካን ዲፕሎማሲ ከገባበት ቅርቃር አያወጣውም። 
ለዚህ ነው ጌዌን በተጨባጭ ሁኔታ ላይ ወደተቀረፀው የሔነሪ 
ኪሲንጀር የ20ኛው መቶ ክፍለ ዘመን የውጭ ጉዳይ ፖሊሲ 
እንመለስ ሲል የሚወተውተው ።

አገራችን ኢትዮጵያ ክብሯንና ሉዓላዊነቷን አስከብራ 
ለዘላለም ትኑር !

አሜን ።

መንገድ ላይ ተቅበዝባዥ ሆኗል። የ”ልዕለ ኃያሏ” ዲፕሎማሲም 
ሆነ የውጭ ግንኙነት ፖሊሲ የቁልቁለት መንገዱን ከተያያዘውም 
ከግማሽ ክፍለ ዘመን በላይ ሆኖታል። በእኛ የተጀመረ በእኛም 
የሚቋጭ አይደለም። ሪፐብሊካንስ አልያም ዴሞክራቶች መጡ 
ሔዱ ከተያያዘው የቁልቁለት መንገድ አያስቆሙትም።

አገራችን ሰሞነኛውንም ሆነ መጪውን የአሜሪካን 
ዲፕሎማሲያዊ ፍርደ ገምድልነት ለማረቅና አሰላለፏን ከዚህ 
አንፃር ለመበየን ወይም ስትራቴጂካዊ እይታን ለመግለጥ 
የአሜሪካንን የውጭ ግንኙነት የቁልቁለት ጉዞ ከተጀመረበት 
አንስቶ መመልከት፣ መገምገምና መተንተን ግድ ይላል። 
በመነሻነት ቢያገለግል በሚል ቅንነት ይህን ስንክሳር በአለፍ ገደም 
በተከታታይ ክፍሎች ለመቃኘት እሞክራለሁ። የሳትኩት እውነት 
ቢኖር ለመታረም፣ ይቅርታ ለመጠየቅ አላቅማማም።

          ሪፐብሊካኑ ነጩ ቤተ መንግሥት ሲገቡ ፖሊሲው 
በአዲሱ ወግ አጥባቂነት ፈለግ ይወሰድና ዴሞክራቶች በእግሩ 
ሲተኩ ደግሞ ቀኝ ኋላ ይዞርና በሊበራል ዓለም አቀፋዊነት 
ይመለሳል። በትራምፕም ሆነ በባይደን የታዘብነው ይሄን ነው። 
የውጭ ጉዳይ ፖሊሲው እንዲህ ባለ ውልውል ከመመናተሉ 
ባሻገር የዓለምን ተጨባጭ ሁኔታ ግንዛቤ ውስጥ ያላስገባ አልያም 
ፕራግማቲስት አለመሆኑ ተደጋግሞ ይተቻል። እንዲያውም እንደ 
ማይክል ሒርሽ ያሉ አንዳንድ የውጭ ጉዳይ ፖሊሲ ጉምቱዎችና 
ፀሐፊዎች ያለርህራሄ የአሜሪካ የውጭ ጉዳይ ፖሊሲ ከሽፏል 
እስከማለት ደርሰዋል።

ሪፐብሊካን የነፃ ገበያ አክራሪና የነጭ ወግ አጥባቂዎች 
ማለትም የኮሌጅና የዩኒቨርሲቲ ደጅ ያረገጡ ነጭ አሜሪካውያንና 
በተለምዶ አንድ በመቶ የሚባሉ ባለጠጎችን ማህበራዊ 
መሠረት ታሳቢ ያደረገ የውጭ ጉዳይ ፖሊሲ ዳናን ይከተላል። 
የባለጠጋዎችን ግብር ይቀንሳል። እነሱን ታሳቢ ያደረገ የኢኮኖሚ 
ማሻሻያ ያደርጋል። ስደተኛን ይጠላል። አያበረታታም። 
በ”አሜሪካ ትቅደም!” ስም የነጭ ወግ አጥባቂዎችን ሁለንተናዊ 
ጥቅም ለማስከበር ይተጋል። የገበያ ከለላ ይሰጣል። አስፈላጊ ሆኖ 
ሲያገኘው ድጎማ ያደርጋል። ሉዓላዊነትን እንደ መልካም አጋጣሚ 
ሳይሆን እንደስጋት ይቆጥራል። 

የመንግሥታቱን ድርጅት፤ የዓለም ባንክን፤ ዓለም አቀፉን 
የገንዘብ ተቋም፤ የዓለም የንግድ ድርጅት፤ የሰሜን አትላንቲክ 
የጦር ቃል ኪዳንን/ኔቶ/፤ የአውሮፖ ሕብረትን፤ ወዘተረፈ 
በጥርጣሬ ይመለከታል። ጎልቶ የማይታየው ይህ የቀራጮች 
ፖሊሲ እድሜ ለትራምፕ አደባባይ ወጥቶ ተሰጥቷል። ከ2ኛው 
የዓለም ጦርነት ወዲህ ላለፉት 70ና ከዚያ በላይ ጊዜ በዓለም ላይ 
ለሰፈነው አንፃራዊ ሰላም በባለውለታነት የሚወደሱትን ኔቶንና 
የአውሮፓ ሕብረት አናንቋል። ያረጁና የጨረቱ ናቸው ሲል 
በሸንጎ መሀል አጣጥሏቸዋል። አዋርዷቸዋል። ከፓሪሱ ዓለም 
አቀፍ የአየር ንብረት እና ከኢራኑ የፀረ ኒውክሌር ስምምነቶች 
አፈንግጧል።

አገሩ ለዓለም ጤና ድርጅት ታደርገው የነበረውን ድጋፍ 
አቋርጧል። የእንግሊዝን ከሕብረቱ የመነጠል ውሳኔ ሕዝብ 
ደግፎ ቆሟል። የአሜሪካንን ዓለም አቀፍ ሚና አቀዛቅዟል። 
በዚህ የተነሳ የተፈጠረውን ክፍተት በተለይ ቻይና እንደ መልካም 
አጋጣሚ ተጠቅማበታለች። ራሽያም በእንግሊዝ መነጠል፤ በኔቶ 
መብጠልጠልና በአሜሪካና በአውሮፓ ሕብረት ግንኙነት ንፋስ 
መግባቱ ጮቤ አስረግጧታል። የልብ ልብ እንዲሰማት አድርጓል።

አሜሪካ ስትለቅ ቻይና እግር በእግር ትተካለች። ከሁሉም 
በላይ ሽንፈቱ አልቀበልም በማለትና ደጋፊዎቹ እንደ አሜሪካ 
ዴሞክራሲ ቤተ መቅደስ የሚመለከውን ካፒቶል ሒል 
በማስወረርና በማስቀመጥ መፈንቅለ መንግሥት የማድረግ 
ያህል ሙከራ በማድረጉ አሜሪካውያንን ለዘመናት ሲመፃደቁበት 
የነበረውን ዴሞክራሲ አፈር ድሜ አብልቶታል። ቻይናና ራሽያ 
ድንቄም ዴሞክራሲ እያሉ እንዲሳለቁ፤ ዴሞክራሲ አይሰራም 
እንዲሉ አደፋፍሯቸዋል። በአምባገነንነት እንዲመፃደቁና የልብ 
ልብ እንዲሰማቸው እና አሜሪካውያን እርስበርስ እንዲከፋፈሉ 

«...ሽብርተኛው ሕወሓት ወረራውን ቢያቆም ፣ ሰላም ይወርዳል፤ 
እኛ መከላከል ብናቆምስ  ሀገር ትቀጥላለች? ... »

መኣርግ ገብረእግዚአብሔር 

ኮማንደር ገብረመስቀል ወልደሚካኤል በ1956 
ዓ.ም በራያ አላማጣ ነው የተወለዱት፤ እስከ 12ኛ 
ክፍልም እዛው አላማጣ ከተማ ነው የተማሩት ሲሆን፣ 
12ኛ ክፍልን እንዳጠናቀቁ በ1974 ዓ.ም ወደ ፖሊስ 
ሰራዊት በመቀላቀል ሰርተዋል።በተለያዩ የፖሊስ 
መምሪያዎች በተለይም በትራፊክ ደህንነት ላይ 
ለበርካታ አመታት አገልግለዋል።

ኮማንደሩ፣ በ2012 ዓ.ም ጡረታ የወጡ ሲሆን፣ 
በወቅቱ የነበረውን  የሕወሓት ጭቆና አጥብቀው 
ይቃወሙ ነበር።ለውጡ ከመጣ በኋላ በትግራይ 
ክልል ጊዜያዊ አስተዳደር በደጉአ ተምቤን ከተማ 
ሀገረሰላም  በጊዜያዊ  አስተዳደር በፀጥታ እና ሚሊሻ 
እየሰሩ  ቆይተዋል።መንግስት ወታደሮቹን ከትግራይ 
ሲያስወጣ በሕወሓት ቡድን ጉዳት እንዳይደርስባቸው 
በመስጋት ወደ አዲስ አበባ መምጣት ችለዋል። 
ኮማንደር ገብረመስቀል በአሁኑ ወቅት የትግራይ 
ዴሞክራሲያዊ ፓርቲ (ትዴፓ) አባል በመሆን አሁንም 
እየታገሉ ናቸው። 

ኮማንደር ገብረመስቀል  ወልደሚካኤልን  
የዛሬው የ‹‹ወቅታዊ›› አምድ እንግዳችን ያደረግናቸው  
በኢትዮጵያ ፕሬስ ድርጅት ስር   በትግርኛ 
ከሚታተመው ወጋህታ ጋዜጣ ጋር በትግርኛ በአገሪቱ 
ወቅታዊ ፖለቲካዊ  ሁኔታ ላይ  ያደረጉትን ቃለምልልስ 
ወደ አማርኛ በመተርጎም ነው።  

አዲስ ዘመን፡- በሰሜኑ የኢትዮጵያ ክፍል  
ያለውን  የሰላም መደፍረስ የፌደራል መንግስት 
በሰላማዊ መንገድ ለመፍታት እየሞከረ ባለበት 
ወቅት፣ አሸባሪው የሕወሓት ቡድን ችግሩን 
በሃይል እፈታለሁ በማለት ለሶስተኛ ጊዜ ጦርነት 
በመክፈት በአገሪቱ በተለይም በትግራይ ህዝብ 
ላይ ከፍተኛ ጉዳት እያደረሰ ይገኛል፤ በዚህ 
ጉዳይ ምን አስተያየት አልዎት?

ኮማንደር ገብረመስቀል፡- እንደሚታወቀው 
የፌደራል መንግስት ከዚህም  በፊት ጀምሮ ጉዳዩን 
በሰላማዊ መንገድ ለመፍታት ብዙ ጥረት አድርጓል። 
አሁንም  የሰላም በሮቹን ከፍቶ  በሰላማዊ መንገድ 
ለመነጋገር እየሞከረ ነው። ነገር ግን አሸባሪው 
ሕወሓት ችግሩን በሃይል እፈታለሁ በሚል በጀመረው 
ጦርነት መንግስት ራስን ወደ መከላከል  እንዲገባ 
ተገድዷል።አሁንም  ቢሆን አሸባሪው ቡድን እንጂ 
መንግስት የጦርነት አላማ አልነበረውም፤ ወደፊትም  
አይኖረውም።የመንግስት ዋነኛው ዓላማ ድህነትን 
መዋጋት  ነው። ልማት ነው። ችግሮችን በውይይት 
መፍታት ነው። 

የአሸባሪው ሕወሓት ባህሪ ደግሞ ኢትዮጵያን 
ካልገዛሁ ትፍረስ የሚል  ነው። በዚህ እሳቤ ተከታታይ 
ጦርነቶችን ሲያካሂድ ቆይቷል። ለራሱ አላማ ሲል 
በትግራይ ህዝብ ላይ ከፍተኛ ችግር እየፈጠረም 
ይገኛል። የትግራይ ህዝብ ግን ምንም አይነት የጦርነት 
ፍላጎት የለውም።  ህዝቡ የሚፈልገው ሰላም፣ ልማትና 
እድገት ነው። ሆኖም ቡድኑ አሁንም የትግራይ ህዝብ 
እና ሕወሓት አንድ ናቸው በሚል አሳሳች ሃሳቦችን 
በመጠቀም ጦርነቱን እንደፈለገው እየጋለበ ነው። 

«አሸባሪ የሕወሓት ቡድን የራሱን 
አጀንዳ ለማሳካት ሲል የትግራይን 

ህዝብ  ችግር ውስጥ ከትቶታል»

የራሱን ስልጣንና ጥቅም ለማስጠበቅ የትግራይን ህዝብ 
እጅግ አሳሳቢ ችግር ውስጥ እየከተተ ነው። መንግስት 
የትግራይን ህዝብ የመጉዳት አላማ የለውም። አላማው 
ህግን ማስከበር ነው።  በሕወሓት  የተቃጣውን ሶስተኛ 
ዙር ጦርነት መከላከል ነው።  

በአጠቃላይ በጦርነት የሚፈታ ችግር የለም፤ ህግን 
ተከትሎ በድርድር ሊፈታ ይገባል። ነገር ግን ይህ 
ቡድን ሁሉንም ነገር በሃይል እፈታለሁ ማለቱ የጦርነት 
ባህሪ እንዳለው ያሳያል። ከተጠያቂነት ለማምለጥ 
ደጋግሞ ጦርነት እያካሄደ ነው፤ ለትግራይ ህዝብ ደንታ 
ስለሌለው ነው እንጂ ማንኛውም ችግር በጦርነት 
አይፈታም። አሁንም በጦርነቱ እያስጨረሰ ያለው 
የትግራይን ወጣቶችና ህጻናት ነው።  

አዲስ ዘመን፡- አሸባሪው ሕወሓት 
የጀመረውን ሶስተኛውን ዙር ጦርነት አቁሞ ወደ 

ሰላም ጠረጴዛው እንዲመለስ ከትግራይ ህዝብ 
እና ከዓለም ማህበረሰብ ምን ይጠበቃል ብለው 
ያስባሉ?

ኮማንደር ገብረመስቀል፡- በመሠረቱ 
የሕወሓት ቡድን ጦርነትን ይፈልጋል፤ በድርድር 
የሚያምን ኃይል አይደለም፤ ስለዚህ ቡድኑ ጦርነት 
ሊያቋርጥ አይችልም። በጦርነት ጀምሮ በጦርነት 
የመጨረስ አስተሳሰብ ነው ያለው። አሸባሪው ቡድን  
ሰላም ስለማይፈልግ የትግራይ ህዝብ ማለት ያለበት 
ጦርነት ይብቃህ ነው።የትግራይ ሕዝብ መልሶ በቡድኑ 
ላይ መነሳት አለበት።ሕወሓት ሳይጠፋ የትግራይ 
ህዝብ ሰላም እና ልማት አያገኝም።

ዓለም አቀፉ ማህበረሰብ የሕወሓትን ባህሪያት 
መረዳት መቻል አለበት። የጦርነት ፍላጎት እንዳለው 
ማወቅ ይኖርበታል። የጥፋት ተልዕኮ ይዞ አገርን 

- ኮማንደር ገብረመስቀል ወልደሚካኤል
የትግራይ ዴሞክራሲያዊ ፓርቲ አባል

የአሸባሪው ሕወሓት ባህሪ  

ኢትዮጵያን ካልገዛሁ ትፍረስ 

የሚል  ነው። በዚህ እሳቤው በአገር 

ላይ ተከታታይ ጦርነቶችን ሲያካሂድ 

ቆይቷል። ለራሱ አላማ ሲል በትግራይ 

ህዝብ ላይ ከፍተኛ ችግር እየፈጠረም 

ይገኛል። የትግራይ ህዝብ ግን 

ምንም አይነት የጦርነት ፍላጎት 

የለውም።  ህዝቡ የሚፈልገው 

ሰላም፣ ልማትና እድገት ነው



ፖለቲካና ወቅታዊ

ወቅታዊ 

ለመከፋፈል እየተንቀሳቀሰ መሆኑን መረዳት 
ያስፈልጋል። እንዲሁም ቡድኑ የትግራይ ህዝብን 
ሊያጠፋ እየሰራ መሆኑን መረዳት አለበት። ዓለም 
አቀፉ ማህበረሰብ የኢትዮጵያን ሁኔታ በተለይም 
የአሸባሪውን የሕወሓትን ባህሪ በአግባቡ ሊረዳው 
ይገባል። ኢትዮጵያን ብሎም ምስራቅ አፍሪካን 
ሳይቀር ለማመስ የሚጥር ሀይል መሆኑ ማወቅ 
አለበት።አሸባሪው ሕወሓት የቀጣናው ስጋት ነው። 

ይህ ቡድን ቀጥተኛ የምዕራባውያን ተላላኪ 
መሆኑን ዓለም አቀፉ ማህበረሰብ ሊገነዘብ 
ይገባል።የመደራደር አቅም የሌለው መሆኑንና ሰላም 
ፈላጊ አለመሆኑን ሊታወቅ ይገባል።የእሱ አመጣጥ 
በኃይል መሆኑን እንዲሁም ስልጣን ላይ በነበረበት 
ወቅት ኢትዮጵያን በመበደሉ ሊያወግዘው ይገባል። 
የዚህን ቡድን አካሄድ ከልብ መረዳት አለበት፤ ይህንን 
ተረድቶ ከኢትዮጵያ መንግስት ጎን መቆም አለበት። 
መንግሥትም ዲፕሎማሲያዊ ጥረቱን አጠናክሮ 
መቀጠል ይኖርበታል። ዓለም አቀፉ ማህበረሰብ 
የወያኔን አሸባሪ ቡድን ተግባር በትክክል ተረድቶ 
ይብቃህ ሊለው ያስፈልጋል። ምዕራባውያንም 
ከመንግስት ጎን በመቆም የሰላም ሁኔታ መፍጠር 
አለባቸው።

አዲስ ዘመን፡- አሸባሪው የሕወሓት ቡድን 
ህጻናት እና አረጋውያን ሳይል ወደ ጦር ሜዳ 
በማሰማራት በእናቶች፣ ህጻናት እና አዛውንቶች 
ላይ ከፍተኛ ጉዳት እያደረሰ ነው። ስለዚህ 
ጉዳይ ምን ይላሉ?

ኮማንደር ገብረመስቀል፡- አሸባሪው ሕወሓት 
ህጻናትን እያስጨፈጨፈ ያለው ለትግራይ ህዝብ 
ደንታ ስለሌለው ነው። የትግራይ ህዝብ ይለቅ አይለቅ 
ጉዳዩ አይደለም።በትግራይ ህዝብ ላይ ያደረሰው 
ሰብዓዊ፣ ኢኮኖሚያዊ እና ማህበራዊ ቀውስ ቀላል 
አይደለም። ዓለም አቀፍ ሰብዓዊ መብቶችን እየጣሰ 
ነው፤ ይህ በህግ የሚያስጠይቀው ጉዳይ ነው።

ይህ ቡድን በዓለም አቀፍ ህግ የሚያስቀጣ ወንጀል 
እየሰራ መሆኑን ዓለም አቀፉ ማህበረሰብ ማወቅ 
አለበት። በተለይ የትግራይ ህዝብ ይህንን አውቆ 
የድርሻውን መወጣት  ይኖርበታል። የትግራይ ህዝብ 
በዚህ ሃይል ንብረቱ እየወደመ መሆኑን ሊያውቅ 
ይገባል። በዚያ ላይ የዘር ማጥፋት ወንጀል እየፈጸመ 
ነው። በትግራይ ህዝብ ላይ ብዙ ወንጀል ሰርቷል። 
ሰዎች ማኅበራዊ እንቅስቃሴዎችን በሚያደርጉባቸው 
አብያተ ክርስቲያናት ውስጥ ጦርነት ያካሂድ ነበር። 
ይህ ሆን ተብሎ የትግራይን ህዝብ ለማጥፋት ነው። 
ህጻናትን እና አረጋውያንን ወደ ጦርነት በማስገባት 
ከፍተኛ ኪሳራ አስከትሏል። የሕወሓት አሸባሪ 
ቡድን በትግራይ ህዝብ ላይ የዘር ማጥፋት ወንጀል 
መፈፀሙን የኢትዮጵያ ህዝብ ማወቅ አለበት። ቡድኑ  
እየተወጣ ያለው  የምዕራባውያንን ተልዕኮ ነው።

በትግራይ ህዝብ የዘር ማጥፋት ላይ 
የምዕራባውያን እጅ አለበት፤ ምእራባውያን ራሳቸው 
ከአሸባሪው ወያኔ ጋር በመተባበር ለፈጸሙት ወንጀል 
ነው ወደ መንግስት ለማሳበብ እየሞከሩ ያሉት። 
የሕወሓት ቡድን የምዕራባውያን ተላላኪ እንደሆነ 
ይታወቃል፤ ምዕራባውያን ይህንን ሃይል አሸባሪ ሃይል 
መሆኑን እያወቁ  በተለያየ መልኩ እየረዱት ይገኛሉ። 
ኢትዮጵያ ወደ ትርምስ እንድትገባ እና እንድትበታተን 
ተልዕኮ እየሰጡት ያሉት አንዳንድ ምዕራባውያን 
ናቸው። ለዚህም ነው ጥፋቱ የመንግሥት ለማስመሰል 
እየሞከሩ ያሉት። ይህ የምዕራባውያን እቅድ ነው፤ 
በደንብ የታሰበበት ጉዳይ መሆኑን ልብ ሊባል ይገባል።

የተባበሩት መንግስታት ድርጅት የሰብዓዊ መብት 
ባለሙያዎች ኮሚሽን በኢትዮጵያ ያደረጉት የሰብዓዊ 
መብት ሪፖርት ከኢትዮጵያ መንግሥት ፈቃድ ውጭ 
የተደረገ ነው፤ በኢትዮጵያ መንግስት መርምሩልን 
አልተባሉም፤ ይህ መንግስትን ለመውቀስ የተደረገ 
ሴራ ነው። የፖለቲካ ግብ ያለው ተንኮልን ከጀርባው 
ያዘለ ነው። በትግራይ ህዝብ ላይ እየተፈፀመ ያለው 
ወንጀል ነው። አሸባሪ የሕወሓት ቡድን እየፈፀማቸው 
ያሉት ወንጀሎች የሚነሳው በሙሉ ከምእራባውያን 
ፍላጎት ነው። ይህን የሚያደርጉት የሚላላካቸውን 
መንግስት ለመመስረት ነው። ምክንያቱም የፌደራል 
መንግስት አይላላካቸውም፤ የፌዴራል መንግስት 

በአገሩ የማይደራደር ጠንካራ መንግስት ነው፤ ይህንን 
ገልብጦ ተላላኪ መንግስት ለማቋቋም ነው እየሰሩ 
ያሉት።

አዲስ ዘመን፡- የተባበሩት መንግስታት 
ድርጅት የሰብዓዊ መብት ባለሙያዎች ኮሚሽን 
በሰሜን ኢትዮጵያ ግጭት ላይ ያወጣውን 
የምርመራ «ሪፖርት» እንዴት ይመለከቱታል? 

ኮማንደር ገብረመስቀል፡- ድርጅቱ 
የተመሰረተበትን አላማ እየሳተ ነው። የተቋቋመው 
ተቋም በዓለም አቀፍ ህግ ሊመራው ሲገባው ነገር ግን 
የምዕራባውያንን ፍላጎት ብቻ እያስፈፀመ  ይገኛል። 
ዓለም አቀፍ ሰብዓዊ መብቶችን ማክበር ሲገባው 
ከዚህ ውጭ የፖለቲካ ስራ እየሰራ ነው። የዚህ 
አሸባሪው ሕወሓት ቡድን ተባባሪ ሆኖ እየሰራ ነው። 
ኢትዮጵያን ለማጥፋት ከተነሳ ሃይል ጋር መተባበር 
ችግር አለ ማለት ነው። በተግባር እንደምናየው የሽብር 
ተግባራትን እየደገፈ ነው።

ይህ ድርጅት ትክክል ቢሆን ኖሮ ሕወሓት 
አደንዛዥ ዕፅ በመጠቀም ህፃናት ወደ ጦርነት 
ሲማግዳቸው፤ ሰብዓዊ እርዳታን ከህዝብ በመንጠቅ 
ለታጣቂዎች ሲያውል፤ ከትግራይ ክልል አልፎ በአማራ 
እና በአፋር ክልል በሰላማዊ ዜጎች ላይ ግፍ ሲፈጽም 
ዝም ብሎ አይመለከትም ነበር። ይህ የሚያሳይ ቡድኑ 
ከምዕራባውያን ዓላማ ጋር አብሮ እየሰራ መሆኑን 
ነው። 

በአጠቃላይ ሪፖርቱ ከእውነት የራቀ እና ሆን 
ተብሎ የፌደራል መንግስትን ለመክሰስ ወይም 
ለመወንጀል ያለመ ነው። ዓለም አቀፍ ህጎችን 
በሚያከብር አካሄድ እየሄደ አይደለም። ከኢትዮጵያ 
መንግሥት ፈቃድ አላገኘም። የፖለቲካ ሥራ 
ከመስራት በቀር የሰብዓዊ መብት ተሟጋች ሆኖ 
እየሰራ አይደለም። የፖለቲካ ተልዕኮ ይዞ ነው እየሰራ 
ያለው። በዚህ ምክንያት ዓለም አቀፍ ህግ እና ደንቦችን 
ስላላከበረ እውቅና ሊሰጠው አይገባም፤ ሉዓላዊነት 
እየተዳፈረ ነው ያለው፤ ስለዚህ እውቅና ሊሰጠው 
አይገባም። ይህ በራሱ ዓለም አቀፍ ወንጀል ነው፤ 
ምክንያቱም ዓለም አቀፍ ህግን በመከተል ሰብዓዊ 
መብቶችን እያከበረ አይደለም፤ እንዲያውም የሽብር 
ተግባር እየረዳ ነው።

ወያኔ አሸባሪ መሆኑ እየታወቀ ይህንን ቡድን 
መርዳት ወንጀል ነው። የአገርን ሉዓላዊነት በመጣስ 
አገርን ለመበተን የተነሳ ተቋም ነው፤ ሪፖርቱ  
የሚያመለክተውም ይህንኑ ነው። ስለዚህ ኮሚሽኑ 
በግልጽ ከቡድኑ ጎን መቆሙን ያሳያል። ይህ የምዕራቡ 
ዓለም ሥራ ነው። ከዚህ በፊት በስውር ሲሰሩ ነበር፤ 
አሁን በግልጽ እየሰሩ ነው። የአገርን ሉዓላዊነት 
በመጣስ ወያኔን ለማዳን የተደረገ ሙከራ እንጂ ሌላ 
አይደለም። የዓለም ማህበረሰብ ይህንን አጥብቆ 
መቃወም አለበት። የዓለም አቀፉ ማህበረሰብ 
በተለይም የኢትዮጵያ ህዝብና መንግስት ሊያወግዘው 
ይገባል። መንግስት በዲፕሎማሲ ረገድ ጠንክሮ 
መስራት አለበት።

አዲስ ዘመን፡- ወደ ትግራይ ሰብዓዊ እርዳታ 
እንዳይገባ በተደጋጋሚ ጦርነት በመክፈት 
ሲከለክል የነበረ የሕወሓት ቡድን ሆኖ እያለ 
ኮሚሽኑ ግን የፌደራል መንግስት ረሃብን እንደ 
የጦር መሳሪያ አድርጎ ተጠቅሞበታል የሚል 
ሐሳብ በ«ሪፖርት» ውስጥ አቅርቧል። የትግራይን 
ህዝብ ለረሀብ እየዳረገ ያለው መንግስት ወይንስ 
አሸባሪው ሕወሓት ይሆን፤ በዚህ ጉዳይ ምን 
አይነት አስተያየት አለዎት?

ኮማንደር ገብረመስቀል፡- አሸባሪ የሕወሓት 
ቡድን ሰብዓዊ እርዳታ ወደ ትግራይ እንዳይገባ 
ጦርነት በመክፈት ሲከለክል ቆይቷል። ይሁን እንጂ 
በአፉ እርዳታ  መግባት አለበት፤ መንግስት እንቅፋት 
እየፈጠረ ነው እያለ ሲለፈልፍ ነበር። በተግባር ግን 
እህል እንዳይገባ መንገድ እየዘጋ ነበር። የፌደራል 
መንግስት ግን ህዝቡ እንዳይራብ በማሰብ የሚችለውን 
ሁሉ ዋጋ  ከፍሏል። ምዕራባውያን ይህንን ያውቃሉ። 
የትግራይ ህዝብም ይህን እውነታ ያውቀዋል። 
በተቃራኒው እንዳይገባ የከለከለው አሸባሪው ቡድን 
ነው። ይሄ ሁሉም የሚያውቀው ሃቅ ነው።

ሆኖም ኮሚሽኑ ሰብዓዊ እርዳታ ወደ ትግራይ 

እንዳይገባ ሲከለክል የነበረ  አሸባሪው ቡድን ሆኖ 
እያለ የፌደራል መንግስት ረሃብን እንደ የጦር መሳሪያ 
አድርጎ ተጠቅሞታል ማለቱ ከእውነት የራቀ ብቻ 
ሳይሆን መንግስትንም ለመወንጀል የታሰበበት ነው። 
ይህ ደግሞ የምዕራባውያን ሥራ ነው። ድርጅቱ 
የምዕራባውያን አጀንዳ እያራመደ ነው። ዓለም አቀፉን 
ማህበረሰብ ለማሳሳት ሆን ተብሎ የተደረገ ሙከራ 
ነው። የትግራይን ህዝብ መንግስት እንዲጠላ ለማድረግ 
የሚደረግ የፖለቲካ አካሄድ ነው። ሆን ተብሎ ዓለም 
አቀፉን ማህበረሰብ በማሳሳት የፖለቲካ አላማን 
ለማሳካት ካልሆነ በስተቀር የፌደራል መንግስት 
ሰብዓዊ እርዳታን ወደ ትግራይ ከማድረስ ወደኋላ 
አላለም። መንግስት ረሃብን እንደ የጦር መሳሪያ አድርጎ 
ተጠቅሞበታል ማለቱ ከእውነት የራቀ ነው። ማስረጃ 
ስላለ የሚረጋገጥ ጉዳይ ነው።

አዲስ ዘመን፡- አሸባሪው የሕወሓት ቡድን ገና 
ከጅምሩ በትግራይ ያለውን ችግር «ጀኖሳይድ» 
እያለ የሚጠራበት ምክንያት ምንድን ነው 
ይላሉ?

ኮማንደር ገብረመስቀል፡- ቡድኑ በትግራይ  
ያጋጠመው ችግር  የዘር ማፅዳት (ጀኖሳይድ) ብሎ 
እየጠራበት ያለው ምክንያት ለፖለቲካ ፍጆታ 
ነው፤ የዓለምን ማህበረሰብ በማሳሳት ፖለቲካዊ 
ትርፍ ለማግኘት ነው። የኢትዮጵያ ጦርነት ወይም 
የትግራይን ህዝብ ችግር ለማራዘም ነው። የትግራይ 
ህዝብ መንግስትን እንዲጠላ፤ በዚህ ምክንያት 
ህዝብንና መንግስትን ለመከፋፈል ነው። የዓለም 
አቀፉን ማህበረሰብ በማሳሳት ከጎኑ ለማሰለፍ 
ነው።ዓለም አቀፉን ማህበረሰብ በማጭበርበር 
የፌዴራል መንግስትን ለመወንጀል ነው። በዚህም 
መሰረት ኢትዮጵያን በመከፋፈል የፖለቲካ አላማውን 
ለማሳካት ነው እየሞከረ ያለው። ይህ ሃይል ፖለቲካዊ 
ማጭበርበሩ እንደሚቀጥል የኢትዮጵያ ህዝብ እና 
የዓለም ማህበረሰብ ሊረዱት ይገባል።

ይህንን ዓለም አቀፉ ማህበረሰብ እንዲረዳው 
ዲፕሎማሲው በትክክል መሠራት አለበት። በእርግጥ 
እውነት ተነግሮታል፤ ይህ ተጠናክሮ መቀጠል 
አለበት። ይህ ቡድን ኢትዮጵያን ብቻ ሳይሆን ምስራቅ 
አፍሪካንም ለማተራመስ እየሰራ መሆኑን ልብ ሊባል 
ይገባል። ስለዚህ ዓለም አቀፉ ማህበረሰብ የሕወሓትን  
ሴራ ተረድቶ ጥንቃቄ ማድረግ አለበት፤ ከኢትዮጵያ 
ህዝብና  መንግስትም ጎን መቆም ይጠበቅበታል።

አዲስ ዘመን፡- ከወቅታዊው ጉዳይ ጋር 
በተያያዘ ለትግራይ ህዝብ የሚያስተላልፉት 
መልእክት ካለ እድል ልስጥዎት።

ኮማንደር ገብረመስቀል፡- የትግራይ ህዝብ 
ከዚህ ችግር ለመውጣት የሕወሓትን  ቡድን መታገል 
አለበት። ስቃዩን ለማሳጠር ያለው ዕድል ይህን 
ቡድን ታግሎ መጣል ነው።ታግሎ ነፃ መውጣት 
ካልቻለ ከነችግሩ ሊቀጥል ይችላል። ይህ ቡድን ሰላም 
የማይፈልግ ሃይል ነው፤ ከዚህም የተነሳ መጥፋት 
አለበት። በኃይል መወገድ አለበት። አሸባሪው ሕወሓት 
ለትግራይ ህዝብ ሲባል ብዙ እድሎች ተሰጥቶት ነበር 
ግን አልተጠቀመበትም። ህዝቡ በተለይም ከመንግስት 
ጎን ሆኖ ተገቢው እርምጃ መውሰድ አለበት፤ መንግስት 
በሚወስደው እርምጃ የትግራይ ህዝብ ተገቢውን 
ትብብር ማድረግ አለበት። የትግራይ ህዝብ ሌላ እድል 
የለውም፤ ተደጋጋሚ ዋጋ እየከፈለ ነው ያለው።   

በአጠቃላይ የትግራይ ህዝብ በዚህ ቡድን 
መታለል የለበትም፤ ጠላት የሌለበት ጠላት አለብህ 
ብሎ ሲያታልለው ኖሯል፤ አሁንም እየቀጠለ ነው። 
የትግራይ ህዝብ ጠላቱ ራሱ ሕወሓት መሆኑን ማወቅ 
አለበት። የትግራይ ህዝብ ከዚህ ሃይል በቀር ሌላ ጠላት 
የለውም። ለጦርነት እንዲዳረግ ያደረገው ሕወሓት 
ነው። ይህ የትግራይ ህዝብ ሊያውቀው ይገባል፤ 
ሊታለል አይገባም፤ በጦርነት ውስጥ ምንም ጥቅም 
እንደሌለ መረዳት ያስፈልጋል፤ በዚህ ጦርነት የትግራይ 
ህዝብ ብዙ ዋጋ እየከፈለ ነው። ስለሆነም የትግራይ 
ህዝብ ጠላቱ አሸባሪው የሕወሓት ቡድን መሆኑን 
ተረድቶ በቃ ሊለው ይገባል።በተለይም ከፌዴራል 
መንግስት ጎን በመቆም  ለነጻነቱ መታገል አለበት የሚል 
መልእክት ለትግራይ ህዝብ ማስተላለፍ እፈልጋለሁ።

አዲስ ዘመን፡- ስለነበረን ቆይታ አመሰግናለሁ።
ኮማንደር ገብረመስቀል፡- እኔም አመሰግናለሁ።

አሸባሪው ቡድን  ሰላም 
ስለማይፈልግ የትግራይ 

ህዝብ ማለት ያለበት ጦርነት 
ይብቃህ ነው።የትግራይ ሕዝብ 

መልሶ በቡድኑ ላይ መነሳት 
አለበት።ሕወሓት ሳይጠፋ 

የትግራይ ህዝብ ሰላም እና ልማት 
አያገኝም

ኢንቨስትመንት
አዲስ ዘመን  ሐሙስ መስከረም 26 ቀን 2015 ዓ.ም 

ኢኮኖሚ

ባለፈው ዓመት በሰሜኑ የኢትዮጵያ ክፍል 
ከተካሄደው ጦርነት ጋር ተያይዞ የተፈጠሩ ክስተቶች 
ለኢንቨስትመቱ ዘርፍ መሰናክል እንደነበሩ በተደጋጋሚ 
ተገልጿል። የኢትዮጵያ ኢንቨስትመንት ኮሚሽንም በ2014 
በጀት ዓመት የተከናወኑ ዋና ዋና ተግባራትንና የተገኙ 
ውጤቶችን አስመልክቶ ይፋ ባደረገው መረጃ፣ ከጦርነቱ 
ጋር ተያያዥነት ያላቸው የኢትዮጵያ ከአጎዋ መታገድ እና 
የዓለም አቀፍ ሚዲያዎች ጫና በበጀት ዓመቱ ካጋጠሙ 
የኢንቨስትመንት ዘርፍ ተግዳሮቶች መካከል እንደሚጠቀሱ 
አመልክቷል። በበጀት ዓመቱ እነዚህ ተግዳሮች የነበሩ 
ቢሆንም፣ የተሻለ አፈፃፀም የተመዘገበበት እንደሆነም 
ኮሚሽኑ አያይዞ አስታውቋል። 

እንደ ኮሚሽኑ መረጃ፣ ኮሚሽኑ በበጀት ዓመቱ የውጭ 
ቀጥታ ኢንቨስትመንትን (Foreign Direct Invest-
ment - FDI) ለመሳብ የተለያዩ የፕሮሞሽን ስራዎችን 
ሰርቷል፤ በተለያዩ የዓለም ሀገራት በሰራቸው የሀገሪቱን 
የኢንቨስትመንት አማራጮችና ዕድሎች የማስተዋወቅ 
ስራ ዓለም አቀፍ የኢንቨስትመንት ፕሮሞሽን ኤጀንሲዎች 
ማኅበር (World Association of Investment Pro-
motion Agencies - WAIPA) እና የዓለም ባንክ ግሩፕ 
(World Bank Group) በጥምረት የሚያዘጋጁትን ዓለም 
አቀፉን የ ‹‹Strengthening IPA Advocacy Services’ 
Gold Award 2021›› ሽልማት አግኝቷል። 

በበጀት አመቱ ከሦስት ነጥብ ሦስት ቢሊዮን ዶላር 
በላይ የውጭ ቀጥታ ኢንቨስትመንት በመሳብ የዕቅዱን 
64 ነጥብ አራት በመቶ ማሳካት የተቻለ ሲሆን፣ በሀገሪቱ 
በነበረው አለመረጋጋት፣ የዓለም አቀፍ መገናኛ ብዙኃን እና 
የኮቪድ-19 ስርጭት በአፈፃፀሙ ላይ ተፅዕኖ ማሳደራቸውን 
የኮሚሽኑ መረጃ ያሳያል። 

በ2014 በጀት ዓመት በኢትዮጵያ በኢንቨስትመንት 
ተግባራት ላይ ለመሰማራት ፍላጎት አሳይተው መስፈርቶቹን 
ላሟሉ 168 ባለሀብቶች አዲስ የኢንቨስትመንት ፈቃድ 
እንዲወስዱ ተደርጓል፤ ከእነዚህም መካከል 100 
በማኑፋክቸሪንግ (77 የውጭ እና 23 የሀገር ውስጥ)፣ 62 
በአገልግሎት (59 የውጭ እና 3 የሀገር ውስጥ) እና ስድስት 
በግብርና (የውጭ) ዘርፎች ለመሰማራት ያቀዱ ናቸው። 

እንደ ኢትዮጵያ ኢንቨስትመንት ኮሚሽን መረጃ፣ 
በ2014 በጀት ዓመቱ ለፕሮጀክቶች በተደረገው ድጋፍ 
ከኢንዱስትሪ ፓርክ ውጪ እና በኢንዱስትሪ ፓርኮች 
ውስጥ ባሉ የኢንቨስትመንት ተግባራት ለ77 ሺ122 ዜጎች 
የሥራ እድል ተፈጥሯል። 374 ፕሮጀክቶችን (304 ከፓርክ 
ውጪ እና 70 በፓርክ ውስጥ) ወደ ትግበራ (ማምረት እና 
አገልግሎት) ለማሸጋገር ታቅዶ 284 ፕሮጀክቶችን  (234 
ከፓርክ ውጪ እና 50 በፓርክ ውስጥ) ወደ ትግበራ 
(ማምረት እና አገልግሎት) ማሸጋገር ተችሏል። 

በበጀት ዓመቱ አዳዲስ የኢንቨስትመንት ፈቃድ 
ከወሰዱ የባለሀብቶች ስብጥር መመልከት እንደሚቻለው 
ፈቃድ ከወሰዱት ባለሀብቶች መካከል የሀገር ውስጥ 
ባለሀብቶች 26 ብቻ ናቸው። ይህም የሀገር ውስጥ 
ባለሀብቶች በኢንቨስትመንት ዘርፍ የሚኖራቸውን ተሳትፎ 
ለማሳደግ በትኩረት መስራት እንደሚያስፈልግ አመላካች 
ነው። 

በአሁኑ ወቅት በምጣኔ ሀብታቸውና በፖለቲካ 
ተፅዕኗቸው የዓለም ኃያላን የሆኑት ሀገራት የሀገር ውስጥ 
ባለሀብቶቻቸውን በመደገፍ ረገድ በርካታ ተግባራትን 
አከናውነዋል። እነዚህ ሀገራት ባለሀብቶቻቸውን በማገዝና 
በመጠበቅ የሰሩት ስራ የአምራችነት አቅማቸውን አሳድጎ 
የምጣኔ ሀብት እድገታቸው ዘላቂ እንዲሆን አስችሏቸዋል። 
ለአሁኑ የምጣኔ ሀብት ኃያልነታቸው መሰረት የሆናቸው 
ከውጭ ጥገኛነት ያላቀቃቸው የውስጥ አምራችነት 
አቅማቸው እንደሆነ ይታወቃል።      

የሀገር ውስጥ ባለሀብቶችን የመደገፍ ጥረት በብዙ 
መልኮች ሊገለፅ ይችላል። የሀገር ውስጥ ባለሀብቶችን 
የሚያበረታቱ ምቹ የኢንቨስትመንት ፖሊሲዎችን 
በመቅረፅ፣ ፋይናንስን ጨምሮ ግብዓቶችን በማቅረብ፣ 
የመሰረተ ልማት አቅርቦትን በማሟላት እንዲሁም 
ቢሮክራሲያዊ የአሰራር ውጣ ውረዶችን በማቃለል 
ለባለሀብቶቹ ድጋፍ ማድረግ ይቻላል።

የምጣኔ ሀብት ሳይንስና የፐብሊክ ፖሊሲ ባለሙያው 
ዶክተር ቆስጠንጢኖስ በርኸተስፋ፣ የሀገር ውስጥ 

አንተነህ ቸሬ

ባለሀብቶች በኢንቨስትመንት ያላቸው ተሳትፎ እንዲያድግ 
መንግሥት ፋይናንስን ጨምሮ ሌሎች ድጋፎችን ማድረግ 
እንዳለበት ይናገራሉ። እርሳቸው እንደሚሉት፣ የሀገር 
ውስጥ ባለሀብቶችን አቅም ለማሳደግ የሚያስችል የተደራጀ 
የመንግሥት መዋቅር መገንባት ያስፈልጋል። 

‹‹የሀገር ውስጥ ባለሀብቶች አቅማቸው ሊያድግ 
የሚችለው ካፒታል ይዘው ከሚመጡ የውጭ ባለሀብቶች 
ጋር ሲሰሩ ነው። የሀገር ውስጥ ባንኮች፣ በተለይም የግል 
ባንኮች፣ ለባለአክሲዮኖቻቸው ጥቅም ከመደራረብና 
ለሰራተኞቻቸው በየዓመቱ ደመወዝ እየጨመሩ ከመዝለቅ 
ተሻግረው አሰራራቸውን ማዘመንና ለልማት ፕሮጀክቶች 
የሚያቀርቡትን ብድር ማሳደግ አለባቸው›› ይላሉ። 

በበጀት ዓመቱ በግብርና ዘርፍ ፈቃድ የወሰዱት 
ሁሉም ባለሀብቶች የውጭ ባለሀብቶች ናቸው። ግብርና 
የኢትዮጵያ ምጣኔ ሀብት ዋነኛ መሰረት ሆኖ ሳለ በዘርፉ 
የኢንቨስትመንት ፈቃድ የወሰዱት ሁሉም ባለሀብቶች 
የውጭ ባለሀብቶች መሆናቸው ዘርፉንና የሀገር ውስጥ 
ባለሀብቶችን በማስተሳሰር ረገድ ከፍተኛ ጥረት 
እንደሚያስፈልግ ያስገነዝባል።  

‹‹የሀገር ውስጥ ባለሀብቶችን በስፋት ማሳተፍ 
የሚችለው ትልቁ ሀብታችን እርሻ ነው›› የሚሉት ዶክተር 
ቆስጠንጢኖስ፣ በእርሻ ኢንቨስትመንት ላይ ለመሰማራት 
ያሉት መሰናክሎች ብዙ እንደሆኑ ይገልፃሉ። ባለሀብቶቹ 
መሬት ተረክበው ስራ ከጀመሩ በኋላ ከወሰን ማስከበርና 
ከመሬት ባለቤትነት ጋር ተያይዘው የሚነሱ ጥያቄዎች 
በኢንቨስትመንት ስራዎች ላይ ብዙ እንቅፋቶችን ሲፈጥሩ 
እንደሚስተዋሉ ያስረዳሉ። ‹‹በእርሻ ኢንቨስትመንት 
ለመሰማራት የሚፈልጉ ባለሀብቶች በየመስሪያ ቤቱ 
ብዙ መጉላላትና ውጣ ውረድ ያጋጥማቸዋል። ስለዚህ 
የሀገር ውስጥ ባለሀብቶች በግብርናው ዘርፍ ያላቸውን 
ተሳትፎ ለማሳደግ ለእነዚህ ችግሮች መፍትሄ መስጠት 
ይገባል›› ይላሉ። ከዚህ በተጨማሪም ‹‹በግብርና ዘርፍ 
ላይ ለመሰማራት የግብርና እውቀት ያስፈልጋል። የግብርና 
ኢንቨስትመንት የባለቤቱን እውቀትና ክትትል ይፈልጋል›› 
በማለት የግብርና እውቀት ለዘርፉ ኢንቨስትመንት 
ውጤታማነት ወሳኝ እንደሆነ ያስረዳሉ። 

በሐረማያ ዩኒቨርሲቲ የኢኮኖሚክስ መምህርና  
በ‹‹ፍሮንቲየርአይ (Frontieri)›› ጥናትና አማካሪ ድርጅት 
ከፍተኛ ተመራማሪ የሆኑት ዶክተር ሞላ አለማየሁ ከዚህ 
ቀደም ለ ‹‹አዲስ ዘመን›› ጋዜጣ በሰጡት ማብራሪያ፤ የሀገር 
ውስጥ ባለሀብቶችን መደገፍ ጥያቄ ሊነሳበት የማይገባ 
ጉዳይ እንደሆነና ተጨባጭ ምጣኔ ሀብታዊ ለውጥ 
እንደሚያመጣ ተናግረዋል። ባለሀብቶቹ ምርቶችንና 
አገልግሎቶችን በማቅረብ ከሚኖራቸው ሚና ባሻገር 
ለዜጎች የሥራ እድል በመፍጠር፣ ገቢ ምርቶችን በመተካት 
እና የወጪ ንግድን በመጨመር ትልቅ አስተዋፅኦ 
ስለሚኖራቸው ይህን ሚናቸውን የበለጠ እንዲያሳድጉ 
በመንግሥት ድጋፍ ሊደረግላቸው እንደሚገባ ገልጸዋል። 

እንደ ክተር ሞላ ገለፃ፣ በተለይ ኢትዮጵያ በስራ 
አጥነትና በዋጋ ንረት እየተፈተነች ባለችበት በአሁኑ ወቅት 
የሀገር ውስጥ ባለሀብቶችን መደገፍ እጅግ አስፈላጊ ተግባር 
ነው። የመንግሥት ድጋፍ ምጣኔ ሀብቱን በማነቃቃት፣ 
የሥራ እድል በመፍጠር፣ የገቢ ንግድ እቃዎችን በመተካት፣ 
የወጪ ንግድን በማሳደግ ጥቅል ሀገራዊ ምጣኔ ሀብት 
እንቅስቃሴው ዘርፈ ብዙ ለውጥ እንዲኖረው ያደርጋል። 

የሀገር ውስጥ ባለሀብቶችን ከሚጋጥሟቸው ችግሮች 
መካከል የግብዓቶች (መሰረተ ልማቶች) አለመሟላት፣ 
የፋይናንስ አቅርቦት ችግር እና የውጭ ምንዛሬ እጥረት 
ዋናዎቹ እንደሆኑ ጠቁመው፤ መንግሥት የአጭር ጊዜ 
መፍትሄዎችን ጨምሮ የባለሀብቶቹን ችግሮች ለማቃለል 
የሚረዱ የፖሊሲና የመዋቅር እርምጃዎችን መውሰድ 
እንደሚኖርበትና ለባለሀብቶቹ የሚያደርገውን ድጋፍ 
በየጊዜው መገምገምና ማሻሻል እንዳለበትም ገልጸዋል። 

የሀር ውስጥ ባለሀብቶችን መደገፍ ሀገር በራሷ 
አምራቾች ላይ እንድትተማመን ያስችላል። ተለዋዋጭ 
በሆነው የዓለም ፖለቲካ ምክንያት በሚፈጠሩ ችግሮች 
ከሚከሰት አደጋ ለመዳንም ይረዳል። በዚህ ረገድ ዶክተር 
ሞላ ‹‹የሀገር ውስጥ ባለሀብቶች በፋይናንስና በቴክኖሎጂ 
አቅም ከውጭ ኩባንያዎች ጋር ተወዳዳሪ እንዲሆኑ 
ማድረግ ምጣኔ ሀብታዊ ስብራትና ክፍተት እንዳይፈጠር 
ለማድረግ ያግዛል።›› ሲሉ ይጠቁማሉ። 

ዶክተር ሞላ ቁጥራቸው ጥቂት የማይባሉት የውጭ 
ኩባንያዎች በሀገር ውስጥ የሚቆዩት የሀገር ውስጥ 
ፖለቲካው እስከተመቻቸው ድረስ ነው ሲሉም ይገልጻሉ። 
እንደ አሳቸው ገለጻ፤ ፖለቲካው ሳይመቻቸው ቀርቶ 
ኩባንያዎቹ ከሀገር ቢወጡ ሀገሪቱ በርካታ ዓመታት 
እንደገና ወደኋላ እንድትመለስ የሚያደርግ አደጋ 
ይከሰታል። ስለሆነም ይህን ስጋት ለማስወገድ የሀገር 
ውስጥ ባለሀብቶችን በመደገፍ አቅማቸውን እንዲጎለብቱ 
ማድረግ ያስፈልጋል። 

‹‹በምጣኔ ሀብታቸው የበለፀጉት የዓለም ሀገራት የሀገር 
ውስጥ ለባለሀብቶቻቸው ቀደም ባሉት ጊዜያት ብቻም 
ሳይሆን አሁንም ከፍተኛ ድጋፍና ጥበቃ ያደርጉላቸዋል። 
ሀገራቱ በፋይናንስ አቅርቦትም ሆነ በሌሎች ዘርፎች 
ለባለሀብቶቻቸው የተለየ የድጋፍ መርሃ ግብር አላቸው። 
የበለጸጉት ሀገራት ለሀገር ውስጥ ባለሀብቶቻቸው 
የሚያደርጉት ድጋፍ፣ ገና በማደግ ላይ ያሉ ሀገራት 
ከሚያደርጉት ድጋፍ ቢበልጥ እንጂ አያንስም››  ሲሉ 
ያብራራሉ። 

የኢትዮጵያ ከአፍሪካ የእድገትና የንግድ ተጠቃሚነት 
መርሃ ግብር (አጎዋ) መታገድ፣ የውጭ ምንዛሬ እጥረት፣ 
በሰሜኑ የሀገሪቱ ክፍል የነበረው ጦርነት፣ የዓለም አቀፍ 
መገናኛ ብዙኃን ጫና እና የመሰረተ ልማት አቅርቦት 
በሚፈለገው ደረጃ አለመሟላት በበጀት ዓመቱ ያጋጠሙ 
የኢንቨስትመንት ተግዳሮቶች እንደሆኑ ኮሚሽኑ ገልጿል።

‹‹አጎዋ›› አሜሪካ ከሰሃራ በታች ላሉ የአፍሪካ ሀገራት 

ተግዳሮቶችን ለመሻገር ልዩ ትኩረት የሚሻው የኢንቨስትመንት ዘርፍ

የሰጠችው ነፃ የንግድ እድል ሲሆን፤ ኢትዮጵያም የዚህ 
እድል ተጠቃሚ ሆና ቆይታለች። ይሁን እንጂ ባለፈው 
ዓመት የአሜሪካ መንግሥት ባሳደረው ፖለቲካዊ ጫና 
ምክንያት ኢትዮጵያ ከዚህ ነፃ የንግድ እድል ተጠቃሚነቷ 
ታግዳለች። ከ2014 ዓ.ም የኢንቨስትመንት ዘርፍ 
ተግዳሮቶች መካከል አንዱ ሆኖ የተጠቀሰውም ይኸው 
የኢትዮጵያ ከ‹‹አጎዋ›› ተጠቃሚነቷ የመታገዷ ጉዳይ 
ነው። 

‹‹ኢትዮጵያ  ከ‹አጎዋ› መታገዷ ትልቅ በደል 
አድርሶብናል›› የሚሉት ዶክተር ቆስጠንጢኖስ፤ ‹‹መርሃ 
ግብሩ በርካታ ኢትዮጵያውያን የሥራ እድል እንዲሁም 
ሙያዊ ልምድና እውቀት ያገኙበት እድል ነበር። እነዚህ 
ኢትዮጵያውያን የሚሰሩባቸው ድርጅቶች በኢንዱስትሪ 
ፓርኮች ውስጥ ገብተው የተሰማሩ ኩባንያዎች ናቸው።  
እንደ ቻይናና ቬትናም ያሉ ሀገራት ከፍተኛ የምጣኔ 
ሀብት እድገት ያስመዘገቡት ደግሞ በኢንዱስትሪ ፓርኮች 
ስራ ምክንያት ነው›› በማለት ‹‹አጎዋ›› ለኢትዮጵያ ምጣኔ 
ሀብት ጠቃሚ መርሃ ግብር እንደነበር ማሳያዎችን 
በመጥቀስ ያስረዳሉ። 

ዶክተር ቆስጠንጢኖስ በ ‹አጎዋ› እድል ከቀረጥ 
ነፃ ወደ አሜሪካ የሚገቡ ምርቶች ብዙ ቢሆኑም 
ኢትዮጵያ በይበልጥ ያተኮረችው በጨርቃ ጨርቅ 
ውጤቶች መሆኑንና ሌሎች የአፍሪካ ሀገራት ግን የተሻለ 
እየተጠቀሙበት እንደሆነ አስታውሰው፤ የ‹‹አጎዋን›› 
ተጠቃሚነት እድል መልሶ ለማግኘት ከሚደረገው 
ጥረት በተጨማሪ ሌሎች አማራጮችን መመልከትም 
እንደሚያስፈልግም ይናገራሉ።  

‹‹አማራጭ መፍትሄዎችንና እድሎችን መፈለግ 
እንጂ አሜሪካ ላይ ተጣብቀን መኖር አይገባንም። 
የአፍሪካ አህጉራዊ ነፃ የንግድ ቀጠናን (African Con-
tinental Free Trade Area - AfCFTA) ስለመጠቀም 
ማሰብ ይገባል። ምጣኔ ሀብቱን ለማሻሻል እየተወሰዱ 
ያሉ፣ እንደካፒታል ገበያ እና የባንኩን ዘርፍ ለውጭ 
ኢንቨስተሮች ክፍት የማድረግ፣ እርምጃዎችን ማጠናከር 
ያስፈልጋል›› ይላሉ።   

ባለፈው የበጀት ዓመት የኢንቨስትመንቱ ዘርፍ ብዙ 
ፈተናዎች አጋጥመውታል። ሀገሪቱ በእነዚህ ፈተናዎች 
ውስጥ ሆናም ፈተናን እንደ መውጫ በመጠቀም ውጤት 
ያስገኙ መልካም ተሞክሮዎችን በመቀመር መስራት 
ያስፈልጋል። በአስቸጋሪ ሁኔታ ውስጥ በባህሪው ለግጭት፣ 
ለጦርነትና ለመሳሰሉት ስስ በሆነው የኢንቨስትመንት 
ዘርፍ  ይህን ያህል መራመድ መቻሉ ሁኔታዎች በሚቻቹ 
ብዙ ርቀት መጓዝ እንደሚቻል ያመለክታል። አሁን 
የተያዘውን የኢትዮጵያ ታምርት እንቅስቃሴና ሌሎች 
ከዓለም አቀፍና የመሳሰሉት ጫናዎች የመውጫ መንገዶች 
በመጠቀም  የኢንቨስትመንት ዘርፉን ችግሮች በመፍታት  
ሀገራዊ የማምረት አቅምን ማሳደግና ምጣኔ ሀብታዊ 
እድገትን ዘላቂና አስተማማኝ ማድረግ ይገባል። 

 

ከኢንዱስትሪ ፓርክ ውጪ እና በኢንዱስትሪ ፓርኮች ውስጥ ባሉ የኢንቨስትመንት ተግባራት ለ77 ሺ122 ዜጎች የሥራ እድል ተፈጥሯል፤



 «ጉዳዩማ ›ያባበለ ላያገባሽ ከባልሽ ሆድ 
አትባባሽfi ነበር። ምን ዋጋ አለው? ሕዝቡ 

አልገባውም። የሚያዋጣው ከሕወሓት ጋር 
መሰለፍ አይደለም። ሕወሓት ሲመቸው በጉልበት 
፤ ሲያቅተው ድርድር  በማለት ሕዝቡ ላይ  ድራማ 
ይተውናል። ሕዝቡን የእድሜ ማራዘሚያ የቁማር 

መጫወቻ ካርድ  አድርጎታል ።…»

ገጽ 10

ጎሜ
ፖለቲካ እና ልዩ ልዩ

አዲስ ዘመን   ሐሙስ  መስከረም 26 ቀን 2015 ዓ.ም

ከቅርብ ጊዜ ወዲህ ተሰማ መንግሥቴ፣ ገብረየስ 
ገብረአምላክና ዘውዴ መታፈሪያ በተደጋጋሚ እየተገናኙ 
በፖለቲካ ጉዳዮች ላይ መወያየት እና መነታረክን  
እንደ መደበኛ ሥራ ወስደውታል። በግሮሰሪው 
የሚያስተናግዳቸው ይርጋለም አንዳንዴ በክርክራቸው 
ተመስጦ ሥራውን ይዘነጋል። በመሃል ሲያዙት 
እያቀረበ እርሱም ለውይይታቸው ማድመቂያ 
ሃሳብ ወርወር በማድረግ ተንፈስ ይላል። 
ንግግሩ ልክ ትልቅ የፖለቲካ የሕይወት ልምድ 
እንዳለው ሰው ይመስላል። አንዳንዴም 
የውስጥ አዋቂ አንዳንዴም ተንታኝ ይመስላል 
ብቻ ቅለ ባዶ እንደሚባለው አይደለም መሀል 
ሆኖም አስታራቂ ሃሳቦችን  ይሰነዝራል።   

ዛሬም ሶስት አረፋ የሞላው የድራፍት 
ብርጭቆውን ጨብጦ ወደ ጠረጴዛው እየተጠጋ 
የመነጋገሪያ አጀንዳ ጣል አደረገ። ‹‹የጥቂቶች 
ዕብሪትና ጥጋብ የሚፈጥረው ቀውስ አገሪቱን 
እንዳመሳት ቀጠለ አይደል!›› ሲል።  ይርጋለም  
ቀና ብሎ በፈገግታ ዘውዴን እያየ ‹‹አይ አንተ፤ 
አንተ እኮ ከነቃላቶችህ እንኳን የግሮሰሪ 
አስተናጋጅነት የወረዳ ሊቀመንበርነትም 
ሲያንስህ ነበር ¡ ምን ያደርጋል? ዕድል ይሁን 
ጊዜ ብቻ ከሁለት አንዱ ይኸው የንግግር 
ብቃትህ ከዚህ ግሮሰሪ እንዳያልፍ ገደበው።›› 
ብሎ  ዘውዴ ሲስቅ ገብረየስ እና ተሰማ 
ተከትለውት ፈገግ አሉ። 

ዘውዴ ቀጠል አድርጎ ተሰማ እና ገብረየስን 
እያየ ‹‹ እውነቱን ነው፤ በጥቂቶች የሥልጣን 
ጥማት ምክንያት የደረሰው መከራ አላባራ 
ማለቱ ክፉ ቁጭት ውስጥ ይከታል። ይሔ ጉዳይ እኛን 
ብቻ ሳይሆን መላው ሕዝብን እያበሳጨ ነው ›› አለ። ተሰማ 
ግን ዘውዴን መቃውም በሚመስል ድምፀት ‹‹እንግዲህ 
መማረር ብቻውን የሚያመጣው ለውጥ የለም። ቁጭትም 
መጥፎ ነው። በቁጭት መብገን እና እያቀጣጠሉ መናደድ 
ስህተት ላይ ሊጥል ስለሚችል መጠንቀቅና ነገሮችን 
በትዕግስት ማየት አስፈላጊ ነው። ሰዎች የግድ ይህንን ጊዜ 
በትዕግስት ማለፍ አለባቸው። 

በመንግሥት በኩል ከጦርነት ይልቅ ሰላም 
እንደተመረጠ በተደጋጋሚ ሰምተናል። ደግሞም 
አይተናል። ሆኖም ምን ያደርጋል? ለማየት የፈለገ አይንኑ 
ይገልጣል። ፍላጎት ካለ የፈለጉትን ማከናወን ይቻላል። 
ነገር ግን  ሰላም በአንድ ወገን ፍላጎት ብቻ የሚመጣ ነገር 
አይደለም ። በወዲያ በኩል ያሉት ሰዎች ፈፅሞ የሰላም 
ፍላጎት የላቸውም። ምን ይደረግ? ›› አለ ተሰማ በጥያቄ 
አዘል አስተያየቱ።   

ዘውዴ በተሰማ ንግግር  የተናደደ ይመስላል። 
‹‹በትዕግስት ማለፍ ብቻ ነው ትላለህ እንዴ?›› ሲል 
አፈጠጠ። አላቋረጠም በድጋሚ  ቀጠለ ‹‹በኢትዮጵያ 
ሕዝብ መሀል ይህ ነው የሚባል ለግጭት የሚዳርግ 
ቅራኔ የለም። ታዲያ እንዲህ መጫረሳችን ሊያስቆጭ እና 
ሊያበሳጨን አይገባም ?›› ሲል ጥያቄውን በጥያቄ መለሰ። 
ዘውዴ አምርሯል። ‹‹እነኚህ ሰዎች እኮ እየለያዩን ነው። 
‹ለሰው ሰው ነው ልብሱ› ሰው የሚኖረው ከሰው ጋር ነው። 
የሰው ጉልበቱ፣ ድምቀቱና ህልውናው በሌሎች ሰዎች 
በጎ አመለካከትና ድጋፍ ላይ የተመሰረተ ነው። አሁን ግን 
በምንም መልኩ አንዱ ለሌላው የማይሆንበት፤ አንዱ 
ለሌላው የማይኖርበት ሁኔታ እየተፈጠረ ነው ።… ቀጠለ 
ንግግሩን።  

የሕወሓት ጉዳይ ከአምናው ቢሻላት ቁንጣን ገደላት 
እንደሚባለው ሆኗል። ተሻለ ሲባል መልሶ ከድጡ 
ወደ ማጡ ነው። ሁሉም ሥነሥርዓት መያዝ አለበት። 
ሥነሥርዓት ማስያዝ ይገባል፤ አለሁኝ ብሎ ያለቅጥ 
አግድም ተንሻፎ መሔድ ተገቢ  አይደለም። ሁሉም 
ያልፋል፤ ለትውልድ የተበላሸ ታሪክ ማስቀመጥ እና አገርን 
መቀመቅ የሚከት  ትውልድ  አካል መሆን  ግን ያሳምማል። 
ከዚህ በኋላ ለኢትዮጵያውያን ጦርነት አይገባቸውም። 
ለሁላችንም ጦርነት አይገባንም። በቃ…በቃ… ።  

የኢትዮጵያ ሕዝብ ወተት ነው የማይጎረብጥ፣ ደግና 
ተስማሚ ነው። ነገር ግን ሥልጣን ወዳዶች የመከራውን 
ጊዜ እያረዘሙበት ነው። ተስፋ እያሳጡት ነው። ሁሉ 

ምሕረት ሞገስ

ነገር በአጭሩ መቋጨት ሲኖርበት ተመዞ እንደማያልቅ 
ክር እየረዘመ ከማሰልቸቱም በላይ መናቆሩ፣ መተጋተጉ 
እየበረታና እየተባባሰ ነው። ይህ ሁሉ ሲሆን ዝም ብሎ 
ታግሶ መቀጠል ይከብዳል። መበሳጨት የሰውነት ተፈጥሮ 
ነው። ማንም አልበሳጭም ቢል እንኳን እንዲህ የከፋ ነገር 
ሲያጋጥም መበሳጨት የግድ ነው።››  ሲል በዘውዴ ንግግር 
ተመስጦ ደንዝዞ የነበረው ይርጋለም ሌሎች እንግዶችን 
የማስተናገድ ስራውን ዘንግቶ  ከደንበኞች በቀሰቀሰው  
ጭብጨባ  ተደናግጦ ሮጠ ።  

ገብረየስ የተቀዳውን ድራፍት ከተጎነጨ በኋላ 
በረዥሙ ተነፈሰ ‹‹እንግዲህ የአገሬ ሰው ውሃ ለሚወስደው 
በትርህን እንጂ እጅህን አትስጠው›› የሚባለውን አባባል 
ፈፅሞ የሚያውቀው አልመሰለኝም። ሕወሓትን ረድቶ 
ለማያድነው ራሱን ለአደጋ በማጋለጥ ሕይወቱን እስከ 
አሁን እየሰዋ መኖሩ ያሳዝናል። አሁን እንኳን በአጉል 
ተስፋ በመታለል እየከፈለ ያለውን ዋጋ ማቆም ቢችል 
ምንኛ ደስ ባለኝ ነበር።›› ብሎ ገብረየስ አቀረቀረ። 

የዛሬው ተረት አቅራቢ ተሰማ ነው። እንዲህ ሲል 
ቀጠለ ። ‹‹ አንዲት እማወራ ለባሏ ምግብ ስታቀርብ ብዙ 
ጊዜ የሚጠጣ ውሃ አብራ አታቀርብም። ባል በተደጋጋሚ 
ቢነግራትም ሚስት ዝንጉ በመሆኗ መልሳ ትረሳለች። 
የምታየው ከትሪው ላይ እንጀራ እና ወጥ መኖሩን 
አለመኖሩን ባሏ መጥገቡንና ‹በቃኝ  ትሪ ከፍ አድርጉ› 
ማለቱን ብቻ ነው። 

አንድ ቀን ምሳውን አቅርባ እንደልማዷ እህሉን 
የሚያወራርድበትን ውሃ አላመጣችለትም። ከትሪው 
ላይ የመጨረሻውን ጉርሻ ጠቅልሎ ሲጎርስ እንጀራ 
ለመጨመር ጓዳ ገባች። ባል ውሃ ልታመጣለት የገባች 
መስሎት ነበር። ነገር ግን ይዛ የመጣችው እንጀራ ነበር። 
ሲያንቀው የሚጠጣውን አጣ። አንገቱን በእጁ ይዞ አይኑን 
አፈጠጠ። ሚስት ግራ ተጋባች። መናገር አቃተውና አንገቱ 
ላይ የነበረውን እጁን አንስቶ ጆሮ ግንዷን በጥፊ አላሳት። 
ጩኸቷን አቀለጠችው። 

ተንደርድሮ ማጀት ገባ። ሚስት ሊደበድባት 
መስሏት ወደ ደጅ ሮጠች። ባል ከእንስራ ውሃ ቀድቶ 
ጠጣና ተነፈሰ። ሰዎች ተሰበሰቡ፤ ምን ሆነሽ ነው? 
ተብላ ተጠየቀች። እያበላሁት ደበደበኝ አለች። ባል ‹ደግ 
አደረግኩልሽ፤ ሁልጊዜ ያነሰኝን ትተሸ ያነቀኝን› ብልሽም 
አልሰማ ብለሻል። ስለዚህ ታንቄ ከመሞቴ በፊት በቃል 
ያልሰማሽኝን በዱላ ከሰማሽኝ ብዬ ነው›› አለ። ማንም 
ባል ላይ አልፈረደም። ጥፋትሽ ነው ብሏት ሁሉም ሔደ። 
የትግራይ ሕዝብ ጉዳይም ተመሳሳይ ነው›› አለ። 

ተሰማ ስለተረቱ ብዙ ማብራሪያ ለመስጠት 
አላሰበም። ‹‹ነገር ግን ቅድሚያ መሰጠት ላለበት ጉዳይ 
ቅድሚያ መስጠት እንጂ የማይሆን ድጋፍ እየሰጡ 
መሰዋት አይገባም። ሃላፊነትን ሳይወጡ ሁሉንም ከሌላው 
መጠበቅ አይቻልም። መንግሥት የትግራይን ሕዝብ 
መርዳት የሚችለው ሕዝቡም እርሱን ሲረዳው ነው። 
ሕዝቡ ሕወሓትን ከመጠበቅ ይልቅ የሚጠፋበትን ሁኔታ 

መፍጠር ሲችል ነው›› አለ። 
ለእዚህ ሃሳብ ገብረየስ ምላሽ 
መስጠት ከበደው።  

ገብረየስ የነበረው 
አማራጭ ተሰማን ደግፎ መቆም 
ብቻ ነበር። ‹‹ጉዳዩማ ‹ያባበለ 
ላያገባሽ ከባልሽ ሆድ አትባባሽ 
ነበር። ምን ዋጋ አለው? ሕዝቡ 
አልገባውም። የሚያዋጣው 
ከሕወሓት ጋር መሰለፍ 
አይደለም። ሕወሓት ሲመቸው 
ጉልበት ለማሳየት ይንጠራራል፤ 
ሲያቅተው ድርድር  በማለት 
ሕዝቡ ላይ  ድራማ 
ይተውናል። ሕዝቡን የእድሜ 
ማራዘሚያ የቁማር መጫወቻ 
ካርድ  አድርጎታል። ቁማሩን 
እበላለሁ ወይም እበላለሁ ብሎ  
የወጣቱን ሕይወት የጦርነት 
ግብር አድርጎታል። ይህ ግን 
እስከመቼ ይቀጥላል? ። 

የስሥልጣን ነገር እንደሆነ 
ካልቀመሰ የደገመ ባሰ ነው። 

ሥልጣንን ያልቀመሰ ደጋግሞ ሥልጣን ከያዘው ሰው 
ሃሳቡ የተለየ ነው። ምክንያቱም ሥልጣንን የደጋገመ ራሱን 
ብቻ የሚያስቀድም ሌላውን የማያስብ ነው። ሥልጣኑን 
ከሚያጣ እንኳን ጥቂት ሰው ሰማይን ተቆጣጥሮ ያቆመ 
ምመሰሶ ወድቆ ሰማይ ምድሩ ቢገለባበጥ ይመርጣል። 
ሥልጣኑን ላለማጣት የሰዎችን ብቻ አይደለም የራሱንም 
ሕይወት ይሰዋል። ይህንን ሕወሓቶች ቢያደርጉትም 
ሊገርመን አይገባም። ደግሞም ወደ ፊትም በፍፁም 
የሚያቆሙ አይመስሉም። ችግሩ ሕዝቡ በቃን የሚለው 
መቼ እንደሆነ አለመታወቁ ነው።›› አለ። 

ዘውዴ ለገብረየስ‹‹ እኔ የአንተን ሃሳብ ብጋራም 
ከአንተ የተለየ የምለው አለኝ። ኢትዮጵያ ለዘመናት 
ምንም ሳታጣ በድህነት ውስጥ ተዘፍቃ የኖረችበት 
ዋነኛው ምክንያት ሥልጣን የመውደድ እና ለዘላለም 
ለሥልጣን ሲባል ጦርነት ውስጥ በመግባት ብቻ ነው 
የሚል እምነት የለኝም። ሥልጣን ወዳድነት ያስከፈለው 
ዋጋ እንዳለ ቢሆንም ጉዳዩ የውስጥ ልዩነትን በሠለጠነ 
መንገድ መፍታት በእውነተኛ ስሜት አገር እና ሕዝብን 
ማስቀደም ያለመቻል ችግር ይመስለኛል። በእውነተኛ 
ስሜት መነጋገር ቢቻል ሥልጣንንም መመጠን ይቻላል። 
ሥልጣንም ሆነ ምንም የተመጠነ ነገር አያስቸግርም። 
ጉሮሮ የሚውጠውን እጅ ይመጥነዋል፤ እኛ ግን መመጠን 
የቻልን አይመስለኝም። 

ከጥንት ጀምሮ ስንነሳ ተፈፃሚነት ያለው ነገርን 
ስንገምት ትክክል የምንሆንበት ሁኔታ አነስተኛ ነበር። 
ሥልጣን ስንሰጥ ገደብ የለንም። ማንም ቢሆን ከሕግ በታች 
መሆኑን አስረግጠን አናስቀምጥም። ንጉሡን እንደፈጣሪ 
ሰግደንላቸዋል። ደርግንም ሆነ ሕወሓትን ከሕግ በላይ 
ሥልጣን እንዲኖራቸው አድርገን አግዝፈናቸዋል። 
ሕወሓት ከሶስት አስርት ዓመታት ላላነሰ ጊዜ ኢትዮጵያን 
ሲያስተዳድር የሰጠነው የሥልጣን ቦታ ከሕግ በላይ ነበር። 
ስለዚህ ሥልጣን መልቀቅ ተሳነው። ችግሩ ሥልጣኑን 
በልክ መጥነን ስለማናጎርስ ነው። 

ሁሉም የኢትዮጵያ ሕዝብ በእኩልነትና በነፃነት 
የሚኖርበት ሥርዓት ከማቆም ይልቅ ሁሉም ለራሱ 
ቤተሰብ፣ ለራሱ ጎሳ ወይም ዘር እንዲያደላ የሠራው 
ሕወሓት ብቻውን አይደለም። በጊዜው የተማረ እና በስራ 
ላይ የነበረ ሁሉ አነሰም በዛ ሚና ነበረው። እኛም የችግሩ 
አካል ነን። የቅርብ ጊዜ ብቻ ሳይሆን የቆየ ታሪካችንም 
እንደሚያሳየው ጥያቄ ሲቀርብ በመነጋገር ችግሩን 
ከመፍታት ይልቅ ጦር መነቅነቅ፤ አንዱን አሳንሶና አንኳሶ 

ሌላውን አሞግሶ እና አንግሶ የማቅረብ ልማድ አለን። ይህን 
ተከትሎ ጥያቄ ሲቀርብ ልዩነቶች ተከብረው በሥርዓት 
መነጋገር ሲቻል፤ እንዲህ እንደአሁኑ ጉልበተኛው ይነሳና 
ጦርነት ያውጃል። ተከታይ አይጠፋም፤ ከዛም ሕዝብ 
ያልቃል።

በኢትዮጵያ ሁለት ዓመት ባልሞላ ጊዜ ውስጥ 
በተካሔደው ጦርነት ከተዋጊዎቹ በተጨማሪ ንፁኃን 
ወገኖች ለዕልቂትና ለመፈናቀል ተዳርገዋል። በተከናወኑ 
ሁለት ዙር ጦርነቶች መቶ ሺዎች አልቀው፤ በሚሊዮኖች 
የሚቆጠሩ ከመፈናቀላቸው በተጨማሪ፣ መጠኑን 
ለመግለጽ የሚያዳግት የዚህች ድሃ አገር ሀብት ወድሟል። 
እኔ የምስማማበት አሁን ላይ የአገር ህልውና ጉዳይ 
የሚያሳስበን ከሆነ ማንሳት ያለብን ጥያቄ የሚካሄደው 
ጦርነት ማብቂያው መቼ ነው? የሚለው ነው። 
በኢትዮጵያ ምድር የጦረኝነት አባዜ ቆሞ ለውይይት 
ዕድሎች እንዲመቻቹና የጠላትነት ስሜት እንዲወገድ 
ኢትዮጵያውያን በአንድነት መተባበር የምንችለው መቼ 
ነው? የሚል ጥያቄ ወደፊት ማምጣት አለብን። ›› አለ።  

ተሰማ በዘውዴ ሃሳብ በመስማማት ‹‹ችግሮች 
ሲያጋጥሙ ተቀምጦ ለመነጋገር የሚያስችል ባህል ማዳበር 
ያስፈልጋል። ይሔ በትክክልም ተገቢ ነው። ነገር ግን 
ማቆሚያው መቼ እንደሆነ የማይታወቅ የተፋፋመ ጦርነት 
ውስጥ ለመቆየት ማሰብ በእርግጥም ጤነኝነት አይደለም። 
ታዲያ ምን ይሻላል?›› ሲል እርሱም ደገመና ጠየቀ። 

ገብረየስ በበኩሉ ‹‹በኢትዮጵያ ከሚታወቁ በርካታ 
አኩሪ እሴቶች መካከል አንደኛው ግጭቶችን በሽምግልና 
መፍታት ነው። ይህንን የመሰለ ዘመን ተሻጋሪ የሚያኮራ 
እሴት ባለበት የእምነት መሪዎች፣ የአገር ሽማግሌዎች፣ 
ታዋቂ ሰዎችና ቅን አሳቢ ዜጎች እያሉና በእጃቸው ላይም 
አገር በቀል መፍትሔ እያለ ወደ ሰላማዊ የውይይት ሜዳ 
ከመምጣት ይልቅ በጥቂቶች የፖለቲካ ፍላጎት በተቃኘ 
አስተሳሰብ ውስጥ ሆኖ ጦርነቱ ባለበት ግለት እንዲቀጥል 
እና እውነተኛ ሰላም ሰፍኖ አገር ከገባችበት ቀውስ 
እንዳትወጣ መትጋት   በታሪክና በመጪው ትውልድ 
ጭምር የሚያስጠይቅ መሆኑን መገንዘብ ይገባል። በእኔ 
በኩል መፍትሔው መነጋገር ብቻ ነው።አሁንም መነጋገር፣ 
ወደፊትም መነጋገር… …መነጋገር ብቻ ነው  መፍትሄው  ›› 
ብሎ የሃሳብ ማወራረጃውን ከድራፍት ተጎነጨ። 

 ዘውዴ በገብረየስ ሃሳብ በመስማማት ‹‹ለመነጋገር 
ደግሞ ግፊት ማድረግ ያለበት መላው ኢትዮጵያዊ ነው። 
አገሪቱ ምንም ሳታጣ የነጣች ደሃ የሆነችው በሥልጣን 
ወዳዶች ምክንያት ነው ወይስ ምክንያቱ ሌላ ነው የሚለው 
ብዙ ምርምርን የሚጠይቅ ነው። ነገር ግን የየዘመኑ 
ፖለቲከኞች ችግሮቻቸውን በሠለጠነ መንገድ መፍታት 
ቢችሉ ኖሮ፣ ዜጎች በቀን ሦስቴ መመገብ የሰማይ ያህል 
አይርቃቸውም ነበር። 

አገራችንም በዓለም አቀፍ ደረጃ ግንባር ቀደም 
የግብርናም ሆነ ሌላ ምርት ላኪ መሆን አያቅታትም ነበር። 
ነገር ግን ልዩነቶቻቸውን በሕጋዊና በሰላማዊ መንገድ 
ማስተናገድ ባቃታቸው ፖለቲከኞች ምክንያት እንኳንስ 
የተመጣጠነ ምግብ መመገብ ቀርቶ በቀን አንዴ በልቶ 
ማደር ብርቅ እየሆነ ነው። በአፍሪካ በእንስሳት ሀብት 
አንደኛ ነች እየተባለ የሚወራላት ኢትዮጵያ እነ ሥጋ፣ 
ቅቤ፣ ዶሮ፣ እንቁላል… ሰርግ ጥሪ ላይ ሲገኙ የሚበሉ 
ምግብ እየሆኑ  ነው።

ይህ ትውልድ ከዚህ አሳዛኝ ታሪክ በመማር የራሱን 
አሻራ ለማሳረፍ መዘጋጀት ይኖርበታል። ኢትዮጵያ 
ውስጥ በበጎም ሆነ በክፉ የሚታወሱ ታሪኮች አሉ። እነሱ 
ለአዲሱ ትውልድ የመነታረኪያ አጀንዳ እንዳይፈጥሩ 
ጥንቃቄ ያስፈልጋል። በሥልጣኔ ወደፊት የገፉ አገሮች 
ግስጋሴያቸውን ያሳመሩት ከበፊቱ መልካሙን በመውሰድ፣ 
አስከፊውን ደግሞ ለታሪክ በመተው ነው። የራስን ግዳጅ 
ሳይወጡ የቆየ የሆነም ያልሆነም ትርክት መፍጠር የደካማ 
ፖለቲከኞች ተግባር መሆኑን በመገንዘብ፣ አዲሱ ትውልድ 
የራሱን ደማቅ ታሪክ የሚያጽፈው የአገር ግንባታ ላይ 
ማተኮር አለበት። ከዚህ በኋላ ኢትዮጵያ ጦርነት ሳይሆን 
መስማማት እና መግባባት፤ ርሃብ ሳይሆን ጥጋብ እና 
ዕድገት የሚታይባት አገር መሆን አለባት። ለዚህም 
ዋነኛው መፍትሔ ጦርነት ሳይሆን ውይይት ነው።›› 
ብሎ ዘውዴ ንግግሩን ሳይጨርስ  ሁሉም ብርጭቋቸውን 
አንስተው አጋጩ ። 

ያነሰኝን ትተሽ ያነቀኝን

የዘመን ጥበብ
ስፖርትና መዝናኛ

 የአዲስ አበባ ከተማ አስተዳደር ባህል፣ ኪነ 
ጥበብ እና ቱሪዝም ቢሮ ታላቁን የኢትዮጵያ 
ህዳሴ ግድብ በተመለከተ የሥነ ጽሑፍ ምሽቶችን 
ሲያካሂድ ቆይቷል። ዓባይ እና ኪነ ጥበብ ምን 
እንደሆኑ ለብዙዎቻችን ግልጽ ነው። ዓባይ እንደ 
ዛሬው የኃይል ምንጭ ከመሆኑ በፊት የጥበብ 
ምንጭ ነበር። ዛሬ ግን የኃይልም የጥበብም ምንጭ 
ሆኗል።

    ስለዓባይ ብዙ አልዘመርንለትም እየተባለ 
ይታማል፤ ከግብፆች አንፃር መሆኑ ነው። ግብፅ 
ውስጥ ዓባይ ከመዋዕለ ሕጻናት ጀምሮ እስከ 
ከፍተኛ የትምህርት ተቋማት ድረስ ከኪነ ጥበብ 
እስከ ሳይንሳዊ ምርምር ጉዳያቸው ነው። እነርሱ 
ይህን ያህል ጉዳይ ሲያደርጉት እኛ ባለቤቶቹ ታዲያ 
ለምን የየዕለት ጉዳያችን አይሆንም ያሰኛል። 

የአዲስ አበባ ከተማ አስተዳደር ባህል፣ ኪነ 
ጥበብ እና ቱሪዝም ቢሮ ታላቁን የኢትዮጵያ ህዳሴ 
ግድብ በተመለከተ ባለፈው ዓመት ሲያካሂደው 
የቆየው የሥነ ጽሑፍ ምሽት አለ። የሥነ ጽሑፍ 
ምሽቱ የዘንድሮውን ዓመት ደግሞ በዚህ 
በመስከረም ወር ጀምሯል። ቅዳሜ መስከረም 14 
ቀን 2015 ዓ.ም በሀገር ፍቅር ቴአትር የዚህ ዓመት 
የመጀመሪያው ዙር ተካሂዷል። የሥነ ጽሑፍ ምሽቱ 
ወርሃዊ ሲሆን በአንዳንድ ምክንያቶች ግን ወር 
ሲዘል ይታያል። ሆኖም ግን ታስቦበት መዘጋጀቱም 
የከተማ አስተዳደሩን ባህል፣ ኪነ ጥበብና ቱሪዝም 
ቢሮ ያስመሰግነዋል።

 የ2015 ዓ.ም የሥነ ጽሑፍ ምሽቱ የተጀመረው 
‹‹አሻራችን ቀንዲላችን ማዕዳችን›› በሚል መሪ 
ቃል ነው። በመክፈቻው ላይ በአዲስ አበባ ከተማ 
አስተዳደር ባህል፣ ኪነ ጥበብና ቱሪዝም ቢሮ የኪነ 
ጥበብ ዘርፍ ምክትል ቢሮ ኃላፊ ሰርጸ ፍሬስብሐት 
እንደገለጹት፤ እስከ አሁን ድረስ በተሰራው ሥራ 
ብዙ አማተሮችን ወደ ጥበብ ዘርፉ ማምጣት 
ተችሏል፤ የክዋኔ ልምምዶች እንዲደረጉ ዕድል 
ፈጥሯል። እንደ አገር ደግሞ በኪነ ጥበብ ሥራዎች 
መልዕክት ማስተላለፍ ተችሏል። 

እንደ ሰርጸ ገለጻ፤ የዘንድሮው መድረክ ደግሞ 
ታላቁ የኢትዮጵያ ህዳሴ ግድብ ውጤቱ በታየበት 
ማግስት የሚደረግ ስለሆነ የጥበብ ሥራዎችም 
ውጤት ያሳዩበት ይሆናል። ዓባይ ግድብ እንዲሆን 
ሥነ ጥበብ ትልቁን ድርሻ ይይዛል፤ ስለሆነም 
የጥበብ ዘርፉ አቅሙን ያሳየበትም ጭምር ነው። 
የኪነ ጥበብ ዘርፉ በዓባይ ገዳይ ሲቆጭበትም፣ 
ሲያለቅስበትም ሲደሰትበትም ኖሯል፤ አሁን ደግሞ 
ውጤቱን እያየ ነው።

‹‹በ1993 ዓ.ም እጅጋየሁ ሽባባው ‹ዓባይ›› 
ብላ ያወጣችው ሙዚቃ ዛሬም ቁጭ ብላችሁ 
የምትሰሙት ነው›› ያለው ሰርጸ፤ ዓባይ ምን 
አይነት ፖለቲካዊ ውስብስብነት እንዳለው በሚገባ 
ገልጻዋለች ብሏል። እኛ ጋ ሲንደረደር የምናየው 
ዓባይ ግብጾች ጋ ሄዶ ግን ብዙ ነገራቸው መሆኑን 
ነግራናለች። የሕይወታችን መሰረት ሁሉ ዓባይ 
ውስጥ እንደሚገኝ ትነግረናለች። 

ሰርጸ እንደሚለው፤ እጅጋየሁ ሽባባው 
ስለዓባይ ባቀነቀነች በ10ኛው ዓመት 2003 ዓ.ም 
ታላቁ የኢትዮጵያ ህዳሴ ግድብ ሊጀመር የመሰረት 
ድንጋይ ተጣለ። ኪነ ጥበብ በምናብ ነገሮችን 
እንደሚያሳይ አሳየች፤ እጅጋየሁ ነብይ ሆነች። 

እነሆ ግድቡ ከተጀመረ በኋላ ደግሞ የኪነ 
ጥበብ ባለሙያዎች በየሙያቸው ዘርፍ አሻራቸውን 
ሲያሳርፉበት ቆይተዋል። እንደ ሰርጸ ሃሳብ፤ የአሁኑ 
የኪነ ጥበብ እንቅስቃሴ ደግሞ የተለየ መልክ ያለው 
ነው፤ ይሄውም የቁጭት ሳይሆን የደስታ ነው። ወደ 

ዋለልኝ አየለ ቀንዲልነት ሄዷል፣ ቀንዲል የማብሰር ምሳሌ ነው። 
ውሃ ደግሞ የሥልጣኔ መነሻ ነው። ብዙ የሥልጣኔ 
መነሻዎች ቢኖሩም ሌሎቹ ግን የመሸራረፍ ባህሪ 
አላቸው፤ የውሃ ሥልጣኔ ግን የመሸራረፍ ባህሪ 
የለውም። ይህ በዓለም ላይ የሚታይ ሀቅ ነው። ኪነ 
ጥበብ ደግሞ የእነዚህ ሁሉ መነሻ ነው። 

    ‹‹ዓባይን የሚያክል የጥበብ ሥራ የለም›› 
የሚለው ሰርጸ፤ ከዚህ በኋላ ‹‹ያበጠው ይፈንዳ›› 
የሚል ዘፈን አያስፈልግም፤ ይህ እስከ አሁን ሲዘፈን 
ቆይቷል። ዓባይ ተገድቦ ውጤት እያሳየ ያለበት 
ወቅት ነው፤ ስለዚህ የኪነ ጥበብ ምሽት ፕሮግራሙ 
በዓባይ ተስፋ ላይ እንደሚያተኩር ተናግሯል። 

   እንዲህ አይነት የጥበብ ምሽቶች መኖራቸው 
ለአማተር ባለሙያዎች ዕድል ይፈጥራል። ዓባይም 
ዛሬም እንደ ትናንቱ የጥበብ ምንጭ ይሆናል። 
የጥበብ ምንጭ ሲባል ዘፈን እና ግጥም ብቻ 
አይደለም፤ ብዙ ፈጠራ ውጤቶች የሚታዩበት 
ነው፤ ፍልስፍናዎች የሚፈጠሩበት ነው። 

   ዓባይ እንዲህ በቁጥጥራችን ሥር ከመዋሉ 
በፊት በአስፈሪነቱ፣ በወሳጅነቱ፣ በአይደፈሩነቱ 
ሲሞገስ ኖሯል፤ ከዚህ በኋላ ደግሞ በአገልግሎቱ 
ይወደሳል ማለት ነው። 

    እዚህ ላይ ግን አንድ ነገር ልብ እንበል። 
ምንም እንኳን ግብጾች ለዓባይ ትልቅ ትኩረት 
መስጠታቸው ሀቅ ቢሆንም ኢትዮጵያውያን 
ለዓባይ ተገቢውን ትኩረት አልሰጠንም የሚለው 
ግን አያሳምንም። ምናልባት ለመጠቀም ዘግይተን 
ይሆናል እንጂ ኢትዮጵያውያን ለዓባይ ያላቸው 
ቅርበት ግን ጥንታዊና የነበረ ነው። የብዙ 
ኢትዮጵያውያን ሕይወት ነው። ለዚህ ደግሞ በቂ 
ማሳያው ሕይወታችን ሁሉ ከዓባይ ጋር የተያያዘ 
መሆኑ ነው።

    በሕዝብ ሥነ ቃል ውስጥ ያሉ ትውፊቶችን 
ልብ እንበል። ትውፊት የሚመጣው ከሕይወት 
መስተጋብር ነው፤ በመኖር ውስጥ ነው። አባባሎች፣ 
ተረትና ምሳሌዎች፣ የቃል ግጥሞች የሚፈጠሩት 
በዕለት ከዕለት ኑሯችን ውስጥ ከምናገናቸው ነገሮች 
ነው። ስለዚህ ዓባይ ከሕይወታችን ጋር የተሳሰረ 
ነው ማለት ነው፤ ምክንያቱም ትውፊቶቻችን ዓባይ 
ላይ ያተኮሩ ናቸው። ዓባይን የተመለከቱ የትየለሌ 
አባባሎችና የቃል ግጥሞች፣ ተረቶች አሉን። 
ጥቂቶችን እናስታውስ። 

    ዓባይ የሚለውን ቃል ትርጉም እናስብ። 
ለወንዙ እያገለገለ ያለውን መደበኛውን ቃል 
እንተወውና፤ ብዙ፣ ግዙፍ፣ ጀግና፣ ሰፊ… የሚሉ 
ተደራቢ ትርጓሜዎችን ተሰጥቶታል። ለዚህም 
ነው ዓባይ እና ዓባይነሽ የሚሉ የሰው ስሞች 
የሚወጡት። በዓባይ ስም የተባሉ ምሳሌያዊ 
አነጋገሮቻችንም እንዲሁ ግዝፈትን፣ ስፋትን፣ 
ብዛትን የሚገልጹ ናቸው። 

ከምሳሌያዊ ንግግሮች፤ ዓባይን ያላየ ምንጭ 
ያመሰግናል፣ ዓባይ ማደሪያ የለው ግንድ ይዞ 
ይዞራል፣ ዓባይ ቢሞላ ተሻገር በሌላ፣ ዓባይ አንተ 
አየኸኝ ከደረት እኔም አየሁህ ከጉልበት፣ ዓባይና 
ስንቅ እያደር ይቀላል፣ የዓባይን ልጅ ውሃ ጠማው፣ 
የሰው ቤት ዓባዩ፣ ዓባይን በጭልፋ… የመሳሰሉት 
ይጠቀሳሉ። 

ለምሳሌ ‹‹ዓባይን በጭልፋ›› የሚለው አባባል 
ዓባይ ትልቅ ስለሆነ እንደማያልቅ ለመግለጽ ነው። 
‹‹የሰው ቤት ዓባዩ›› የሚለው ምሳሌያዊ አነጋገርም 
አንድ በራሱ ቤት ንፉግ የሆነን ሰው ለመግለጽ 
የተባለ ነው። በራሱ ቤት ንፉግ የሆነ ሰው ከሌላ 
ሰው ቤት ሄዶ ቸርና ለጋሽ ለመሆን ይሞክራል። 
‹‹የሰው ቤት ዓባዩ›› የተባለው ከሌላ ሰው ቤት ያለ 
ንብረት የማያልቅ ስለሚመስለው ነው። 

ዓባይ የጥበብ ምንጭ ነው፣ የቅኔ ምንጭ 

ነው፣ የቋንቋ ምንጭ ነው። ኪነጥበብ ‹‹ዓባይ›› 
የሚለውን ቃል ልክ እንደ ወንዙ ግዙፍ፣ ሰፊና ብዙ 
አድርጎታል። የሌላን ነገር ግዝፈትና ጥልቀት እንኳን 
ለመግለጽ በዓባይ ይመሰላል። ከእረኞች እንጉርጉሮ 
ጀምሮ እስከ ታላላቅ ባለቅኔዎች ዓባይ የጥበብ 
ምንጭ ሆኖ ኖሯል።

ኧረ የአንችስ ነገር ይቅርብኝ ይቅርብኝ
ዓባይን በጭልፋ መጠንቀል ሆነብኝ

የሚል የአገር ቤት የሕዝብ ዘፈን አለ። 
የማያልቅ፣ የማይነካ እና የማይደፈር ነገር ነው 
የጀመርኩ ማለቱ ነው። የማያገኛትን ልጅ አፍቅሮ 
እየተሰቃየ ነው። ቀደም ባለው ዘመን የመገናኛ 
አማራጮች የሉም፤ በዚያ ላይ ወግና ልምዱም 
ጥብቅ ነው። የወደዳትን ልጅ እንዲህ እንደዛሬው 
በተለያዩ አማራጮች ማግኘት አይችልም ነበር። 
ዋናው ጉዳያችን ስለፍቅር መግለጽ ሳይሆን ዓባይን 
እንዴት ሃሳባቸውን እንደገለጹበት ማሳየት ነው። 

    ታላቁ የኢትዮጵያ ህዳሴ ግድብ ከተጀመረበት 
ጊዜ ጀምሮ ታዋቂ የኪነ ጥበብ ባለሙያዎች ቦታው 
ድረስ በመሄድ ተቀኝተውለታል፤ አወድሰውታል። 
በየዓመቱ መጋቢት ወር ደግሞ የኪነጥበብ 
መድረኮች ተዘጋጅተውለታል። ምንም እንኳን 
ስለ ዓባይ ማንም በየቤቱ፣ በየትምህርት ቤቱ፣ 
በየሥራ ቦታው የተሰማውን ስሜት ብዕር ከወረቀት 
ያገናኘበት ቢሆንም የራሱ መድረኮች መዘጋጀታቸው 
ደግሞ የስሜት ማጋራትን ይፈጥራል። ከያኒያኑም 
ስሜታቸውን በአደባባይ እንዲወጡ አድርጓቸዋል። 
ይህ በየዓመቱ ሲካሄድ የቆየ ነው። 

    ከባለፈው ዓመት ጀምሮ ደግሞ ዓባይ በዓመት 
አንዴ መጋቢት ወርን ተጠብቆ ብቻ የሚዘመርለት 
አይደለም በሚል የአዲስ አበባ ከተማ አስተዳደር 
ባህል፣ ኪነ ጥበብና ቱሪዝም ቢሮ እነሆ ራሱን የቻለ 
ወርሃዊ የሥነ ጽሁፍ ምሽት አዘጋጅቶለታል። 

       አንቺ ወዲያ ማዶ እኔ ወዲህ ማዶ
    አንገናኝም ወይ ተራራው ተንዶ?

የሚል የአገር ቤት የሕዝብ ዘፈን አለ። እንግዲህ 
ተራራ ተብሎ የተገለጸው የዓባይ ውሃ ነው። የያኔው 
አፍቃሬ ፀሎቱ ሰምሮ እነሆ ዛሬ ተራራው ተንዷል። 
ከዓባይ ወዲህ ማዶ ያለ አፍቃሪ ከዓባይ ወዲያ ማዶ 
ያለች ፍቅረኛው እንዲህ ህልም አትሆንበትም። ያ 
የከለከለው ተራራ በዓባይ ድልድይ ተንዷል። 
በፈለገው ቀን ሄዶ ፍቅረኛውን ማግኘት ይችላል። 
እንዲህ በአስፈሪነቱ ብቻ ይዘፈንበት የነበረው ዓባይ 
ዛሬ ግን ስለሚሰጠው ጥቅም ሊዘፈን ነው ማለት 
ነው። 

     የዓባይ ውሃ ክረምቱን ሙሉ  ሰውን ያቆራርጥ 
ነበር። መገናኘት የሚቻለው በበጋ ወቅት ነው። 
ፍቅሩ ብሶበት የበጋ ወቅት የሚጠባበቀው አፍቃሪ 
እንዲህ ሲል ተስፋ በቆረጠ አንጀት ይዘፍናል። 

            ዓባይ ጉደል ብለው አለኝ በታህሣሥ
            የማን ሆድ ይችላል እስከዚያ ድረስ?
ታህሳስ የበጋ ወቅት የመጀመሪያው ወር ነው። 

ይሄን የበጋ ወቅት መጠበቅ ያልቻለ ያለው አማራጭ 
በዋና መሻገር ነው። በእርግጥ ይህ የሚሆነው ደግሞ 
ዋና ለሚችል ሰው ነው። ዋና የሚችለው ደግሞ 
እንዲህ ሲል ይዘፍናል። 

        እስኪ ልሻገረው ዓባይን በዋና
       የጎጃም ልጅ ወዶ ምን እንቅልፍ አለና!
    ዛሬ ዓባይን ለመሻገር ሐምሌ ነሐሴ፣ ታህሳስ 

ጥር ብሎ ነገር የለም። በፈለገው ጊዜ ይሻገራል። ልክ 
የዓባይ ድልድይ ተሰርቶ መሻገሪያ እንደተገኘው 
ሁሉ አሁን ደግሞ ግድቡ ተገድቦ አገራችንን ብርሃን 
ሊያደርጋት ነው። ስለጨለማ የተዘፈኑ ሁሉ ታሪክ 
ይሆኑና ስለብርሃን ይዘፈናል ማለት ነው። እነሆ 
የዓባይ ዘመን ጥበብ ብርሃን ይሆናል! 

የዓባይ ዘመን ጥበብ



ሰላማዊት ውቤ

    ታዳጊ  አብነት  አለማየሁን  ያገኘነው  ጠቅላይ ፍርድ ቤት 
አቅራቢያ ካለው መንገድ ዳርቻ   ክብደትን   በሚለካ   የሚዛን  ሥራ  
ላይ  ተሰማርቶ   ነው። ከአንድ ስፍራ  ቁጭ  ብሎ  አላፊ  አግዳሚው    
ክብደቱን  እንዲመዘን   ይወተውታል።  ቦታው  ላይ የተቀመጠው   
ማልዶ  ነው።  ካለበት     ወደ ሌላው   ፈቀቅ   እያለ  ሥራውን   
ሲሰራ ያመሻል።

    የ12  ዓመቱ  ታዳጊ  ፀሐይና  ብርዱ  ሲፈራረቅበት  ይውላል።   
የዕድሜ እኩዮቹ ሰርክ  ትምህርት ቤት ሲሄዱና ሲመጡ   ቢያይም  
እሱ  እንደነሱ  ለመማር አልቻለም። እንዳጫወተን ከሆነ   ትምህርቱን  
ከአራተኛ  ክፍል   አቋርጧል። ለዚህ ምክንያቱ   ለሚዛን    ሥራ    
ከወላይታ  ሶዶ   ገሱባ   ወረዳ  ወደ  አዲስ  አበባ  መምጣቱ  ነው።  

  የዛሬ ሁለት  ዓመት   አዲስ አበባ  ሲመጣ  መዋያው   በአንበሳ 
ጊቢ  አካባቢ  ጀብሎና  ሊስትሮ   ከሚሰራው  ወንድሙ  ዘንድ  
ነበር።     ወንድሙና  ሊስትሮ ባልንጀሮቹ   ሽሮ  ሜዳ  አካባቢ  
በተከራዩት    ቤት  ወለል  ላይ በሕብረት  ያድራሉ። ወንድምዬው   
በሚዛን  ስራ    በቀን  ከ150    እስከ  200 ብር  ያገኛል። አብነት 
ስራ ከጀመረ በኋላ   ሁሌ ማታ ማታ ወንድሙ  ብሩን ይቀበለዋል። 
ገንዘቡን አጠራቅሞም  እቁብ ይጥልለታል።

   አብነት  እቁቡ  ሲደርሰው  ሀገሩ  ሄዶ  ያቋረጠውን  ትምህርት  
መቀጠል   ይፈልጋል። በቀረው ገንዘብም ለወላጆቹና ለእሱ ልብስ 
መግዛትና ከእጁ የሚተርፈውን    ሊያበረክትላቸው    አስቧል።  
ወንድሙ   ይሄን ሃሳቡን  ለመስቀል በዓል  እንደሚከውንለት   
ቃል  ገብቶለት  ነበር። ይሁን እንጂ  እሱ  ለመስቀል   አገር  ቤት  
ሄዶ  አልተመለሰም።  እሱም   ዘንድሮ  ያቋረጠውን   ትምህርት    
ያለመቀጠሉና     አገር  ቤት  ባለመሄዱ  ተከፍቷል።

   በመዲናችን  አዲስ  አበባ      የዕለት ከዕለት  ሕይወታቸውን   
በዚህ  መንገድ  የሚገፉ  በርካታ  ታዳጊ  ሕፃናትን   በየጎዳናዎቹ   
መመልከት  የተለመደ  ነው። ብዙም  ሳንርቅ   አራት  ኪሎ  ዳግማዊ  
ምኒሊክ  መሰናዶ   ትምህርት  ቤት  ከመንገዱ   ዳርቻ  ያገኘናት  
ታዳጊ  ሕፃን  እየሩሳሌም  ማርቆስ አንዷ ማሳያችን ናት።  እንደ  
ታዳጊ  አብነት  ሁሉ  የእለት ከዕለት  ሕይወቷን  የምትገፋውና   
በዚሁ  የሚዛን    ሥራ  የተሰማራችው   እየሩስሳሌም   በዕድሜዋ 
ገና ሕጻን ናት። ትኩረት ሰጥቶ ላስተዋላት ደግሞ   ሚዛኑን  ይዛ  
መቀመጧ  ለጨዋታ  እንጂ  ለሥራ   እንደሆነ አይገምትም። 

   እየሩስ  እንደነገረችን  ዕድሜዋን በውል   አታውቀውም።  ሽሮ  

ልዩ ልዩ
ማህበራዊ

ዓለም አቀፍ

ሜዳ  አካባቢ   ከወንድሟና    ከሌሎች ጋር ከወለል  ላይ  ታድራለች። 
ከወላይታ  ሶዶ  ያመጣትና  የሚዛን   ስራውን   ያስለመዳት    
በሊስትሮና   በጀብሎ   ሥራ  የሚተዳደረው   ታላቅ  ወንድሟ ነው።  
ማታ ላይ  የሰራችበትን   ገንዘብ በሙሉ  ትሰጠዋለች። 

   ወላይታ ሶዶ  የወንድሟ   ጎረቤት  የሆነውና   በአካባቢው   
በሊስትሮ  ሥራ  የተሰማራው   አንድ   ወጣት   እንደገለፀልን እየሩስ  
ዕድሜዋ   ዘጠኝ  ዓመት   ነው።  ሀገርቤት  አንድ ልጅ   ከፍ ሲል  
እንጂ   በዚህ  ዕድሜው   ትምህርት  ቤት ማስገባት  የተለመደ 
አይደለም ።  እሷንም ቢሆን   ወደፊት  ከፍ ስትል  ያስተምሯታል  
ብሎ   ይገምታል።

   የስድስት  ዓመቱን  ቶማስ   ማዳን   ያገኘነው   በሳሪስ   
መስመር   መንገድ ዳርቻ  ነው። ቶማስ   ከደቡብ ክልል    እንደመጣ  
ይናገራል። ወደ  አዲስ  አበባ  የመጣው  የዛሬ  ሦስት  ዓመት  ነበር። 
‹‹አስተምረዋለሁ››  ብሎ  ያመጣው  አጎቱ  ሲሆን   ከመምጣቱ     

ትንሽ  ቆይታ በኋላ   የሚዛኑን  ሥራ  አለማምዶት   መሥራት  ጀመረ።  
አሁንም   ውሎው  ከሚዛን  ጋር ነው። 

   ቶማስ  የሚቀመጥበት   ቦታ   ሰው   የሚበዛበትና    የተለያየ   
ቢሆንም   ከሳሪስ   አካባቢ   አይርቅም። አንዳንዴ  የመንገድ   
መብራት  ባለባቸው  ቦታዎች    እስከ  አራትና  አምስት  ሰዓት  
ሲሰራ  ያመሻል። ሁልጊዜም   ማታ  ማታ  የሰራበትን   ለአጎቱ    
ይሰጠዋል ።  የሚያድረውም   ከእሱ  ጋር  ነው።     አንዳንዴ   
አምሽቶ   አምስት   ሰዓት  አካባቢ   ይገባል።   ሳንቲሙን   ሲቆጥሩና   
ስለ   ስራው   ሲጠያየቁ    ከሰባት  ሰዓት በኋላ   የሚተኛበት  ጊዜ  
አለ። ለሊቱ ለዕንቅልፍ  አይበቃውም። ወዲያው  ይነጋና  12 ሰዓት  
ሲሆን ከመኝታው   ይቀሰቀሳል። ዓይኖቹን እያሸ  ሚዛኑን  ተሸክሞ   
ይወጣል።

   አጎት  በግማሽ  ቀን     እየሰራህ   ግማሹን   ቀን    ትማራለህ  
ቢለውም   ለመስቀል   አገሩ  እንደሄደ አልተመለሰም።   ትምህርት 

አለመጀመሩ የሚያስከፋው    ቶማስ    እንደ  ሕፃን   አብነት  ሁሉ  
ደስታ ርቆት  ዓይኖቹ  እንባ  ያቀራሉ።

   መስቀል   አደባባይ   ባሉ  ተቋማት   በአንዱ   በጥበቃ  ሥራ  
ላይ የሚገኙት   አቶ ዋሲሁን  ካሳው  መኖርያ  ቤታቸው  ሳሪስ አቦ  
አካባቢ  ነው። ዋሲሁን  በስፍራው ሲመላለሱ   ስለነዚህ  ሕፃናት  
ብዙ ነገሮችን  እንደሚታዘቡ አጫውተውናል።  አብዛኞቹ ሕጻናት   
የሚኖሩት   በሳሪስ  መስመር  ነው። በተለይ  አጎና ሲኒማ  አካባቢ 
በርከት ይላሉ። ልጆቹ  ሚዛናቸውን  እያዘሉ ከያሉበት  ወጥተው   
በመዲናዋ  ሁሉም  አካባቢዎች  የሚሰማሩት  ማልደው  እንደሆነ  
ይናገራሉ።  ከሳሪስ አቦ፤ እስከ መስቀል፤ አደባባይ፣    ፒያሳ፤ አራት 
ኪሎና  ስድስት ኪሎ ፣ እንዲሁም   ወደተለያዩ   ቦታዎች  ያለ  
ትራንስፖርት   በእግራቸው   ይጓዛሉ። 

   ልጆቹ   ውርጭና ፀሐዩ  ሲፈራረቅባቸው  ይውላል።  
አብዛኞቹ  ከደቡብ ክልል  የመጡ ናቸው።  የሚያመጧቸው  
በአብዛኛው  የሩቅና ቅርብ ዘመዶች  ቢሆኑም  አሁን ላይ ሥራው  
ጥሩ ገቢ   የሚያስገኝ  በመሆኑ  ሌሎችም ሕፃናቱን   እያመጡ   
ሚዛን  በማሰራት  የገንዘብ  ማግኛ   እያደረጓቸው  ነው። ሕፃናቱ  
ጉልበታቸው  ይበዘበዛል። ትምህርት  አያስተምሯቸውም ። በቂ 
ምግብና  ንፁህ  ማደሪያም  የላቸውም።  ሁሉም  በተለይ  ሴት 
ሕፃናት ለተለያዩ ጾታዊ  ችግሮች    የመጋለጥ  ዕድላቸው  ሰፊ ነው።

    አቶ  ዋሲሁን ሴቶቹ  እስከ መደፈር፣  መታለል  የሚያደርስ 
ጥቃት  ሊደርስባቸው  ሲል   ደርሰው  ያስጣሉበት አጋጣሚ አለ። 
እሳቸው  መንግሥት  እነዚህ    ሕፃናት  ትምህርት  በነፃ  እንዲያገኙ  
የማድረግ  ግዴታ  እንደሚኖርበት ያምናሉ። 

   እንዲህ ዓይነቱን አስቸጋሪና ፈታኝ  ሕይወት  የሚገፉ  ሕፃናት  
በመዲናችን አብዝተው መስተዋላቸውን   የሚያወሱት  በዚሁ  ዙርያ 
ያነጋገርናቸውና በአዲስ አበባ ከተማ  አስተዳደር  ሴቶች ሕፃናትና   
ማሕበራዊ ጉዳይ ቢሮ የማሕበራዊ ጥበቃ ማስተባበርያና  መከታተያ 
ዳይሬክተር አቶ መሐመድ ከማል  ናቸው።

    አቶ መሀመድ  ሕፃናቱ  ለጉልበት  ብዝበዛ  እንዳይጋለጡ  
ትምህርት  የማግኘት  መብታቸው  የተጠበቀ  መሆኑን  ያነሳሉ።   
ዜጎች  ትምህርት እንዲያገኙ የማድረግ ግዴታ   መንግሥትን   ጨምሮ   
የወላጅንና   የሕብረተሰቡን        ተሳትፎ  የሚጠይቅ  መሆኑን   
ያስገነዝባሉ።  ችግሩን  በዘላቂነት ለመፍታት   ሕፃናቱ  ከሚመጡበት   
አካባቢ      በቅንጅት   መሥራቱ  እንደተጠበቀ   ሆኖ  የሕግ  ማዕቀፍ  
ማውጣቱ አስፈላጊና የግድ   መሆኑንም  ይናገራሉ።

 

ዋቅሹም ፍቃዱ

     አዲስ አበባ፡-  የዩክሬን ውጭ ጉዳይ ሚኒስትር 
ዲሚትሮ ኩሌባ ወደ አፍሪካ የእህል ምርት በብዛት 
ለመላክ ቃል መግባታቸውን አሶሼትድ ፕሬስ ዘግቧል፡፡

    ዲሚትሮ ኩሌባ ሰሞኑን ጉብኝታቸውን በሀገረ 
ሴኔጋል ባደረጉበት ወቅት ፣ ምንም እንኳ አገራቸው 
ከራሺያ ጋር እልህ አስጨራሽ ጦርነት ውስጥ ብትሆንም 
በርከት ያለ የእህል ምርት ወደ አፍሪካ ለመላክ 
የምትችለውን እንደምታደርግ ቃል ገብተዋል፡፡

በአፍሪካ  የምግብ እጥረት ለመቅረፍ ብሎም 
የዓለምን ምግብ ዋስትና ለማረጋገጥ ተጨማሪ የእህል 
ምርት ወደ አፍሪካ ለመላክ አገራቸው ብዙ አማራጮችን 
ለመጠቀም ጥረት ታደርጋለች ያሉት የውጭ ጉዳይ 
ሚኒስትሩ፣ የአፍሪካ ሕብረት ሊቀመንበር የሴኔጋሉ 
ፕሬዚዳንት ማኪ ሳል በበኩላቸው ራሺያና ዩክሬን 
ጦርነቱን ምክንያት በማድረግ  ወደ አፍሪካ የሚልኩትን 
እህል እንዳያቋርጡ ጠይቀዋል፡፡

 በአሁኑ ጊዜ በጦርነቱ ምክንያት ሁለቱም አገራት 
በሚፈለገው ልክ እህል ወደ ገበያ ስለማያቀረቡት 
በተፈጠረው የአቅርቦት እጥረት በተለይ  በብዛት 
የራሺያና የዩክሬን እህል ተጠቃሚ የአፍሪካ አገራት 
በዋጋ ንረት ክፉኛ ተጎድቷል፡፡ በዓለም ደረጃም 
በከፍተኛ ሁኔታ እየጨመረው ያለው  የምግብ  
የምግብ ዋጋ ያለንኳኳ የዓለም በር የለም፡፡ ራሺያ  
በጦርነቱ የምዕራባውያን ጣልቃገብት በብዙ መልኩ 
በዓለም ላይ እያደረሰ ላለው ቀውስ  ምዕራባውያንን 
ተጠያቂ ስታደርግ፣ ምዕራባውያን በበኩላቸው ራሺያ 
የኢምፔሪያል አካሄድ የሆነውን  ምግብን  እንደ ጦር 
መሳሪያ የመጠቀም ዘዴ እንዲታቆም ያሳስባሉ፡፡

ከራሺያ-ዩክሬን ጦርነት በፊት እ.ኤ.አ 2021 ሰኔ 

መጨረሻ ዩክሬን ወደ 49 ሚሊዮን ቶን እህል ወደ 
አፍሪካና መካከለኛ ምስራቅ መላኳንና በአሁኑ  በጦርነቱ 
ምክንያት ከዩክሬን ወደ የተለያዩ አገራት የሚላከው 
የእህል መጠን በ46 በመቶ መቀነሱን የዘገበው ደግሞ 
ሮይተርስ ነው፡፡ እንደ ምክንያት የሚነሳው ወሳኝ 
የሆነው  ደግሞ የዩክሬን የጥቁር ባህር ወደብ በመዘጋቱ 
ነው፡፡

   በወርሃ ነሐሴ የተባበሩት መንግሥታት ድርጅትና 
ቱርክ  በኪቪ እና በሞስኮ መካከል ባደረጉት ድርድር 
58 ሺህ ቶን በቆሎ የጫኑ መርከቦች ከጥቁር ባህር 

ዩክሬን ወደ አፍሪካ እህል በብዛት ልትልክ ነው

ወደብ ተነሰተው ወደ ቱርክ ስታንቡል ማቅናታቸው 
የሚታወስ ሲሆን በጥቅሉ በመጀመሪያዎቹ የ15 ቀናት 
ወደ  1 ነጥብ 9 ሚሊዮን የሚጠጋ ወደ ውጭ መላኩ 
ተገልጿል፡፡

    የአገሪቱን ግብርና ሚኒስቴር መረጃን ጠቅሶ 
ሮይተርስ እንደ ዘገበው፣ በ2022 በአገሪቱ 50 ሚሊዮን 
ቶን እህል ምርት  ለመሰብሰብ  መታቀዱንና በጦርነቱ 
ምክንያት ከዓምና የተሰበሰበው 86 ሚሊዮን ቶን ጋር 
ሲነጻጸር ሰፊ ልዩነት መኖሩን ዘግቧል፡፡ 

    በእርግጥ እስካሁን ብዙ የአፍሪካ አገራት 
በዩክሬን-ራሺያ ጦርነት ገለልተኛ አቋም እንደ ያዙና 

በሚዛን ሥራ  የተሰማሩ  ሕፃናትና  ፈታኝ  ሕይወታቸው 

ሕፃን አብነት አለማየሁ እና ጓደኛው                                          ሕፃን እየሩሳሌም ማርቆስ

ባሳለፍነው ወር የተባበሩት መንግሥታት ድርጅት 
ፀጥታ ምክር ቤት በዩክሬን እየተደረገ ባለው ጦርነት 
ለማውገዝ ባካሄደው ስብሰባ ላይ 25 የአፍሪካ አገራት 
ጉዳዩን ሳይደግፉ አሊያም ሳይቃወሙ በገለልተኝነት 
መውጣታቸው አሶሼትድ ፕሬስ አስነብቧል፡፡

    አፍሪካ ከዚህ በኋላ በምንም መልኩ የቀዝቃዛ 
ጦርነት መነሻ ወይም ተሳታፊ ለመሆን ፍቃደኛ 
አለመሆኗን አቋሟን የገለጸችበት መድረክም እንደ ነበርና  
በብዙዎች ዘንድ አድናቆትን ማትረፏንም ተጠቅሷል፡፡

    ገለልተኝነቱ እንዳለ ሆኖ የዩክሬን ውጭ ጉዳይ 
ሚኒስትሩ ዲሚትሮ ኩሌባ ግን አገራቸው ከአፍሪካ 
ጋር የጠበቀ ግንኙነት እንዲኖራት እንደሚፈልጉ 
አልሸሸጉም፡፡ ወደ አፍሪካ የመጡትም የቆየ ወዳጅነት 
ከማጥበቅ ውጭ ማንንም በአፍሪካውያን ዘንድ 
ለመኮነን እንደልሆነ አስገንዝበዋል፡፡ 

ሆኖም ግን ራሺያ በአገራቸው ላይ የሚታደርገውን 
ጫና አፍሪካን ጨምሮ ዓለምን አያሳውቁ ማለት 

አይደለም፡፡

 “ሴኔጋላውያን የሩሲያን ፕሮፓጋንዳ ቢሰሙ 

ሊደነቁ ይችላሉ፤ ራሺያ ጦርነቱን የከፈትኩት ዩክሬን 

የኔቶ አባል መሆን ስለፈለገች ነው ብላ ሌላውን 

ለማሳመን ትጥራለች፡፡ መነሻው የኔቶ አባልነት ከሆነ 

ፊላንድ ላይ መቼ ጦርነት አወጀች” ሲሉ ተደምጠዋል፡፡

 “ራሺያ  መሆናችንን ታምናለች። ነገር ግን  

የምንናገረው ቋንቋ አንድ አይደለም፤ የተለየ ባህልና 

ሕዝብ አለን። አንድ ሰው ዶክትሪኑን ሊጭንብህ ቢሞክር 
አትቀበለውም”በማለት ልዩነታቸውን አመላክተዋል፡፡

 የአገራቸው ከአፍሪካ ጋር ያላት የወደ ፊት ግንኙነት 
ዛሬ የሚጣለው መሰረት፣ የጋራ ትብብርና የየእለት 
እርምጃዎች ላይ እንደሚመሰረት በጽኑ ያምናሉ፡፡

ስፖርት
የኢትዮጵያ አትሌቲክስ ፌዴሬሽን በየጊዜው 

በሚያከናውናቸው የተለያዩ ተግባራት የባለድርሻ አካላት 
ሚና ከፍተኛ ነው።  በመሆኑም ባለድርሻ አካላትን 
በሚመለከቱ መመሪያዎች ላይ በየጊዜው የግንዛቤ 
ማስጨበጫ መድረኮችን በማዘጋጀት ምክክር ያደርጋል። 
ፌዴሬሽኑ ከትናንት በስቲያም በጠቅላላ ጉባኤው 
አማካኝነት የጸደቁ መመሪያዎችን ወደ ስራ ማስገባትና 
ወጥ የሆነ የአሰራር ስርዓትን ለመፍጠር አላማው ያደረገ 
የግንዛቤ ማስጨበጫ መድረክ አዘጋጅቷል። 

በዚህም መሰረት የባለድርሻ አካላት ድጋፍ አሰጣጥ፣ 
የአሰልጣኞች ደረጃ መስጫ መስፈርት(ስታንዳርድ)፣ 
የብሄራዊ ቡድን አትሌቶች ምልመላና የአሰልጣኞች 
ምርጫ፣ የአትሌቶች የግል የውጭ ውድድሮች ጉዞና 
የአትሌት ተወካዮች ፈቃድ እድሳት እንዲሁም የአትሌቲክስ 
ተገልጋዮችና ባለድርሻ አካላት ስነምግባር መመሪያዎችን 
በሚመለከት ውይይት አድርጓል። በመድረኩ በቀረቡት 
መመሪያዎችም ላይ ባለሙያዎች የግንዛቤ ማስጨበጫ 
ገለጻ አድርገዋል። 

የክልል ፌዴሬሽኖች፣ ክለቦች፣ የአትሌቲክስ 
ማህበራት እንዲሁም በስፖርቱ ውስጥ የሚንቀሳቀሱ 
ባለድርሻ አካላትና የስፖርቱም የጀርባ አጥንት መሆናቸው 
ተጠቁሟል። ይህንንም በተግባር እየተወጡት መሆኑን 
የፌዴሬሽኑ ፕሬዚዳንት ረዳት ኮሚሽነር ጄኔራል ደራርቱ 
ቱሉ ገልጻለች፡፡ ነገር ግን በ2014 ዓ.ም ፌዴሬሽኑ በጠቅላላ 
ጉባኤው ላይ ካጸደቃቸው በርካታ መመሪያዎች መካከል 
ከፊሉን እየሰራበት እንደሚገኝና በከፊል ደግሞ ተግባራዊ 
እንዳልሆነ ተናግራለች። ከእነዚህ መመሪያዎች መካከል 

ሲሆን፤ ይህም ያለፈው ዓመት በርካታ ውድድሮች 
የነበረበት ዓመት በመሆኑ እንዲሁም ፌዴሬሽኑም 
ለአሰልጣኞች አስፈላጊውን ስልጠና ባለመስጠቱ ምክንያት 
ተግባራዊ መሆን እንዳልቻለ ተጠቁሟል። ይህን ክፍተት 
ለመሸፈን ፌዴሬሽኑ በቅርቡ በሁለት ዙሮች ዓለም አቀፍ 
የአሰልጣኞች ስልጠና የሰጠው አሰልጣኞች ራሳቸውን 
አብቅተው መመሪያውን ተግባራዊ ለማድረግ እንዲችሉ 

 ጠቅላላ ጉባኤ ያጸደቃቸው የፌዴሬሽኑ መመሪያዎች በከፊል ተግባራዊ አልሆኑም
ብርሃን ፈይሳ

 

 

 

ማስታወቂያ
ከሀረማያ ዩኒቨርሲቲ ህይወት ፋና እስፔሻላይዝድ ኮምፕሪሄንሲቭ ሆስፒታል በኢትዮጵያ 
ፌደራላዊ ዴሞክራሲያዊ ሪፐብሊክ የገንዘብ ሚኒስቴር በሴሪ/መ/፲፪ኛ መሃ/1 የዕለት ገንዘብ 
መስብሰቢያነት የታተሙ ቁጥራቸው ከ 138151 እስከ 138200 እና ቁጥራቸው 138201 እስከ 
138250 የሆኑ ሁለት ጥራዝ ደረሰኞች የጠፉ ስለሆነ በየትኛውም መስሪያ ቤት ስራ ላይ 

እንዳይውል እናሳውቃለን።

ሀረማያ ዩኒቨርሲቲ  የጤናና ሕክምና ሳይንስ ኮሌጅ

ጨረታ ማስታወቂያ
የአንድነት ፓርክ የመኪና መቆሚያ ህንፃ (ፓላስ ፓርኪንግ) ኪራይ ጨረታ ቁጥር 1/2015 

ዓ.ም የአንድነት ፓርክ የመኪና መቆሚያ ህንፃ (ፓላስ ፓርኪንግ) ላይ ለጉዞ ወኪልና አስጎብኚ 

ድርጅቶች እንዲሁም ለሌሎች ቱሪዝም አገልግሎት ስራዎች፣ለካፌ፣ለፋስት ፉድ (አይስ 

ክሬም፣ጭማቂ፣በርገር፣ፒዛ፣ወዘተ)፣ለፋርማሲ፣ለፎቶ ስቱዲዮ፣ለጫማ መሸጫና ማደሻ፣ለልብስ ንፅህና 

መስጫ ትዕዛዝ መቀበያና ማስረከቢያ፣ለሞባይል አክሰሰሪና ቴክኖሎጂ ማቅረቢያ፣ለሴቶችና ለወንዶች 

የዉበት ሳሎን ፣በኢትዮጵያ ለተሰሩ አልባሳትና ቆዳ ዉጤቶች ሌሎች ምርቶች መሸጫ፣ለከበሩ 

ማዕድናት፣ለወርቅና ብር ጌጣጌጥ መሸጫ የሚሆን ክፍሎችን በገልፅ ጨረታ አወዳድሮ ለማከራየት 

ይፈልጋል።

በዚሁ መሰረት በጨረታው ለመሳተፍ የሚፈልጉ ተጫራቾች፡-

1. በዘርፉ ህጋዊና የታደሰ ንግድ ፈቃድ ያላቸውና የዘመኑን ግብር የከፈሉ ለመሆናቸው ማስረጃ 

ማቅረብ የሚችሉ።

2. ተጫራቾች ዋጋ ሞልተዉ የሚያቀርቡበት ከጨረታ ሰነድ ጋር ተያይዞ በቀረበዉ ሰነድ ቅደም 

ተከተል መሰረት ቫትን ጨምሮ ነዉ።

3. ተጫረቾች የቦታዉን ግምት በካሬ በተቀመጠዉ የመነሻ ዋጋን ተንተርሶ የሚያቀርቡ ይሆናል። 

የሚያሸንፉበት ቦታ ላይ ለሽያጭ የሚያቀርቡበትን እቃ እና አገልግሎት ዋጋ እንዲሁም 

የድርጅታቸዉን ሙሉ ፕሮፋይል ሞልተዉ ማቅረብ ይኖርባቸዋል።

4. ጨረታው ይህ ማስታወቂያ ከወጣበት ጀምሮ ባሉበት 10 ተከታታይ የስራ ቀናት ክፍት ሆኖ 

ይቆያል።

5. የጨረታውን ሰነድ የማይመለስ ብር 100 /አንድ መቶ ብር/ በመክፈል ማስታወቂያው ከወጣበት 

ቀን ጀምሮ ዘወትር በስራ ሰዓት በጠቅላይ ሚኒስትር ጽ/ቤት በግዥና ፋይናንስ ስራ አስፈፃሚ ቢሮ 

ቁጥር 305 በመቅረብ መግዛት ይችላሉ።

6. ተጫራቾች የቦታዉን ጠቅላላ ሁኔታ በስፍራዉ በመምጣት ቅዳሜና እሁድን ጨምሮ በስራ ሰዓት 

መመልከት ይችላሉ::

7. ጨረታው ተጫራቾች ወይም ሕጋዊ ወኪሎቻቸው በተገኙበት ጥቅምት 7 ቀን 2015 ዓ.ም ከሰዓት 

8:00 ተዘግቶ በዛዉ ቀን 8፡15 ላይ ይከፈታል።

8. እያንዳንዱ ተጫራች ብር 50,000 / ሃምሳ ሺህ ብር/ የጨረታ ማስከበሪያ ሲፒኦ በጽ/ቤቱ ስም 

ማቅረብ ይኖርበታል።

9. ተጫራቾች ከተሰማሩበት ንግድ ስራ ዘርፍ ዉጭ በሆነ ንግድ ፍቃድ መወዳደር አይችልም::

10. ፓርኩ የተሻለ መንገድ ካገኘ ጨረታውን በሙሉም ሆነ በከፊል የመሰረዝ መብቱ የተጠበቀ ነው።

ለተጨማሪ ማብራሪያ ስልክ ቁጥር፡+251118578718/+25111400750

አንድነት ፓርክ

ኦሮሚያ ክልል

አዲስ አበባ አስተዳደር

የባለንብረት ስም ርብቃ ገ/እግዚአብሔር  የሠሌዳ ቁጥር 3-22548 ኦሮ የሻንሲ ቁጥር  KDH200-
5003849 የሞተር ቁጥር 2KD-1343997 የሆነ ከላይ የተጠቀሰው ባለንብረት ተሽከርካሪ የባለቤትነት 
መታወቂያ ደብተር/ሊብሬ/ ጠፋብኝ ብለው በ23/1/2015 ዓ.ም አመልክተዋል።  በዚሁ መሠረት 
የመኪናው ሊብሬ ወድቆ ያኘ ወይም በሌላ ምክንያት ይዤዋለሁ የሚል ይህ ማስታወቂያ ከወጣበት ቀን 
ጀምሮ  በ15 ቀን ውስጥ የፍ/ቤት ማስረጃ ትዕዛዝ እንዲያቀርቡ እያስታወቅን በተባለው ጊዜ ገደብ ውስጥ 
ካላቀረቡ ለአመልካቹ ተለዋጭ ሊብሬ የምንሰጥ መሆኑን እናስታውቃለን።

በኦሮሚያ ትራንስፖርት ኤጀንሲ የቢሾፍቱ ከተማ አስተዳደር ትራንስፖርት ጽ/ቤት

ባለንብረት ስም ደሳለኝ ተመስገን ደመሻ የሰሌዳ ቁጥር ኢት 03-01-94920 የተሽከርካሪዉ አይነት 
ደረቅ ጭነት ከ10 ኩንታል የበለጠ የሻሲ ቁጥር LZZ5ELNC8HD249954 ሞዴል ZZ3257N3447A 
የሞተር ቁጥር WD615.69*170717028397* የሊብሬ ቁጥር 0181744 ከላይ የተጠቀሰው የተሽከርካሪ 
ባለንብረት የተሽከርካሪ ሰሌዳ ጠፋብኝ ብለው 19/1/2015 አመልክተዋል።
ሠሌዳው ወድቆ፣ ተሠርቆ ወይም በሌላ ተሽከርካሪ ላይ ተለጥፎ ያኘ ይህ ማስታወቂያ ከወጣበት 
ቀን ጀምሮ በ15 ቀን ውስጥ የፍ/ቤት ማሳገጃ ትዕዛዝ እንዲያቀርቡ እያስታወቅን ፣ ይህ ባይሆን  ግን 
ለአመልካች ተለዋጭ ሠሌዳ የምንሰጥ መሆኑን እንገልፃለን፡

በአዲስ አበባ ከተማ አስተዳደር የአሽከርካሪና ተሽከርካሪ 
ፈቃድና ቁጥጥር ባለሥልጣን  ልደታ  ቅ/ጽ/ቤት

የባለንብረት ስም መሐመድ አብዲ አብዱላሂ የሰሌዳ ቁጥር አአ 03-01-89099 የተሽከርካሪው አይነት 
ደረቅ ጭነት ከ10 ኩንታል የበለጠ  የሻንሲ ቁጥር LZZ5BLSF7GW152951 ሞዴል ZZ1257S4341W  
የሞተር ቁጥር D12.42-160617022437* የሊብሬ ቁጥር 0161177  ከላይ የተጠቀሰው የተሽከርካሪ 
ባለንብረት የተሽከርካሪ ሰሌዳ ጠፋብኝ ብለው 14/1/2013 አመልክተዋል። ሠሌዳው ወድቆ፣ ተሠርቆ 
ወይም በሌላ ተሽከርካሪ ላይ ተለጥፎ ያገኘ ይህ ማስታወቂያ ከወጣበት ቀን ጀምሮ በ15 ቀን ውስጥ የፍ/
ቤት ማሳገጃ ትዕዛዝ እንዲያቀርቡ እያስታወቅን ፣ ይህ ባይሆን ግን ለአመልካች ተለዋጭ ሠሌዳ የምንሰጥ 
መሆኑን እንገልፃለን። 

በአዲስ አበባ ከተማ አስተዳደር የአሽከርካሪና ተሽከርካሪ
ፈቃድና ቁጥጥር ባለሥልጣን   አቃቂ ቃሊቲ ቅ/ጽ/ቤት

የተወሰኑት ባለድርሻ አካላትን የሚመለከቱ ሲሆን ሙሉ 
ለሙሉ ተግባራዊ ማድረግ እንዳልተቻለም ጠቁማለች።

በመሆኑም መመሪያዎቹ ወደ ተግባር እንዲገቡና 
በተሳለጠ መልኩ እንዲሰራባቸው ለማድረግ የባለድርሻ 
አካላት ተሳታፊ የሆኑበትን የምክክር መድረክ ማዘጋጀት 
አስፈላጊ ሆኗል፡፡ ተግባር ላይ ካልዋሉ መመሪያዎች 
መካከል አንዱ የአሰልጣኞች ደረጃ መስጫ ስታንዳርድ 

ለማድረግ ታስቦ መሆኑን ፕሬዚዳንቷ ገልጻለች፡፡ 
የኢፌዴሪ ባህልና ስፖርት ሚኒስትር የስፖርት ዘርፍ 

ሚኒስትር ዴኤታ አምባሳደር መስፍን ቸርነት፤ ፌዴሬሽኑ 
ያወጣቸውን አሰራሮችና መመሪያዎች ከባለድርሻ 
አካላት ጋር መወያየቱ ጠቃሚ መሆኑን ገልጸዋል፡፡ ይህ 
ወቅት ወደፊት ለሚኖሩት አህጉራዊና ዓለም አቀፋዊ 
የውድድር መድረኮች አትሌቶችን ለማዘጋጀት እንዲሁም 
የኢትዮጵያን ውጤታማነት ለማስቀጠል ወሳኝ የሆኑ 
አሰራሮች የሚዘረጉበት እንደሆነም ተናግረዋል።  በዚህም 
ላይ መወያየት አስፈላጊ ሲሆን፤ በብሄራዊ ቡድን ምርጫና 
ዝግጅት፣ በምልመላ፣ በአሰልጣኞች፣ በማናጀሮች እና 
ሌሎች በውድድር ወቅት የሚገጥሙ ችግሮች ሊፈቱ 
የሚችሉትም በዚህ መልክ መሆኑን አስረድተዋል። 
ኢትዮጵያ ከታወቀችባቸው ነገሮች መካከል አንዱ 
አትሌቲክስ እንደመሆኑ ስፖርቱን ውጤታማ የሚያደርጉ 
አሰራሮችን ተግባራዊ ማድረግ ወሳኝ እንደሚሆንም 
አስገንዝበዋል፡፡      

በውይይት መድረኩ ላይ የኢፌዴሪ ባህልና ስፖርት 
ሚኒስቴር፤ ኢትዮጵያ ከዓለም ሁለተኛ ደረጃን ይዛ 
ባጠናቀቀችበት 18ኛው የኦሪጎን የዓለም አትሌቲክስ 
ቻምፒዮና ላይ በነበረው የተቀናጀ አሰራርና በተገኘው 
ውጤት ለፌዴሬሽኑ ፕሬዚዳንት ረዳት ኮሚሽነር 
ጀነራል ደራርቱ ቱሉ ሽልማት ተበርክቷል፡፡ የባህልና 
ስፖርት ሚኒስትሩ ቀጄላ መርዳሳም 40 ግራም የአንገት 
ሃብል ወርቅ ለፕሬዚዳንቷ አጥልቀዋል። በመቀጠልም 
መቀመጫውን በአሜሪካ ያደረገውና በትውልደ 
ኢትዮጵያዊያን የሚካሄደው ግራንድ አፍሪካን ራዘን 
ለኢትዮጵያ አንጋፋ አትሌቶች ማህበር የ120ሺ ብር ድጋፍ 
አደርጓል፡፡ 

ፌዴሬሽኑ ያወጣቸውን አሰራሮችና መመሪያዎች ከባለድርሻ አካላት ጋር መወያየቱ ጠቃሚ መሆኑን ተገልጿል

